
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР БҮЛЭГ

	
I

	Өнгөрсөн энэ хугацаанд ажлын гол таван талбарт Мак Алланы өрөмдөгч машинууд, газрын гүн дэх хэдэн бээрийн харанхуйд ярган орсон байлаа. Туннелийн амсар нь доод тивд хөтлөх үлэмжийн том хоёр цооног мэт харагдах бүлгээ. 

	Тэрхүү асар том цоногийн нэг хонгилоос нь эх адаг нь үл үзэгдэх шороо чулуу ачаастай хэдэн зуун бух тэрэгнүүд өдөр шөнөгүй яаралтайяа чөлөө завгүй гадагш урсах бүрийд хүн хүч, эд уурстай хэдэн зуун бух тэрэгнүүд нөгөө хонгилоор нь дотогш цутгах бөгөөд тэр нь яг л асар том шархыг нэг талаар нь идээ бээр гоожиход нөгөөгөөр нь эрүүл цус цутгах мэт бөлгөө. Харин түүний чанад газрын гүнээ хэдэн мянган хүний гар ярзганаж байлаа. 

	Мак Алланы тэрхүү ажил нь хүн төрөлхтний сайн мэдэх жирийн хөдөлмөр биш хад чулуугаар замнасан мөч алдахгүй довтолгоо галзуурал мэт ажгуу. 

	Учир нь өнөөдрийнх шиг нь өрөмтэй мөнхүү өрөмдөгчдөөр хуучин ажлын арга барилаар ажиллуулбал, Аллан уул туннелийг ерэн жил барих ажээ. Тиймээс тэр бээр өдөрт найман цагаар биш хорин дөрвөн цагаар баяр ёслол, бүтэн сайн өдөр гэлгүй гурван цагт найман цагийн дайтай ажил хийхээр бодож, өрөмдөгчдөө зургаан ээлж болгон зургаа дахин илүү бүтээлтэй ажиллуулахаар горимлосон бөлгөө. 

	Өрөмдөгч машинууд тачигнах тэрхүү хонгилыг туннелийнхэн чөтгөрийн агуй гэдэг байлаа. Тэндхийнхэн чихэндээ хөвөн чихсээр байдаг ч үлэмжийн их тэрхүү шуугианаас бараг цөмөөрөө дүлий болжээ. Ер нь Алланы өрөмдөгч машинууд хад чулууг нүхлэн яргахдаа хэдэн мянган хонь хурга нийлэх мэт буюу эсхүл асар том усан уналга хөөс цахруулан буух лүгээ адил нүргэн, ихэд бүгчим таван бээрийн уудам хонгилд доргин цуурайттал хэрэв сүмбэр уулыг ч нурахыг үнэхээр сонссон хүн байдаг бол тэр ч тийм аймшигт чимээг сонсоогүй болов уу гэмээр нин аймшигтай дуу чимээг үүсгэх ажээ. Тиймээс тэнд бүрээ бишгүүрээр дохио өгөх нь инээдэмтэй учир их гэрэлтэй прожекторын үе үе солигдон байх улаан цагаан гэрлээр, хүний биеийн дайтай эмтрэн унах чулуу бүрийн тоонд бургин босох түймрийн утаа шиг өтгөн тоосноо бужигналдан буй хөлс гоожуулсан үй түмэн хүнийг зохицуулах бөлгөө. Хад чулуу, хүнээр дүүрсэн тэрхүү уудам хонгилд дэвэн галавын үеийн нүсэр биетэн мэт шороо тоосонд дарагдсан нэг асар том хар юм үе үе давшлан чичрэх нь мөнөөх Алланы өрөмдөгч машин байлаа. 

	Ширхэг эрэг нь ч хүртэл Алланы оюун санаагаар хийгдсэн тэрхүү өрөмдөгч машин нь хүн тархитай, мотор зүрхтэй, утас дээсэн сүүлтэй асар том аварга загас мэт бөлгөө. Хоёр том хурдан галт тэрэгний хүчтэй тэрхүү машин нь үе үе урагшаа зүтгэн эрүүнийхээ гэрлийг асаах бүрд асар том ган амаа ангалзан хад чулуу үмхлэх ажээ. Эвдэлж устгахын хорхой туссан тэр машин барагдаж дууссан эртний амьтан шиг сүртэйеэ дүнгэнэн цааш нааш холхин толгойгоо далд ортол нь хад чулуунд шигтгэн орилох бүрдээ үмхсэн шороогоо савируулсаар ухарч байлаа. Түүний үргэлж ангалзан байдаг, алланит хатаамал ган хошуу бүхий нүсэр том амны өрмүүд нь үргэлжид усаар хөргөгдөх агаад өрөмдсөн нүх бүхнээ дарь тургих бүрдээ бүдэгхэн улаан гэрэл нь асагч тэрхүү машин нь: нуруу ууцныхаа татвалзах бүрд цусан улаан болон өнгө зүсээ хувилгагч далайн, бэхэн зүсмийн аварга загас мэт дайвалзан өдөр шөнө зогсоо чөлөөгүй сар жилээр тийнхүү нэг давшилж нэг ухранхан байх бөлгөө. 

	Тэрхүү нүсэр том машиныг тоос шороонд дарагдан ухрах бүрд бөөн хүмүүс очиж өрөмдөгдсөн нүхнээс унжсан бялтын утсыг залгаад гай гамшигт дайралдах бий гэсэн шиг хуйлран буцахад тэнгэрийн дуун мэт их чимээ гаран, уул хад нурах шиг болон, тоос шороо бургин, юу ч үл үзэгдэх болж ахин цагаан гэрэл асваас тоос шороо боссон хайрга чулуун овоо руу нүцгэн хүмүүс дайран орох ажээ. 

	Шунаглан урагш тэмүүлэгч тэрхүү мангас мэт машин нь мөн агуй мэт том амаа ангалзуулан, хөлсөө гоожуулсан хэдэн зуун эцэж цуцсан хүмүүсийн шидлэн буй хад чулуу, хайргыг үмхлэн эргүүлэг хаймар урт гэдсээрээ гадагшлуулж байв. 

	Тээр дээр усан хулгана болтлоо хөлөрсөн хэдэн зуун хүмүүс, хад чулуун овоонуудын хоорондуур хангиналдан эргэлдэх гинжин туузын дэргэд чөтгөр шуламс мэт бүртэлзэн гүйлдвээс тэдний хөлийн доорх мөнөөх асга хадан овоо хаврын цасан адил арилан байлаа. Тэндхийнхэн ганцхан л зогсоо чөлөөгүй дарах хад чулуунаас замаа цэвэрлэхийг чармайх ажээ. 

	Гэтэл мөн тээр доор тэрхүү мангас мэт нүсэр том өрөмдөгч машинд зам засахаар шороо тоосонд дарагдсан тэдгээр хэдэн мянган хүн, зав чөлөөгүй өрөмдөн, ухан далагнасан шороондоо дэр модоо суулгаж, савх төмрөө сая нэг юм амьсгаадан ноцолдсоор хадаж дуусмагц нь мөнөөх мангас нь урагш давшиж байв. 

	Түүний хэдрэг мэт урт нуруу, цүлхгэр гэдэс, тоос шороонд дарагдсан нүсэр цогцос дээр нь байгаа хүмүүс хумсын чинээ бүртийн харагдах амой. Тэд тэсэлгээний бялт хийхэд зориулан хонгилын хана туурга, ёрдойсон хад чулууг өрөмдөх бөлгөө. Эцэс төгсгөлгүй хад чулуу урсгагч тэрхүү машин нь өрөмдлөгөө дуусмагцаа тухай бүр дэлбэрэлт хүлээхээр, хагас цаг бүрийд хоёр зуугаад метр арагшаа ухарч байлаа. 

	Чингээд түдэлгүй түүнийг, урагш давшин, мөнхөд урсан эргэлдэгч туузад хэвлийгээрээ тулахуйд хүнд даагдахгүй бул чулуунуудыг нь ялгахаар хэдэн бядмаг эр түүн дээр харайн гарч, нүсэр том хад чулуунуудыг нь гинжээр бэхлэн арваадхан алхмын чанадах крануудаар өргүүлэн, дөрвөн цагийн эргэлтэд цааш нааш давхилдах уурхайн зөөвөр тэрэгнүүдийн хэдэн арван төмөр тэвш рүү ангилан цутгахад, жижгүүд нь хайрга чулуутай хамт мөнөөх гинжээр гадагшаа мөрөн гол шиг урссаар байв. Нүсэр том аккумлятораар тэжээгдэн мөнхөд урсах тэрхүү тууз ба уурхайн бух тэргээр зөөгдөх хэдэн арван чиргүүл бүхий зөөвөр тэрэгнүүдийг хад чулуу хайргаар дүүргэх хэмээж, нүүр нүд нь тоос шороонд загалтан ихэд тамирдсанаас царай зүс нь цонхийсон авч зогсоо зайгүй хүрздэх хэдэн мянган хүнийг прожекторын хурц гэрэл нүд сохлом гялбуулж, салхивчаар үүгэх хүйтэн салхи зогсоо зайгүй үлээх ажээ. 

	Өрөмдөгч машинуудын тэрхүү ширүүн нудралтаар үүсэх их ажлын хөлд осол гэмтэлд өртөн шархдагсад үхэгсдийн тоо өдөр бүр өсөж үнэхээр хүний амь насанд халгаатай байв. 

	Дөрвөн цагт, агшны төдийд ч борви бохис хийхгүй ажиллаад ээлж солигдоход, ажилчид усан хулгана болтлоо ядарсандаа нойтон чулуутай төмөр тэвшнүүд дээр ухаангүй унацгаан татаж чангаахаас нааш сэрэхгүй нойрсдог байлаа. 

	Тэд өөрсдийнхөө зохиосон нэгэн дууг дуулах ихэд дуртай билээ. Өгүүлбэл:

	 

	«Хонгинон дүнгэнэх тээр доорх туннел маань 

	Хороон цээрлүүлэх халуун там шүү нөхөд өө 

	Хороон цээрлүүлэх халуун там шүү! 

	Гаргасан хөлсний чинь цаг бүрд, Мак 

	Ганцхан доллар илүү төлнө шүү нөхөд өө. 

	Ганцхан доллар илүү төлнө шүү...» 

	 

	гэжээ. 

	Хэдэн зугаараа тэрхүү тамаас зугтах авч харин ажил олдох горьдлого тасарсан хэдэн зуун ажилчдын шинэ цуваа мөн л тэрхүү там руу цутгасаар байлаа. 

	
II

	Хайрга чулууг хахаж цацтал ачсан төмөр тэвш бүхий уурхайн бяцхан галт тэрэг туннелийн хонгилоор хэдэн мод газар давхисаар, төмөр тэвшнүүдийг нь өргөн хоослох кранууд бүхий бух тэрэгнүүд зогсож буй газар ирж тэвшнүүдийнхээ хайрга чулууг юүлүүлмэгцээ бараг цаг тутамд их газраас цутгаж буй хэдэн зуун вагон эд уурс хүн хүчийг оронд нь ачин эргэн хурдалцгааж байв. 

	Хоёрдох жилийнхээ нүүрэнд гурван өртөө гаруй зайнд газар луу сүлбэн орсон америкийн нутаг дахь тэрхүү туннелийн нүсэр хонгилын дагуу ажил буцалж байлаа. Хүч чадлыг нь өдөр цагаар шавхуурдан гаргах гэхдээ Аллан, заагдсан шороо чулууг гаргуулж чадаагүй инженер техникүүдийг энэрэлгүй халж хөөсөн шигээ ажлын хүндээс амь насаа алдан өнгөрч бий ажилчдыг ч хэрэгсэлгүй өнгөрч байв. 

	Хаа хонгил нь нүргэсэн дуу шуугианд автагдан, шороо тоос босгон хэдэн арван төмөр тэвш хяхтнан уурхайн галт тэрэг давхина тэнд л прожекторын хурц гэрэлд хэдэн арван ажилчдын батальон хад чулууны нурахаас сэрэмжлэн чөлөө завгүй банз, дүнз, гуалин чирцгээн бэхэлгээ хийх бүлгээ. Мөн тэднийг дагаад хэдэн арван инженер техникчид цахилгаан зайны утас ус агаарын түр зуурын хоолойнуудыг тавьж байв. 

	Байнгад хэрэглэгддэг банз, дүнз, гуалин, холбогч төмөр, түрдэг тэрэг, эрэг шураг, шугамын утас, дэнлүү, өрөм тэсэлж дэлбэлэх цэнэг, гинж, замын төмөр, дэр мод зэргийг буулган бүх л замын турш гарын доор болгон хуваарилахаар эд уурс ачсан галт тэргийг хэдэн зуун хүн агшин бүрийд шавж байв. 

	Тоос шороонд дарагдаж танигдахын аргагүй болсон бүлэг хүмүүс туннелийн багануудын хоорондуур гурван зуугаад метрийн зайнд, хонгилын хадан ханыг өрөмдөн, үе үе дэргэдүүрээ галт тэрэг гуагчин давхих бүрд нуугдан өнгөрөөж, босоо хүний дайтай нүхийг гаргах ажээ. Өдөртөө бүхэл бүтэн галт тэрэг багтам томорсон тэрхүү нүх нь хэд хоноход галт тэрэг давхин асан түрүүчийн хонгил шигээ болбоос, мөнөөх хүмүүс дараачийн гурван зуухан метр зайндаа дахиад л шинээр хонгил ухаж гарна. Энэ хөндлөн хонгилууд нь агааржуулалт болон бусад олон талын ашигтай бөлгөө. 

	Харин тэдгээрийг даган тэдний ухсан холбогч нарийхан хонгилуудыг гоёж засан өнгөлөх нэгэн бүлэг ажилчид явах ажээ. Бүхэл жилийн туршид тэд зөвхөн энэ ажлыг л гүйцэтгэх агаад харин хорь дахь холбоос хонгилд л гар үл хүрэх ажээ.

	Дандаа л урагшаа!

	Нэгэн галт тэргийг хорь дахь холбоос дээр зогсоход, вагонуудаас шороо тоосонд тас хар болсон залуус үсрэн өрөм, түрдэг тэрэг жоотуу, хүүдийтэй цемент, замын төмөр, дэр модууд зэргийг үүрэн, ар дахь галт тэрэгнүүдээ яаруулан дохио өгөх бүрийд, нүд ирмэхийн хооронд арилж байв. Галт тэрэгний цаашлан одоход шороо тоосонд харласан залуусыг залгисан мөнөөх холбоос хонгил, өрөм тачигнан хад чулууны нүжигнэн нурах чимээнд автан, өдөр ирэх бүр туннелийн гол шугам өөд тэлсээр налуувтархан өгсөж байв. Хана туурга, шал бүгдээрээ өвч бетон төмрөөс цутгагдан бүтэж бий тэр хонгилын дотроо тавигдсан ган төмөр зам нь зурайж харагдана. 

	Холбоос хонгилын доторх тэдгээр замууд нь мөнхөд урсалцаж байх эд уурс ба хад чулуу ачаастай галт тэрэгнүүдийг нэгээс нь нөгөөд нь хааш хаашаа зургаан километрийн зайнд зөрүүлэн шилжүүлж байх үнэлж баршгүй ач холбогдолтой ажээ. 

	Тиймээс туннелийн дотор талыг засаж янзлахад замаа тийнхүү зургаа зургаан километрээр тусгаарлах нь хамгийн энгийн дээд зэргийн арга байжээ. 

	Шуламсын агуй бий болбол түүнийг тонилгогч санваартан төрдөг гэгч шиг туннелийн барилга гэгч буг чөтгөр үүсвэл түүнийг тарнидан тонилгогч туннелийн орчин үүдэн бий болох нь энэ бөлгөө. 

	Туннелийн тэрхэн хэсэгт галт тэрэгний хэдэн мянган тэвшит вагонууд үер мэт урсаж, түүнээ хэдэн мянган хүн дүүжигнэн явах нь аргагүй л их хөлийн зам ажээ. 

	Тэслэлт дэлбэрэлтийн нүргээн, бүрээ бишгүүрийн дохио, прожекторын гялбаанд энд тэндгүй шуурхай ажил эхэлж тэрхүү хонгил хоёр хажуу, дээвэр тийшээ зохих хэмжээндээ хүртэл тэлэгдэн өргөжиж байлаа. 

	Замын савх төмөр харшилдан хангиналдан, газар доргиж байв. Тэр нь Кентункий, Оклахома, Охио, Пеннсельвании зэрэг мужуудын нэрд гарсан үйлдвэрүүдэд боловсруулагдсан асар том хавтгай ба сараалжин хавирга төмөр үер мэт цутгаж байгаа нь ажээ. Хүрз, зээтүүнүүд нэгэн хэмээр яралзан Дунамит, Мелинит хэмээгч тэслэгч бодист шүүр болтлоо зад буудуулсан замын хуучин савхан төмрүүд, энд тэндгүй ховхорч байлаа. Шанааны нь судас могой мэт гүрэлзэн, булчин шөрмөс нь зангирсан хүмүүс шинээр тавих хүнд хүнд савх төмрийг чадал мэдэн, шазуур зуун чирцгээнэ. Багаж хэрэгсэл, хэмжүүрүүдээ агссан хэсэг бүлэг инженер техникчид, хөлс тоосонд халтар алагласан биеэрээ хүйтэн шороон дээр түр хэвтээд чөлөө завгүй ажиллаж байлаа.

	 

	 

	Үзүүр нь бага зэрэг дотогшоо махийсан наян сантиметрийн зузаан дөрвөн метр урт бэхэлгээ төмрийг угсраагаар зэрэгцэн тавигдах бүрийд тэр бүхэн нь агшнаа цутгагдах бетонд хучигдан авай. Ингэхэд үүний зэрэгцээгээр бэлэн болж тавигдсан дэр модон дээр гучаад метр лужир лужир хүнд савх төмрийг хэдэн зуун хүн, сүрэл чирсэн хэдэн зуун шоргоолж адил унан тусан амьсгаадан ноцолдсоор сая авчирч бэхэлмэгц, тэрхүү замаар нь зөөгдсөн хоёр хана, нэг улавч, нэг хавхаг зэрэг дөрвөн хэсгээс бүтэх туннелийн их бие нь болох зууван дугуй хэлбэрийн нүсэр том цагариг, газрын үлэмжийн ч их даралтыг даах тэрхүү хонгилын дотнох араг яс нь болж, бие биесээ нэхэн хөөх мэт цувагдан гагнагдсаар, зэв суусан улаан шаргал өнгийн нүсэр том төмөр торон цооног болох бүрд бетондогдон бэхлэгдсээр байв. 

	Өдөр шөнө, зогсоо зайгүй ажиллах шахах хөөргөнүүдээр хонгилыг амны ус, цэвэр агаараар үл таслах нүсэр бүдүүн хоолойнууд, цахилгаан зай, телефон, телеграфийн зэрэг янз бүрийн хэмжээний олон хоолойнууд, яаралтай шуудангийн хийн шахалтад тусгай хоолой зэргийг төмөр замын хоёр талд нэгэн хэмжээнд тавин бэхэлж элс шороогоор хучна. 

	Тийнхүү тэднийг эцсийнхээ бүслүүр цагаригийг гагнаж дуусахад зургаан километр зам ашиглалтад бэлэн болж галт тэрэгнүүд давхин өнгөрдөг байлаа. 

	Өртөө хэртэй газраа ийнхүү бэлэн болсоор буй туннел нь газрын гүнд дүнгэнэн яргаж буй өрөмдөгч машинуудыг нэхсээр байв. 

	
III

	Гэвч яагаа ч үгүй байлаа. Бас л хэдэн мянган үйлдэл гүйцэтгэгдэх хэрэгтэй байлаа. Америкийн нутгаас газрын гүнд хаван ухагдсан тэрхүү хонгил нь Бермудийн арлаас Гнейс1 тогтоцтой газрын давхаргыг зад аван ирж яваа хонгилтой уулзахад бүх л зам бэлэн болох байлаа. 

	Тиймээс Аллан хэдэн жилийн өмнөөс бүх л зүйлийг нэгт нэггүй тусгасан нарийн төлөвлөгөө боловсруулсан билээ. 

	Хориод километр бүрд замын манаач нарын байрлах жижиг буудлууд буюу жараад километр бүрд түүнээс арай том, хоёр зуугаад километр бүрд бүүр ч томоохон буудлууд байгуулагдахаар төлөвлөгдсөн байлаа. Эдгээр бүх зогсоолууд нь хүнс тэжээлийн ба машин техник, аккумляторын нөөцүүдтэй байхын дээр томовтор буюу бүүр томоохон зогсоолууд нь трансформаторууд, өндөр хүчдэлийн станц, хөргөгч буюу агаар татагч машинуудтай байх ажээ. Мөн зарим томоохон зогсоолуудад замаас гарах галт тэрэгнүүдийг агуулах салаа хонгилууд баригдах бүлгээ

	Тиймээс ч туннелд янз бүрийн мэргэжлийн ажилчдын цуваа энэ чигээр бэлтгэгдэж тэд нь газрын гүнийг мангас адил онгилцгоон, хад чулууг үер мэт урсгаж байлаа. 

	Тэгээд ч хайр чулуу дүүрэн ачаастай галт тэрэг сүүл сүүлээ даран туннелийн амсраар, нүсэр том галт уулын зогсоо чөлөөгүй урсах халуун хайлмаг лаав гэлтэй өдөр бүр цутгасаар байв. Тийнхүү хүний хараа татсан тэдгээр галт тэрэгнүүд нь дэвсгийг өгсөн ялимгүй мацсанаа түр зогсмогц хайрга чулуун овоон дээрээ суун буй тоос шороонд дарагдан танигдахын аргагүй болсон хүмүүсээ сэгсрэн буулгаад чанагш далай руу одсон хэдэн арван салаа замаар давхилдан хайрга чулуугаа далайн тохой руу цутган хоосолмогцоо тэндээсээ Мак Сити хотын (Нью-Жерсейд байгаа туннелийн хотыг тийнхүү нэрлэдэг) том тойргоор орон буцан давхилднам. Эндэх далайн эргийн юм бүхэн баяр баясгалантай хөгжөөнтэй учир хайрга чулууг асгахаар яваа туннелийнхэнд, тэрхэн үе нь «ээлжийн амралт» нь шиг байдаг байв. 

	Нью-Йоркаас Буффало хүртэл нүсэр том хэрэм байгуулахад хүрэлцэхүйц хайрга чулууг, хоёр зуугаад километр салаа замд малтуулж, Аллан нь дэлхийд хамгийн их хад чулууг бацлуулсан хүн болсон авч, харин хүрз ч хайрга чулууг тортойж харагдахгүй болтол мөнөөх хайрга чулуун овоогоо далайн гүехэн устай зах руу километр хэртэй зурвас газраар тэгшлэн түрүүлж хэдэн мянган вагон хайрга чулууг өдөр шөнөгүй үйлгэсээр зураг дээр анх ертөнцийнхний гайхуулсан ирээдүйн хотын усан боомтын нүсэр том даланг бүтээлгэжээ. Мөн түүний инженер техникчид нь тэндээс хоёр бээрийн зайтай далайн эрэгт баригдах үлэмжийн том буурчийн газар бүхий тив дэлхийд үл эгнэхээр том усан зугаалгын газар барьж байлаа. 

	Харин Макийн нэрэмжит хот нь ширхэг ч өвс модгүй, ганц ч ан амьтан, жигүүртэн шувуугүй нүцгэн хайрга мэт харагдах авай. Нүд сохлом наранд шарагдан, нүцгэн хөндийн тэртээг чиглэн судас шөрмөс мэт салаалан одсон хэдэн зуун ган зам бүхий тэрхүү хот нь: Соронзон хүчний туйлуудад татагдан байрласан төмрийн үйрдэсний үүсгэх дүрс лүгээ нин адил харагдах ажгуу. Хэдэн арван уурын утаат, цахилгаан галт тэрэгнүүд эх газраас тэрхүү хотын зүг бүрээдэж исгэрсээр хурдалж байхад мөн түүний тохижиж амжаагүй боомтод нь Галвестон, Нью-Орлеон Саванна, Чарлстон, Ньюпорт, Портланд, Монтреал, Чикаго зэрэг америкийн нэгдсэн улсын муж бүрээс илгээсэн идэш ууш, мал тариа, будаа, цемент, мод төмөр зэрэг эд уурс дүүрэн ачаатай далбаат ба уурын хэдэн зуун усан онгоцнууд овоорч байлаа. Тиймээс хотын зүүн хойхон нь орших эд уурсны нэгэн нүсэр том агуулах, дөрвөн цагийн эргэлтэд мөнхөд хөшиглөх утааны чанад үл үзэгдэн авай. 

	Тэндхийн модон байшингууд нь цөм арилан, оронд нь үйлдвэр завод, цахилгаан станцуудын шилэн дээвэртэй нүсэр том барилгууд гудамлан ярайж, энд тэндгүй албан яамдын өндөр суварган барилгууд сүндэрлэсэн ажээ. Хайрган цөлд боссон тэрхүү хотын яг төвд нь баригдсан хаш цагаан «Атлантик-Туннель» хэмээгч хорин давхар зочид буудалд хэдэн зуун инженер техникчид, худалдаачид, том ферм, заводын төлөөлөгчид Нью-Йоркаас хэсэг бүлгээрээ байнгад цутгагч тойрон аялагчид байх тул тэр нь мөнхөд их хөл хөдөлгөөнд умбах ажгуу. 

	Хоршоо дэлгүүрийн арван хоёр давхар барилга сүндэрлэсэн эсрэг этгээдэд нь хайрган талд татсан зэл шиг шулуун өргөн гудамж үе үе дэвсгийн дээгүүр хөвчилсөн үзэмжит гүүрнүүдийн доогуур зурайх агаад тэр нь хотын төвөөс гармагцаа нэрд гарсан дугуйчин, боксчин эзэдтэй уулга ба бүжгийн танхимууд, дацан сүм, сургууль, тоглоомын талбай бүхий ажилчны хот суурин руу өдрөөс өдөрт тэлсээр амой. Зулзаган ногоон нарс бүхий хотын тэртээд хөл хөдөлгөөнгүй хөндлөн урт зөрлөг бүхий еврейчүүлийн мөргөлийн дацан хэлбэрийн ганц байшин өнчин улиас мэт харагдах бөгөөд Атлантик-Туннелийн байгуулалт дахь дэлбэрэлт, хөдөлгөөний эндэгдэл зэрэг зүсэн зүйлийн осол аюулд хэлмэгдсэн хятад, англи, герман, орос, итали, франц зэрэг янз бүрийн есөн хэлийн амьтны нэр бүхий хөшөөнүүд яг л дайн дажинд хиарагсдынх лугаа адил түүний тойрон эгнэсэн авай. 

	Хамгийн сүүлийн үеийн барилгын ур хийц бүхий шинэхэн цагаан больницын барилга далайн эрэгт харагдах бөгөөд түүний ойролцоохон эргэцэгт өтгөн ногоон цэцэрлэгийн дунд Маудын зуслангийн сууц байх бөлгөө.

	
VI

	Мауд биедээ ахадсан их ажилтай байлаа. 

	Тэр бээр, Макийн хотын эх нялхсын сувилгаа, ажилчны хуарангийн эмнэлэг, гэгээрлийн асуудлыг хамарсан эмч нарын хороонд ажиллахаас гадна, мөн төрөх газрын даргаар ажиллаж байв. Энэ үедээ тэр бээр баасан гараг бүрдээ зохиогдох лекц яриа хөгжмийн үдэшлэг, охид хүүхнүүдийн улаан гэр, хүүхдийн цэцэрлэг, охидын гар урлал ба гэр аж ахуйн сургуулийг санаачлан байгуулжээ. Бас тэгээд тийнхүү Мак шигээ цэвэр «албатай» атлаа бас нөхрийнхөө байнгын нарийн бичгийн даргаар ажиллаж байв. Энэ бүх ажилд нь Нью-Йоркийн асрагч сувилагч багш нар хүртэл түүнд туслах бөлгөө. 

	Хэнд ч хар буруу саналгүй, бусдын аз жаргалын төлөө ийнхүү нигүүлсэхүй амь тавьснаас Мауд түдэлгүй олон түмэндээ хайрлагдан хүндлэгдэж үргэлж баяр баясгалантай явах болжээ. 

	Эмнэлэг гэгээрлийн хорооны гишүүний хувьд тэр бээр бараг айл болгоноор орж, шалнаас нь дээвэр хүртэл нь бүх л гэр орныг нь, гал тогоо шиг нь цэвэрлүүлж, тогтмол ариутгал хийлгэн, чадах ядахаараа тэдэнд зөвлөгөө заавар өгөн зүтгэдгээс, хүмүүс түүнд ойр дотно болжээ. Түүний зохион байгуулсан гэр аж ахуйн сургуульд нь нэрд гарсан эсгүүрчин, оёдолчин, тогооч багшлах учраас танхим нь цуглах цагаасаа өмнө пиг дүүрдэг байв. Гэвч тэр бээр сургуулиа үргэлж хараандаа байлган хянаж шалгахаа хойш тавьдаггүй байжээ. Нэгэнт эхэлсэн тэрхүү ажлаа цаашид улам бүр цэцэглүүлэн дэгжээх хэмээн тэр бээр мэргэжлийн ном судрыг ихэд чармайн судлавч, зохион байгуулах онцгой төрөлхийн авьяас билиггүй учир тэр бүхэн нь бурхны тааллаар санасанчлан бүтэхгүй байв. Харин уул хэрэг нь: Эхлэхээсээ өөдрөг байсан тул сонин хэвлэлүүдийг мөн л шуугиулсан хэвээрээ сэтгэл хангалуун явагдаж байв. 

	Гэвч түүний гол ажил эх нялхс сувилах газарт байв. 

	Тэрхүү эх нялхсыг сувилах газар нь түүний зуслангийн байшингаас саахалтын хэртэй ажгуу. Тиймээс тэр бээр өдөр бүр тогтмол өглөөний есөн цагт энд ирж, эх нялхс болгоноо эргэдэг байв. Заримдаа хэрвээ сувилах газар нь мөнгө төгрөггүй болсон байвал хувиасаа зардлыг нь төлдөг байв. Нэн ялангуяа Мауд нялхаст гол анхаарлаа тавих бөлгөө.

	Тийнхүү хүн ба амьдралд өдөр бүрээр ойртох тусмаа ажил төрлийн амтыг авч, амжилт ололт, баяр баясгаланг мэдрэх авч энэ бүхэн нь гэр бүлийн нь аз жаргалыг орлож чадахгүй гэдгийг Мауд юу эс андах аж. 

	Туннелийн шуугиан дэгдэж, хайртай ханийг нь салган одох хүртэл, хоёр гурван жилийн турш Мауд Мактайгаа аз жаргалтай амьдарч байжээ. Мак одоо ч гэсэн түүнд үнэхээр хайртай, тиймээ үнэхээр! Харин өнөөдөр Мак урьдынх шигээ биш болсон нь маргаангүй ажээ.!

	Мак нь туннелийн барилга байгуулалтын эхний үеийг бодвол гэр орондоо байх нь олширч Нью-Йоркт байнгад яамлан сууж байсан хэвээрээ авч, харин туннелийн хотод нүүж ирснээсээ хойш түр албан хэргээр гадагшлаад хэдэн долоо хоногоор гэр орноороо байх болжээ. Тиймээс тэр талаар Маудын уцаарлаж гомдох нь бага болсон авч, харин Мак нь тэдний дурлалын эд халуун үедээ түүнд гайхал төрүүлэм байсан цовоо сэргэлэн ааль араншин, ариун тунгалаг санаа бодлоо улам бүр саан огоорсон мэт байв аа. Ер нь Мак ажил дээрээ буюу олны дунд байдаг шигээ гэр орондоо дүрэмдүү ёсорхуу байх болжээ. Тиймээс ч тэр бүхнээ гадарлах болсон Мак үе үе хуучин шигээ хөгжөөн наргиантай байх сан хэмээн хэчнээн чармайвч эс чадах ажгуу. Гэтэл санаа сэтгэл нь нэг л юманд хуралдсан нь гөлрөнгө болсон харцнаас нь илт агч түүний бие хаа нь хүртэл ажилдаа улайран махарснаас туран, тэсвэртэй болсон мэт ажээ. 

	Өөрийг нь дэнгийн эрвээхэй шиг сүүтгэнэн дагаж, онгон тэргүүнээ бөхийн тачаадаж, үнсэн озож талимаарах харцанд нь согтох хэмээн түүний ирж очдог байсан цаг нь өнгөрсөн ч, харин бүсгүй хүний төрөлхийн сэжиглэлтийг нь эс унтраажээ. Хэдийгээр Мак ажилдаа улайравч цагаан сар, хуримын өдөр, Мауд ба охиныхоо төрсөн өдөр зэрэг онцлог өдрүүдийн нэгийг нь ч марталгүй тэмдэглэх болжээ. Харин чингэхдээ Аллан нь түүний сэтгэлийг бодон, ёс гүйцэтгэх төдийд хүрсэн нь тэдгээр өдрүүд нөхрийн нь өврийн дэвтэрт улаанаар зурагдсанаас илт байв. 

	Энэ бүгд нь өдөржингөө үйлдвэр завод, лаборатори, банкандаа борви бохисхийхгүй байчхаад оройдоо, гоёж гоодон, үнэт чулуу, сувд шүр зүүсэн үзэсгэлэнт авгайтайгаа ший жүжиг үзэж суухдаа ухаан санаа нь ажил дээрээ явдаг нөхөртэй үеийн хүүхнүүдээс нь өөрцгүй болсон мэт бөлгөө. Хэрэв амьдрал нь үүнээс өөрөөр байж болохгүй юм бол яана даа хэмээн Мауд айх шиг болдог байжээ. Тиймээс түүнд өнөөдрийн сайн сайхан бүхнээ харин мөнхийн хайр халамж, дур сэтгэлээр сольчхоод модоо бариад бадарласан ч дээр мэт санагдах болжээ. Тийм ээ, ердөө л тэр бээр аль хэзээнээс ухаан санааг нь үймүүлсэн үүнийг хүсэх болжээ. 

	Мауд ажлынхаа дараа үргэлж нэгэн гар урлалын юмаар оролдон элдэвт бодлогошрох дуртай ажээ. Чингэж суух бүрд нь Мактайгаа гэрлэсэн цаг нь санагдаж, түүний сэргэлэн цовоо, энгийн жирийн төрх төлөв нь хүртэл сэтгэл санаанд нь урган дурсагддаг бөлгөө. Чухамдаа Мак эмэгтэй хүнтэй хэрхэн харьцахаа мэддэггүй байсан болохоор өөрийнхөө хайр дурлалыг илчлэх гэж цэцэг, ном ший жүжгийн билет ч гэх шиг дундад зууны үеийн торгон цэргийнхэн хүүхнүүдтэй харьцдагчлан сүйд майд ч болсонгүй, харин жирийн байдлаар хандаж билээ. Гэхдээ энэ нь одоо Маудад улам аятай санагдах болжээ. Гэвч Макийн нь зан араншин гэнэтэд хувирч түүний мэдэх одоогийн нь Мактай ойр төсгүй болжээ. Тэр жил нэгэн үдэш Мак нь үл итгэх уруу дорой царайлан, хургаж бултан байн хэлсэн нь: Та сайн тунгааж бодоорой. Би өглөөний тав хүртэл хугацаа өгье. Хэрэв та тэр болтол шийдээгүй байвал надаас үг дуулна гэж битгий бодоорой. Gооd bye! гэжээ. Тэгээд яг л таван цагтаа хүрээд ирсэн байж билээ..! Мауд энэ бүхнийг санах бүрдээ инээмсэглэн тэрхүү өдөр шөнийг хэрхэн айн сандарч өнгөрөөснөө хэзээ ч мартдаггүй бөлгөө. 

	Туннел хэдий чинээ чанагшлан газар авах тусмаа Макаас нь хагацаан холдуулж тэдний залуу зандан үеийн нь дурлалын дурсамжит цөөхөн өдрүүд, сэргэлэн цовоо яриа хөөрөө, анхны нь зугаалга зэргийг нь сэтгэл санаанд улам ч бэхчээн сийлж үнэн зүрхнээсээ туннелийг үзэн ядахад хүргэжээ. Тэгэхээр ч барахгүй туннел нь газар аван бат бэх болох тусмаа Маудын түүнийг үзэн ядах үзлийг нь ч улмаа дэвэргэжээ! Ээ хөөрхий, анхны үеийн нь хөөрсөг байдаг нь аль хэдийн нисэн оджээ. Ер нь тив газар, орон нутгууд Макийн нэр алдрыг мэдсэн мэдээгүй хоёр, түүнд адил мэт санагдах болжээ. Чингэх нь бүү хэл, гэрэл гэгээнд автсан туннелийн хотын үлгэр домгийн мэт шөнийн цаг эхлэх бүрд түүнийг харахгүй юм сан гэхээсээ, үүд хаалгаа ягштал түгжин суух болтлоо Мауд, тийнхүү туннелийг улам бүр үзэн ядах болжээ. Тэр бээр байж ядан хорсохдоо, заримдаа мэлрэн гөлөрч, заримдаа бүүр уйлж унжин, хэдэн зуун чиргүүлүүд бүхий галт тэрэгнүүдийн түүн рүү залгигдах мэт далд орох бүрд гайхшаа баран хий л толгой сэгсрэн зогсдог байлаа. Харин түүнийг галзууруулах шахсан тэр бүхэн нь: Макийн хувийн хэрэг биш байжээ. Гэвч Мауд туннел хэзээ нэгэн өдөр бэлэн болж, анхны галт тэрэг түүгээр нь давхихад сая Макаа чин сэтгэлийн хайр дурлалтай байсан янзаараа эгэн ирнэ хэмээн итгэсээр бөлгөө. 

	Ээ, бурхан, бас л он жилүүд яагаа ч үгүй байлаа. Харин Мауд тэвчээр! Тэвчээр! хэмээн санаа алдавч, сониуч ухаалаг нүдээрээ орчин тойрноо ажиглан өдрөөс өдөрт ухаан санаа нь сууж яваа бяцхан охин нь мөнхөд дэргэд нь байж, Мак ч урьдынхаасаа гэр орноороо үзэгдэх нь олон болж, үргэлж л алиалж хошигнож явдаг Гобби нь өдөр бүр хамт хооллож, тэр ч албаны, энэ ч гэр орны ажил төрөл гэсээр хуучнаа бодвол нэлээд зугаатай уймрах уйдахыг мэдэхээ байжээ. Мөн Мак нь туннелд орохыг өөрөө зөвшөөрсөн нэр цуутай хүмүүсийг байнга дагуулан ирдэг болжээ. Мауд ч чингэхэд нь, далайн төвшнөөс дорогш мянгаад метрийн гүндэх зогсоолд багаж хэрэгсэлтэйгээ орогнон ямар нэгэн юмыг байнга эрэн хайх буюу эсвэл Мактай нь газар зүй, бодисын зүй, техникийн ухааны талаар ном хэлэлцэн ярилцдаг тэдгээр ухаалаг бөгөөд насан өндрөөс юмны учир мэдэмтгий нэр цуутай эрдэмтэн мэргэд зочин зуучныг ирэх бүрд нь баясан байдаг болжээ. Харин Мак нь тэдэнтэй яг л өөртэй нь буюу Гоббитэй байдаг шигээ эв дүйгүй харьцдаг байлаа. 

	Харин тэдгээр эвэр туруутнууд буцах болмогцоо Макийн өмнө бөхөлзөн гарыг нь атган баярлаж талархсанаа хэлж бардаггүй байлаа. Мак тэр бүрийд нь голдуу алс холоос зорьж ирсэн тэдгээр хүмүүст даруу эелдэгхэн инээмсэглэж «All right, Sir!»2 аян замдаа сайн гэдэг байлаа. 

	Нэг удаа тэднийд нэгэн авхайтан ирж, нүүр лүүгээ унжсан тороо сөхөн «Миний алдрыг Этел Ллойд!» гэдэг хэмээн өгүүлжээ. 

	Тийм ээ, тэр үнэхээр өнөөх Этел байлаа. Маудтай уулзах ямар ч шалтгаангүйдээ түүний нүүр улайхад, энэ хүүхэн юуy ч ичгүүргүй юм бэ дээ хэмээснийг харцнаас минь мэдчих үү дээ хэмээсэндээ юм уу, эсвэл Этелийн царай улайсанд ч юм уу бас Маудын царай ч чавга шиг улайжээ. 

	Харин чингэтэл Этел тэр дорхноо ухаалгаар «Алланы эрхэм ахайтан таны санаачлан байгуулсан сургуулийн тухай сониноос би нэлээд уншсан» хэмээн залирхуу урсгаж эхэлснээ «Тэгээд би танай сургуультай танилцах хэмээсэн юм сан. Ер нь ч би танд гэж хэлэхэд бас нэг тиймэрхүү сургууль Нью-Йоркийн ойролцоо байгуулах гэсэн юм» гэлээ. 

	 

	 

	Этел нь илт төрөлхийн нигүүлсэхгүй сэтгэл, цагаан санаатай авч таатайхан харагдах уулын бардам омголон дүртэй ажээ. Тэр бээр хэдэн жилийн өмнө Алланд харагдсан хүүхдэрхүү төрхөө алдаж, ёстой нас бие гүйцсэн хатагтай болсон байлаа. Хэдэн жилийн өмнөх тосон будгийн зургийг санагдуулсан нялх гуа цогцос нь өнөөдөр нүд хөмсөг ялгаран, яг л саяхан угаалгын өрөөнөөс гараад ирсэн юм шиг харагдах болжээ. Түүний эрүү дагасан сэвх нь бүүрч томрон бараавтар харагдах болсон авч тэр бээр хуучин шигээ оо энгэсгээр засах гэж оролдохоо больсон ажээ. 

	Мауд ёсыг дагаж өөрөө дагуулан Этелд авгай хүүхнүүдийн улаан гэр, хүүхдийн цэцэрлэг, охидын сургууль, төрөх газраа үзүүлбэл, тэр бээр шагшин гайхах авч залуу хатагтай нар шиг хэт магтаж сүйд болсонгүй. Харин чингэж явахад Этел өөрөө өөрөөсөө би ер нь эцэстээ энэ бүсгүй шиг олон түмэндээ буян үйлдэж чадах нь уу? Үгүй нь үү? хэмээн дотроо асууж явжээ. Тийм ээ, тийнхүү өөрөөсөө асуух нь ч Этелийн зөв байжээ. Этел Макийнд байхдаа Эдилтэй аятайхан нь аргагүй ярилцаж охины сэтгэлийг татсанд Мауд өөрийн эрхгүй уяран зочноо хамт хооллохыг хүсжээ. Чингэтэл Этел эцэгтэйгээ утсаар яриад түр үлдэхээр тогтов. 

	Мак Гобби хоёр мөн тэдэнтэй хамт хооллох болжээ. Уулаасаа үг цөөнтэй тайвуу айвуу Мактай дахин уулзах энэ үед, Гоббигийн байгаа нь, Этелд хэзээ ч олдоогүй ганц хоёр үг солих завшаан байлаа. Этел яриа хөөрөө үүсгэн, үдээс хойш үзсэн Маудын институтийн тухай жирийн нэг шагшрамтхай залуу охид шиг биш мөртөө хэр хэмжээг нь хэтрүүлэн магтаж, Макийг ширтэнгүү өгүүлбэл Маудын зэвүү нь хүрчээ. Харин Мак чингэхэд ихэд сэтгэл нь хөдөлсөн гуа бүсгүйг жирийн нэг бичээч хүүхнээ аждаг шигээ хүндэтгэх төдий харж суулаа. 

	Этелийг, «эмэгтэйчүүдийн улаан гэрийн номын сан чинь жаахан ном цөөнтэй дэг ээ» гэхэд

	«Тийм ээ, явцдаа болно биз ээ» гэлээ. 

	«Хэрвээ Аллан гуайн эрхэмсэг хатагтай, эрхэмсэг ноён Гобби та хоёрыг миний цөөхөн ном илгээхээр амласныг минь зөвшөөрвөл би ихэд баярлах сан» гэвэл Мауд,

	«Хэрвээ танд илүүчилмээр юм байвал...» гэв. 

	Чингээд дараа өдөр нь Этел хагас түм орчим боть илгээвээс харин Мауд хий л хардаж сэрдэж байсандаа гэмшин баярлажээ. Тэр үеэс хойш Этел, Маудтай дотно түншүүд болж байнга тэднийхээр айлчлан охинд нь бэлэг сэлт болдог болжээ. Тийнхүү тэр бээр ирж байхдаа нэг удаа Макаас, тохиолдлоор туннелээр нь орж болох эсэхийг асуужээ. Эмэгтэй хүний тиймэрхүү хүсэлтийг анх удаагаа сонссон Мак ихэд гайхан түүнийг хараад,

	«Түүнийг зөвшөөрөхгүй хэмээн эрс товчхон өгүүлбээс харин Этел гомдсон төлөвгүй инээмсэглэн,

	Эрхэмсэг Аллан гуай би таныг уурлуулчхав уу?» гээд дуугүй болжээ. 

	Этел тэр өдрөөс хойш цөөхөн үзэгдэх болжээ. Мауд Этел Ллойдод сайнгүй ч тэгчихлээ гэж баярласан ч үгүй, гомдсон ч үгүй. Уул нь Мауд, хэрвээ хүн тэднийд буян үйлдвэл тэдэнтэй цааш наашаа байхаас буцдаггүй эрээ цээргүй хүн билээ. 

	Гобби бол тийм хүмүүсийн нэг учир тэднийхээр гэртээ юм шиг байж, Алланы байсан байгаагүй хоол унд болж явдаг бөлгөө. Тиймээс ч тэр бээр Макаа байсан ч, хэрвээ Гоббиг байхгүй байвал нэг юм үгүйлдэг болжээ. 

	
V

	Маудыг үе үе, «Гобби маань үргэлжид л баяр баясгалантай, дуу хуур болж явах юм даа!» гэхэд Аллан, «Мауд минь! Гобби ер нь галтай эр шүү хэмээн энгүүн инээмсэглэн хэт цайлган цайруугаасаа хайрт гэргий нь Гоббигийн баяр баясгалантай, цог жавхлантай байдгийг нь үе үе дурсаж өөрийг нь тийнхүү зэмлэн байгааг анзаарахгүй ажээ. Үнэхээр тэр бээр Гобби шиг хөнгөн хөөсгүүр дуу хуурт авьяас билигтэй биш бөлгөө. Мөн Мак, Гобби шиг арван хоёр цаг ажиллачхаад нэртэй нигер бүжигчин дуучнаас дутахгүй дуулж бүжин тоглоом наадам болж чадахгүй ажээ. Ер нь Гоббиг харсан бүхэн инээж ханиахгүй өнгөрдөг гэж үү? Тэр хэзээ ямагт нүүр нүдээ элдэв хоёр болгон ам хэлээ билүүдэн алиалж хошигнож явдаг бөлгөө. Үгүй Мах бол чингэхэд тэс ондоо хүн байв. Тэр бээр, хүний тоглоом наадам болчихоос хэзээ ч зайлсхийн Гобби шиг болчихгүйн төлөө бүх л хүчээ зарж явдаг хүн байв. Харин чингэтлээ он жилийн явцдаа Мауд тэр хоёрын харьцаа, тос дотроосоо өтдөг лүгээ адил муудахад хүрэхээс илүү аймшигтай муу юм түүнд үгүй байв. Учир нь тэр нь Мауд болон өөрийн охин хоёртоо үнэн сэтгэлээсээ хайртай ч гэсэн над шиг хүн ер нь гэр бүлгүй байсан нь ч дээр юм уу даа хэмээн боддог болжээ. 

	Гобби өөрийнхөө ажил төрлөө аль хэдийнээ дуусгачихсан байдаг бол харин Мак өөрийнхийгөө дуусгаагүй байдаг ажгуу! Туннел хэдий чинээ уртсан газрын гүнд шургах тутам Макийн ажил, үг солих завгүй болон ихсэж байв. 

	Тэр бээр одоо туннелээ арван таван жилд багтаан барьж дуусгах хэмээсэндээ эргэлзэх болжээ. Түүний тооцоолсноор бол тэр нь хамгийн боломжтой нөхцөлд ч амжмааргүй байжээ. Гэвч Мак олон нийтийн санаа бодлыг харгалзан түмний мөнгийг урсган өөрийнхөө ажлыг бүтээх гэж тийнхүү хугацааг зориуд саан тайлбарласан ажгуу. Хэрэв түүнийг хорь буюу хорин таван жил гэвэл, тэр бээр өнөөдрийн хувь нийлүүлсэн мөнгөний талыг ч олж чадахгүй байжээ. 

	Үнэндээ тэр бээр Америк-Бермуда буюу Бискай-Финистеррагийн салаа хонгилыг энэ хугацаанд дуусгуулж чадахтай үгүйтэй байв. 

	Анх ажилд орсноос хойш дөрөв дэх жилийн сүүлчийг үзэхэд америкийн эргээс ухагдсан хонгил нь хоёр зуун дөчөөд километр, Бермудагаас наяад километр зайтайгаар өмнө өмнөөсөө ухагдаж байлаа. Мөн энэ хугацаанд францын нутаг дээрээс ухагдсан хонгил нь Бискайгаас хоёр зуугаад километр Финистеррагаас далаад километр зайтайгаар урд урдаасаа явж байв. Харин атлантын далайд салаалан ухагдах хонгилын зургааны нэг нь ч бэлэн болоогүй учир хамгийн том хонгил агч Финистра-Азорын болон Азор-Бермудийн хонгилыг хэрхэн барьж дуусгах вэ? гэдэг асуулт өөрийн эрхгүй дэвшигдээд байв. 

	Үүнээс гадна бас санхүүжилтийн хувьд хүндрэлд оржээ. Бермудагийн хонгилын муруйлт, бэлтгэл зэрэгт түүний төсөвлөснөөс асар их хөрөнгө хэтрүүлэн зарагдсан байв. Уг нь тэр бээр сайн бол долоо дахь жилийн нүүрэндээ, саар бол зургаа дахь жилийнхээ дундуур ямар ч байсан хоёрдох гурван тэр бумынхаа зээллэгийг санахгүй байхыг чармайжээ. Гэтэл тэр бээр туннелийн ихэнх хэсгийг салаа бишээр ухуулснаас сүүлчийнхээ ухагдсан газрын хайрга чулууг гаргаж чадахгүйд хүрэн, бүхэл зогсоол зөрлөгөө ачаа бараандаа дарагдсан галт тэргээр дүүргэж тээвэрлэлтээ ихэд хүндрүүлжээ. 

	Тиймээс ажлыг хурдасгах шилдэг аргыг мэдэхээр Аллан туннелд хэдэн сараар суурьшиж, ажлын талбарт дэлгэрүүлэхээс өмнө шинэ санаачилга, нээлтүүд машинуудыг америкийн нутгаас ухагдсан хонгилд тогтмол сорьж туршин бусад хонгилуудад Pacemaker3-yyдыг олшруулахын тулд хонгилын зүйл бүрийн мэргэжлийн хүмүүсийг тусгай сургуулилж байлаа. Дасгалжуулагдаагүй ямар ч хүдэр эр тэрхүү хонгилд ормогцоо муужран унах нь олонтой учир мөн тэдгээр ажилчдыг алгуураар халуунд хурдан ажиллах болгон дасгах нь хэрэгтэй байв. Мак, ажилчдын гарын үл ялих хөдөлгөөн бүрийг, аль болохуйц бага хүч гарган богино цагт их ашиг олж болох талаас нь элдэв арга барил эрэлхийлж байлаа. Тэр бээр, ажлыг ажилчдад хэсэгчлэн жижиглэн хувааж, нэг зүйлийг жил дараалан ажилчин бүрээр оньсон техник мэт хийх болтол мэргэшүүлжээ. Мөн Аллан «Жишээлбэл вагон ачаалахад» хэвийн ажиллагаагаар аварга сайчуулыг төрүүлэх хэсэг бүлэг хүмүүсийг сургуулилах тусгай мэргэжилтнүүдтэй байлаа. Учир нь тэрхүү их ажилд алдагдсан ганцхан секунд нь хэзээ ч нөхөж баршгүй цаг, мөнгө хоёр байв. Хэрвээ хүн нэг бүр минутад ганцхан секунд алдвал 180000 хүн ажлаа газар нь нэгэн ажлын өдрөө 60000 хүн зогсоо чөлөөгүй ажилласан шиг 24000 хүн цаг гээгдэх байлаа! Тиймээс ч Аллан хөдөлмөрийн бүтээмжийг нь жилээс жилд таван хувиар өсгөжээ. Гэлээ ч гэсэн ажил бас л дэндүү удаан явцтай байлаа. 

	 Хэрэв л нэгээр нь нөгөөгийн нь тойг мултлуулах гээгүй юм бол сүүлчийн таван зуугаад метр газар олон хүн ажиллуулж болохгүй байв. Тиймээс тэр бээр төрөл бүрийн тэсрэмхий бодисоор сорилтууд явуулсаар хожмоо газрын чулуулаг давхаргыг жигд нунтаглан бутлах бодисыг олж хэрэглүүлэх буюу инженер техникийнхээ хүмүүсийн сонсголуудыг, ядралыг мэдэлгүй хэдэн цагаар сонсож тэдний санал онолыг шүүмжлэн хэлэлцэж сорьж байлаа. 

	Мөн тэр бээр газраас ургах мэт гэнэт Бермудийн аралд хүрэлцэн очиж Шлоссерыг Мак Сити хэмээгч хотын зохион бүтээгчдийн товчоонд илгээж, оронд нь дөнгөж гуч хүрч яваа насны Жон-Фарвей хэмээгч англи залууг томилжээ. Тэгээд тэр бээр амьсгаа авах чөлөөгүй шахам байгаа инженер техникийн хүмүүсийг цуглуулж заасан хугацаанд ажлаа дуусгахын тулд ажлаа өнөөдрийнхөөсөө хугасын хугасын дайтай хурдасгах хэрэгтэйг онцлон зааж, түүнээ хэрхэн хийх нь... та нарын өөрсдийн хэрэг гэжээ. 

	Тэр бээр бас л Азорын аралд гэнэт ирж сувгийн туннелийг байгуулахад нэлээд хэдэн жил удирдах ажил хийж агсан Михайл Муллер хэмээгч герман хүнийг дэвшүүлэн томилжээ. Хоёр центнер тавин фунтийн эв хавгүй инээдэм наадам болсон биетэй, эцэж цуцахыг мэдэхгүй тарган Муллер хэмээгч хочтой тэр эрийг нөхөд нь ихэд хүндлэх бөлгөө. Үргэлж инээмсэглэж явдаг тарган, уул шиг тэр эр, Нью-Жерсейгийн Харриман, Мак хоёрыг бодвол, газрын гүнд лав орсон байлаа. Түүний ухуулж байгаа газар нь газар зүйн хувьд сонирхолтой, ашигтай диван галавын үед хуурай байсан баймаар төмрийн хүдэр буюу калийн давс бүхий нүсэр том уурхай байв. Тиймээс тэрхүү ухагдаж тарсан баялгийг боловсруулах эрх авсан Питтсбургийн ган хайлуулах ба боловсруулах компани өөрийнхөө цаасан тэмдэгтийнхээ ханшийг жараад хувь өсөж байгаад баярлахгүй байх газаргүй байлаа. Зөвхөн инженер техникийн ажилчид, ачигдсан вагоныг нь тэмдэглэх төдийгөөр хязгаарлагдах тэрхүү сохор зоосны алдагдалгүй үл тасрах баялаг нь тус компанийнхныг борви бохисхийлгэхгүй хоног сараар ажиллуулжээ. Чингэтэл бас сүүлчийн сар Муллерийнхан таван метр зузаан түүний хэлдгээр «ам тосодмоор» нүүрсний үе рүү оржээ. Тэрхүү нүүрсний давхарга нь хонгилын хөвчлөлтөөр эх хязгааргүй үргэлжилсэн байв. Тэгээд ч Муллер тэрхүү нүүрсэн уулыг өрөмдөж гарчээ. Тэднийхэнд буюу гарч буй нүүрсэнд хамгийн аюултай нь ус байв. Учир нь Муллерийн хонгил нь далайн ёроолоос найман зуун метр гүнд байгаа авч, ус дайралдсаар байв. Гэвч Муллерийнхэнд бохир усыг үргэлжид далай руу хөөх Мамкут хэмээгч эргэлтэт нүсэр том шахах хөөрөг байлаа. 

	Аллан мөн л Финисстра ба Бискайд очиж, тэндхийнхнийг өгсөн хугацаанд ажлаа дуусгахаар ажлын эрчийг Бермудийн арлынхан шиг улам хурдасгахыг онцлон шаардаад, францын нутаг дээрх туннелийн ерөнхий инженер асан цагаан үстэй уул нь авьяас билиг бүхий франц хүн Монсиур Жайлардыг францын сонин хэвлэлийн шуугилдахыг хэрэгсэлгүй огцруулж оронд нь америк хүн Стефан Олин-Муулинбергийг ерөнхий инженерээр томилжээ. 

	Аллан хонгилын эрчим хүчний станц бүрээр гэнэт газрын гаваас гараад ирсэн юм шиг орж ажлын ямар ч доголдол эс олсон ч харин тэндхийн инженер техникийн нөхдийг явтлаа амьсгаа авах чөлөөгүй байлгах ажээ. 

	Алланыг Парист ирэхэд тэндхийн сонинууд түүний тухай бүхэл бүтэн нүүр шахам найруулал хэт дэгстэй танилцуулга нийтэлжээ. Чингэтэл түүнээс хойш найм хоногийн дараа франц улс Парисаас Бискай хүртэл хурдан галт тэрэг давхих зам байгуулах гэрээ хэлэлцээр хийсэн нь нийтлэгдэж туннелийн галт тэрэг нь шууд тийнхүү Парис хүртэл давхих болжээ. Үүний нэгэн зэрэгцээгээр Гоббигийн дүрсэлсэн Азорын арал дахь туннелийн үлгэр домгийн гайхамшигт хотын асар том зурагт хуудаснууд Европын бүх томоохон хотуудаар урсаж байв. Гоббигийн тэрхүү үлгэр домгийн хот нь зурагт хуудасны нөгөө этгээдэд нь байгаа америкийн анхны гайхамшигт хот лугаа адил дуун алдуулан толгой сэгсрүүлэн шагшуулав. Гоббигийн уран сэтгэмжийн хоёр дахь шалгуурын гайхамшиг нь тэрхүү том зурагт хуудасны өнцөг дээр нь анх ямар шүү газар шороо байсныг ирээдүйд ямар болгохоор зэрэгцүүлэн дүрсэлсэнд оршив. Синдикат эзэмшлийнхээ Зон Жорго хэмээгч Азорын зурвас газар бүхий арлаа, ойролцоох хайрга элсэн хөрстэй бяцхан арлуудын нь ил газруудтай харин лут лут том далангаар холбон хуурай газрынхаа талбайг тэлэх ёстой бөлгөө. Хэрэв тийнхүү тэдгээр арлуудын талбайг томсгон нэгэн том арал болгох гэвээс дөрвөн мянган километрт үргэлжлэх нэгэн метрийн шоо дөрвөлжин хайрга чулууг тэндхийн далайн усанд Аллан үйлгэх хэрэгтэй болсныг хэн ч тэрхэн үед төсөөлөхгүй байв. 

	Азорын арлын ирээдүйн гайхамшигт тэрхүү хот нь яг л мөнөөх америкийн үлгэр домгийн хот шиг хүмүүсийн нүд булаам цэцэрлэг, нуга дэвсэг, зочид буудал, алтан элсэн эрэг бүхий амралттай, далан булан тохой, гэрэлт цамхаг бүхий үлэмжийн үзэсгэлэнт боомттой байх бөлгөө. 

	Харин тэрхүү Туннел-Синдикатын хотын газар эдлэхүүний үнэ нь толгой дундуур байлгаад авахаар биш мөртөө, европынхны хувьд бол хэтэрсэн гайхал төрүүлэм зүйл байв. Тэр нь нэг үгээр европын капиталыг аварга могойнд залгиулах нигүүлсэхүй биш хүйтэн санаа байлаа. Чухамдаа Азорын арал нь өмнөд америкийн бүх хүн хөдөлгөөнийг ховх сорох зангилгаа нь байв. Парисаас арван дөрөв, Нью-Йоркоос арван зургаан цагийн зайтай агч тэрхүү Азорын арал нь Англи, Америк, Франц зэрэг их гүрнүүдийн холбоос, дэлхийд нэрд гарсан асар том амралтын газар болохыг төдий л хүн бүр ухамсарлахгүй байлаа. 

	Гэтэл арваад жилийн дараагаар шоо дөрвөлжин Рите4-ээр нь дамлах гэцгээн асар их эдлэхүүн газар авцгаах гэсэн гурвалжин дөрвөлжин газар эдлэхүүний наймаа тэнд бий болж европын капитал ч цутгажээ. 

	Парис, Лондон, Ливерпола, Берлин, Франкфурт, Вена хотуудаас асар их мөнгө ард түмний хошигнодгоор С. Воольфын «big pocket5» руу урсаж байв. 

	
VI

	Бермуд, Бискай, Финистерра, Мак Сити рүү урсгасан гурван тэрбумын тэрхүү их хөрөнгийг С. Воольф баярлалаа хэмээсэн ганц ч үг цухуйлгалгүй зарж гарав. Асар их мөнгийг ганцхан чиглэлээр урсган зарж байгаа энэ үед, мөнгөний ханш бууран сүйрч болохыг зөгнөн, сэрэмжлэхгүй байх аргагүй байв. Гэвч санхүүгийн томоохон эрхтэн дархтнуудын тэрхүү зөгнөлт нь маш бага хэмжээтэй тохиолдож, ганц хоёрхон үйлдвэрийг хаалгахад хүрсэн авч, харин тэдгээр нь богинохон цагийн дотор эргэн хөл дээрээ босжээ. 

	Учир нь С. Воольф тэрхүү их мөнгөний ханшийг үл бууруулан сохор зоосыг нь ч үнэд оруулж! Гартаа ормогц нь эргүүлж гүйлгээнд гаргасных авай. 

	Тэр бээр тэрхүү их мөнгөө дэлхийн ертөнцийн өнцөг булан бүрд цацав. 

	Ундран урссан тэрхүү алт, атлантын гадаад далай дээгүүр Франц, Англи, Герман, Испани, Итали, Турк Хаант Орос руу цутгаж байв. Тэрхүү их мөнгө, Уралын нурууг даван Сибирийн ой байгалийн уул хүртэл, Африкийг дайран, Өмнөд Африкийн холбооны улсуудыг хүртэл, Австралийг өнгөрөн шинэ Зеландыг хүртэл, Миннеаполис Чикаго буюу Луизианна, Асгат уулсыг өнгөрөн Невадаг хүртэл, мөн Аляскыг дайран мөрөн гол мэт цутгаж байв. 

	Мoney!6 гэх Самуэль Воольфийн төрөлхийн зөнгөөр нэвт дэвтээгдсэн тэр бяцхан Воольфууд агч долларууд нь: бүх л үндэстэн ястныг хөрөнгө зоорьтой нь хүйс тэмтрэх хэдэн тэрбумаар яригдах бяцхан дайчид нь байлаа. Тэр хэдэн тэрбум дайчид нь газар тэнгэр лүү тийнхүү урсан, сая тулалдааны талбарт хүрмэгцээ амилан, эд шидээ бүрдүүлж Ливерполийн нэхмэлийн машинуудын ээрүүлийг эргэлдүүлэн, улмаар хэдэн мянган морины хүчтэй машинуудын сэжлүүрүүдийг хөдөлгөж, дөрвөн цагийн эргэлтэд мөнхөд уухилах эрчим хүчний хүчирхэг станцуудын зуухыг халаах буюу замын гулууз ачаастай галт тэрэгнүүдийг Омскоос Бээжин руу, арвай ачаатай онгоцнуудыг Одессээс Марселль руу давхиулж, найман зуун метрийн уурхайн гүнээс Зюдвальдад нүүрс гаргаж, Африкийн алмааст элсэн манхнуудаар Кой-Койн7 лугаа адил урсаж, энд тэндгүй тэнгэр баганадсан цамхгуудыг сүндэрлүүлж, Канадад тариа тээрэмдэж, Суматарт тамхи тариалж байв.

	Тэдгээр доллар тийнхүү газар бүр тэмцэлдэн С. Воольфийн зангалтаас Суматраас Невада руу алт болон урсаж Австралиас Ливарполийн хөвөнгийн пүүст бөөн бөөнөөрөө цутгаж байв. 

	С. Воольф өдөр шөнөгүй дороос нь босохгүй ажилд дарагдан, чөлөө завгүй ажээ. Албан тасалгааныхаg зөөлөн сандлыг налж янжуур уугиулан ихэд хөлөрсөн тэр бээр хэдэн арван захиа цахилгаан хэлж бичүүлэн, утсаар ярихын зэрэгцээгээр нэгэн албаны төлөөлөгчтэй танилцана. Баруун чихэндээ барьсан утсаараа түрүүчийнхээ хүнтэй ярьж, зүүн чихээрээ доорх түшмэдийнхээ тайланг сонсон, нэг нүдээрээ цагаа харж нөгөө нүдээрээ бичээч дэд түшмэлээ ойр эсэхийг эрэлхийлэх бөлгөө. Венын банкийг хэрхэн маргаашийн дотор мөнгөөр зодож байж буулгахаа тэр бээр өтгөн үстэй хөлөрсөн тэргүүндээ бодлогошрохын зэрэгцээгээр өмнөө сууж байгаа хүнээ Garnieг trerеs дахийг бодвол энэ хүн Rand Mires*-ийн хувьд тэнэг золиг юм даа. Аа би оройн хоолноосоо хориод минут хожигдох нь ээ. Нелли маань орой нүүрэн дундуур буулгах байхдаа гэх зэрэг элдвийг бодлогошрон суув.

	Ер нь тэр бээр долоо хоног бүр цалин хөлс, улирлын орлого, мөнгөнийхөө хүүд сая хагас доллар гүйлгээнд тогтмол оруулах бөгөөд тийм үеэрээ албан өргөөнөөсөө ч гадагш шагайхаа больж амьсгалах завгүй хөөцөлдөн хөлс хүчээ алдан байж ялалтад хүрдэг бөлгөө. 

	Тэр бээр, үе үе өөрийнхөө тэрхүү армийг ар тал руу татна. Чингэхэд тэдгээр баатарлаг армийн нь доллар бүр нь наймаас арав хорин мөнгөний олзтой буцаж ирнэ. Харин нэлээд нь дайны талбарт үрэгдэх буюу арай хэмээн эрэмдэг зэрэмдэг юм үлгэн салган ирэх нь ёстой л цус урсгасан дайн дажинд орсон гэлтэй байдаг байв. 

	Тиймээс ч С. Воольф, хамгийн ашигтай үед нь довтолж, дайрч, ухрахчилан тэрхүү амьсгаа авах чөлөөгүй ширүүн тулалдаанаа, жил бүхэн өдөр шөнө гэлгүй үргэлжлүүлж, дэлхийн бөмбөрцгийн таван тивд буй төлөөнийхөө түшмэлүүдээс тухай бүрд нь тулалдааны мэдээ сонсож тухай бүрд нь зааж тушааж байв.

	Тийнхүү гол судсыг нь барин зогсоо чөлөөгүй ажиллахдаа бараг хэдэн бээрийн чанадаас үнэрийг нь авахаар мөнгөний онцгой авьяас билигтэй хүн байв. Тэр бээр чухал үед, өөрийгөө алтны бэлтгэл нөөцтэй байлгаж, америкийн мөнгөний ханшийг өндөрт барьж байхын тулд тоо томшгүй олон сая, акцууд, хувь нийлүүлэх тэмдэгтүүдийг хил дамжуулан Европт наймаалжээ. Мөн тэр бээр энэ зорилгодоо яг л Уолт Уайтманны8 яруу найраг шиг тов тод танилцуулах хуудас хийсэн байв. Тэр бүхнийг ер нь цаг үеэ олж халаасандаа тэмтрэгдэх мөнгөтэй явдаг панзчидаас ялгаагүй сайн мэддэг С. Воольф олон улсын эрх зүйд бараг зөвшөөрөгдөхгүй шахам хорин таваас дөчин хувийн хүүтэй бэлэн мөнгөөрөө, хоцрогдсон буурай орнуудыг үгүйрүүлэн олз олбороо арвижуулсаар байв. Мөн тэр бээр жилийн эцсийн ерөнхий зөвлөгөөнөөр санасандаа хүрч Синдикатын цэвэр орлогыг гурван буман доллароор нэмэгдүүлжээ. Түүнээс өөр хэн ч ингэж эс чадах байв. 

	Бараг пүү шахам оо түрхсэн ч хөлрөхөө үл зогсох С. Воольф. өдөр болгон гар хуруугаа хэдэн зуу дахин угаавч мөн л барьсан хуудас болгон дээрээ тослог хуруунуудынхаа орыг үлдээсэн хэвээр цээжээ хүржигнүүлэн ажиллах агаад харин ажлаа дуусмагцаа хөлөрсөн толгойгоо хүйтэн усаар шүршүүлж, үс сахлаа сойздож, захаа солиод яарах тэвдэхийг үл мэдэх нэр сүртэй эрхэм хүний буурьтай албан тасалгаанаасаа гарч мөнгөн бүрээ нь далайн онгоцных шиг цангинах гоёмсог урт хар тэргэндээ суун тэр үдшээ цэнгэхээр Броадвейг өгсөн давхих бөлгөө. 

	Оройн хоолоо тэр бээр түр нөхцөн буй залуу бүсгүйнд иднэ. Чингэхдээ, орой бүр сайн хооллож, үнэтэйхэн чанга ганцхан жүнз дарсаар даруулга болгон ууна. 

	Дараа нь тэр бээр хоёр цаг хэртэй тоглохоор мөнөөх байнга очдог клубтээ хүрч, тас хар сахалтай зузаан улаан уруулынхаа чанад үе үе шивнэх төдий дуугаа хурааж, нэг их хөөрч хөсөлгүй, нэг их гутарч гундалгүй тоглох амой. 

	Тэрхүү клубт байхдаа тэр бээр аяга хиртэй кофеноос өөр юу ч эс уунам. 

	Ер нь С. Воольф бол ёстой л эрхэм хүмүүсийн нэгэн амьд жишээ нь байв. 

	Гэвч тэр бээр сормууслаг тугал хар нүдэндээ өртөх бэлхүүс нарийн, залуухан ганган охидыг хармагцаа тогтож байж эс чадан тачаадахаа орчин тойрноосоо нуух тэнхэлгүй сэтгэхгүйн нэг онцлогтой завхай хүн байв. Тэр бээр жилдээ дөрвөнтөө Парис, Лондон орж тэндээ шил толь болсон гоёмсог байруудыг хөлслөн тэдгээр хотуудаас сонгож шилж авсан ганц хоёр ганган охидоо суулгадаг байв. Мөн тэр бээр тэднийхээ зэрэгцээгээр үдэш бүр франк гэгч гоёмсог хүрмээ өмсөж их хөлийн уулгын газруудаар орж, хоёр төвгөрөө оноотуулан цухуйлгаж, нүцгэн булбарай хэнхдэгээ гаргасан хэдэн арван үзэсгэлэнт охидтой оройн зоог тогтмол барьж байв. Тэр бээр үе үе тэрхүү аяллаасаа буцаж ирэхдээ тэдгээр «зээ» нараасаа ганц хоёроор нь Нью-Йоркт дагуулан ирж үр хөврөлийг нь үзэхээр их хотын үржилтэй хөрсөнд суулгаж байв. Тэдгээр С. Воольфд шилэгдэж ирсэн Англи, Герман, Скандиновын арлуудын охид нь цөм алтан хонгор үстэй, цэцэг цэврүү шиг үзэсгэлэн төгс байв. Ийнхүү муу ядуу Самуэль Воольфзооны хүү хэмээгдэж агсан С. Воольф тийнхүү өнөөдөр, сарын нэг үзэсгэлэнт охид сольсон хүдэр чийрэг сайхан харчуул агч одон бөмбөгчидтэй өрсөлдөн, ид бахаа үзүүлэх болжээ. Мөн тэр бээр балчир ахуй үед нь шавхайтай гутлаараа нүүрэн дээгүүр нь татчих дөхдөг дээрэнгүй хонгор үстний үзэсгэлэнт охидоор тачаалаа гарган, дур хүслээ тайлах цаг, бололцоо олдоогүй залуу насныхаа дутууг нь нөхөж бахаа ханатал сольж хольж байв. 

	Тэр буцаж ирэх болгондоо, нөхцөж учирсан үзэсгэлэнт охид хүүхнүүдийнхээ мөнгөлөг хонгороос зэсэн улаан өнгийн долгиотой долгиогүй, ширүүн зөөлөн хэдэн арван сэвлэг үс авчирч Нью-Йорк дахь тохилог байрныхаа япон маажинтай шүүгээнд хадгална. Харин С. Воольф уулын дуугүй хянуур учир хэн ч түүний нь үл мэдэх бөлгөө. 

	Түүний Европ руу үе үе тийнхүү цөөн хоногоор мордох нь бас нэгэн үндэстэй. Тэр бээр уулын уян сэтгэлтэй учир хөгшин эцгээ үзэхээр жилдээ хоёр удаа хоёроос дорогшгүй хоногоор Сцентес хот руугаа очих бөгөөд урьдчилж утас шөрмөс илгээдэг заншилтай ажээ. Тэр бүгд бүхэл Сцентес хотынхон баяр хөөр болно оо. Аргагүй шүү дээ. Воольфзоон хөгшний цуутай хүү! Аз заяатай хүн! Суут ухаантан! ирж байгаа хойно. 

	С. Воольф муу хөгшин эцэгдээ үзэсгэлэнт орд адил ой мод болсон сайхан цэцэрлэг бүхий гоёмсог байшин бариулж өгөөд ирэх болгондоо төрсөн хотынхноо төмөр дааман хаалгаар нь чихүүлж, дуулуулж хуурдуулан наадуулдаг байлаа. 

	Чингэх бүрд нь хөгшин Воольфзоон, мах шөлгүй бяцхан өндгөн толгойгоо бөнжгөнүүлэн, баярласандаа нулимс цийлэлзүүлэн,

	«Ээ муу хүү минь юутай том бол оо вэ! Ийм хүн болно гэж хэн бодох вэ! Ээ, миний аз заяа гэж юун их вэ! Өдөр бүр бурхандаа баярлан залбирах минь!» гэнэ. 

	Харин С Воольф бүхэл хотынхонтойгоо залуу хөгшин, баян хоосон гэлгүй америк ардач энгийн даруу зангаар наадаж наргин тийм том хүн, ийм энгийн байх гэж хэлэхээр байх ажээ. 

	Хөгшин Воольфзоон бурхан болохоосоо өмнө ганцхан юм үзэх хүсэлтэй байжээ. Тиймээс ч тэр бээр,

	«Үгүй хүү минь. Аав чинь тэр эрхэм хүн Аллан гэдгийг чинь ямар шүү хүн болохыг нэгэнтээ ч болов харах сан!» гэвэл С. Воольф,

	« Та харна аа! Тэр хүн тань үе үе Вена, Берлинд ирдэг юм. Тэгэхэд нь л би танд утас өгчихье. Та тэгэхлээр л шууд буурчийн газар очоод миний аав гээрэй. Чингэхэд тантай уулзсандаа баярлана бий» гэв. 

	Воольфзоон хөгшин чингэхэд хатангир бяцхан гараа өргөн, толгой сэгсрэн, уйлагнаж, «Тэр эрхэм хүн Алланыг чинь би хэзээ ч харж чадахгүй биз ээ. Түүнтэй хүүрнэхийг би хэзээ ч зүрхэлшгүй. Хоёр хөл минь намайг даана гэж үү» хэмээн өгүүлж байв. 

	Эцэг хөвүүн хоёрын тэр бүр салцгаах нь хүнд байдаг байв. Воольфзоон хөгшин, хүүгийнхээ гоёмсог урт хар тэрэгний гишгүүр дээр өрөөсөн хөлөө тавьчихсан орь дуу болж, С. Воольф ч өөрийн эрхгүй мэлмэрүүлнэ. Гэвч С. Воольф цонхоо хааж хөдөлмөгцөө нулимсаа арчаад тэр бүхнийг ор тас мартан номын мөр хөөсөн еврей гэлэн шиг одох аж. 

	Тэр нь ялихгүй багтраа өвчтэй ч эрүүл чийрэг аль ч гүрний сангийн яамдын сайдуудыг мэхэлзүүлэх нэр цуутай, баян тарган, охид хүүхнүүд, хоол унданд онцгой сайн авч бас л аз жаргалтай биш байв. 

	Учир нь: тэр бээр бүх л амьдралынхаа туршид дайралдсан уулзалдсан хүн бүрийг оюун санаандаа сүүдэр ший мэт урсган, тэдгээрийг агаарт ч, далайд ч, гэрт ч шинжин, тэднийг хооронд нь буюу өөртэйгөө үе үе зэрэгцүүлэн үзэж, би эдгээр энгүүн борчуулаас ялгагдах юутай сан билээ хэмээн бодох бүрдээ айн, тэднээс ангид онцгой суут хүн болох гэж ухаан зарсаар яваад, хожмоо тэр ч гадаад, энэ ч дотоодын зах зээлийг таван хуруу шигээ мэдэх, тэр ч тайлан, энэ ч цахилгаан, утас шөрмөс гэсэн нэгэн инээдмийн, хэдэн түм буман янзын тоо цифрээр дүүрэн дэлбэрэх шахсан хавтас гэлтэй хүн болон хувирснаас өөр онцын гойд юү ч болж гавьсан юмгүй байлаа. Түүнийг одоо хэн гэх ч нэртэй суутан бэ? гэхэд тэр бээр хэн ч гэхээргүй болсон мэт байв. Тэгэхээр ч үл барам тэр бээр өөрөөсөө хоёр мянгаад жилээр хоцорчихсон мэт санагддаг агсан дорой буурай эцгээсээ доор нэр төртэй болсон мэт ажээ. Воольф, австри, герман, англи, америк хүн болж могой гуужих адил хувирч өөрчлөгдөн явсаар чухам юу болж төгсөв өө? гэвэл чухам түүнийг юу болсныг чөтгөр ч хэлж чадах гэж үү гэхээр болсон байлаа. Хэдэн жилийн тэртээх Сан-Франциско хотоос Чикаго хот орсон галт тэрэгнийхээ дугаарыг ч өнөөдөр цээжээр хэлж чадах нь: түүний зөвхөн зүйрлэгдэшгүй хурц ой ухаан, уулын сэргэг соргог сэтгэхүйн нь онцлог байлаа. Тэгээд ч түүний тэрхүү ой тойтойг нь түүнийг хүрээлэн буй хэт бишрэмтгий орчны нь залхаан уйдуулсан хуурамч яриа хөөрөө, шагшрал цуугиан, хүндэтгэл ёслол, өдөр хоногоор мэдрүүлэх тутам Воольф, улиран хувьсах сар жилийн явцад ханалыг үл мэдэх төрөлх зөндөө улам бүр хөтлөгдөн, дуугүй дүнсгэр, айвуу тайвуу ёс дүрэмдүү буурь суурьтай байхын чухлыг ухааран шунагласаар байгаад нэг мэдэхэд өөрийн эрхгүй олон түмнээсээ тасран тэр аймшиг уруу буцахын аргагүй ховх сорогдсон байв. 

	 Одоо тэр бээр зөвхөн л өөртөө хэрэгтэй Аллан, Гобби, Ллойд Харриманыг бодох аж. Учир нь түүнд тэд л мөнөөх хүн төрөлхтөн гэгч байлаа! Чингэхдээ Ллойдаас бусад хэнийг нь ч тэр бээр, аргамжааныхаа хонхроос хэтрэх бодолгүй хүмүүс хэмээн тооцдог байв! Харин тэгэхдээ тэднийг сайн мэдэхгүй хүмүүст бол, яах аргагүй биеэ даасан зүтгэлтэн шиг өөрсдийгөө бодож явдаг тодорхой нэгэн хүмүүс байв. Тэр бээр үе үе Алланы нэр алдрыг хэрхэн юунд оршдогийг бодох бөлгөө. Чингэхэд харин өөрөө өөрийнхөө нэрийг байлдан авч яваа Алланы энгийн жирийн байдал түүнд үзэгдэхээс биш, ямар нэгэн галбир намба, буурь суурь байгаа нь эс харагдах ажээ. Нар салхинд борлосон түүний хүрэн бор нүүрийг байн байн ажиглахуйд сод ухаан, ихэс дээдсийн цамаан зангийн өчүүхэн ч согог эс үзэгдэгч түүний зан аашны энгүүн жирийн төрх намба нь нэн гайхам харагдмуй. Тийм байтлаа түүний ам нээх тоолон ажил явдал нь бүтэх бөгөөд хэн ч түүний зааж заавардахаас зүрхлэн зөрөхгүй бөлгөө. 

	Харин С. Воольф бол хэрвээ ажил хэрэг нь шуудран цагаандаа орвол л ажиллаж гардаг өдөр шөнөгүй зааж зааварлаж явдаггүй хүн байв. Тиймээс ч тэр бээр Алланы тэрхүү онцлогт үе үе мэл гайхахад хүрдэг байв. 

	Тийм болохоор түүнд хамгийн чухал нь Аллантай харьцах явдал байв. Учир нь Аллан түүнийг ихэд хүндэлж, болгоомжтой нөхөрсөг, харьцах авч, харин бусдын адил байдаггүй ажээ. С.Воольф түүнийг нь сайн мэдэж байлаа.

	Аллан яг л бүх л дэд, ерөнхий инженерүүд, албаны түшмэлүүдээ чи бичгээр дуудах авч, яагаад харин түүнийг өөр олон таван үггүй «эрхэм хүн Воольф» гэх болов оо? Үнэхээр хүндэтгэснээс үү? Үгүй, хонгор минь, тэр Аллан чинь өөрийгөө л хүндрүүлэх гээ бий! Аллан нэг л өдөр мөрийг нь алгадан «Hеllo, Woоlt, how до yоu dо»9 хэмээх бий хэмээн битүү хар буун инээд нь хүрэх атлаа харин тэр бээр чингэхийг нь хүлээсээр авай. 

	Тийнхүү С. Воольф Алланыг үзэн ядах болж, чухамдаа түүнийг ямар ч үндэсгүй занах зүхэхэд хүрчээ. Чингэхлээр ч барахгүй тэр бээр, Алланы буурь суурь доргихыг нүдээрээ үзэж, нэг ч болсон өөрөөс нь царайчлан зогсохыг хэмээн горилох бөлгөө.

	Энэ бүхнээ санах бүрдээ С. Воольф ихэд махруун боддог болжээ. Үнэхээр тийм болж болох оо! С. Воольфийг... нэг өдөр чингэхийг хэн байг гэх билээ! Тиймээс ч нэгэн өдөр Синдикатын бүх эрх мэдэл түүний гарт орж болохыг яагаад нөхцөлгүй гэх бөлгөө.

	Мантгар тарган хацраа татвалзан байгаа энэ үед С. Воольф өрнөдийн хийцтэй хээнцэр шилээ гялалзсан хар нүдэндээ зүүв. 

	Амьдралдаа сэтгэж бодож явсан түүний бодлын нь дотроос зориг төгс нь ганц энэ бөгөөд энэ нь түүнийг илбэдэн эзэмджээ.

	Тиймээс ч тэр бээр С.Воольф хэмээгч хэн болохоо Макд үзүүлэхийн тул хэдэн тэрбум акцтай байх болжээ.

	С. Воольф нэгэн ширхэг янжуур асаан зууж, мөн л нэр алдрынхаа мөрөөдөлд тийнхүү автан суув. 

	
VII

	Эдисон-Био нийгэмлэг долоо хоног бүр туннелийн шинэ киногоороо, үргэлж л ашиг олсоор байв. 

	Тэр нь кино сурвалжилга бүрдээ Мак Ситигийн эд уурсын галт тэрэгний зогсоол дээгүүр мөнхөд суунаглах өтгөн хар утаа, Америкийн бүх л холбооны улсуудаас урсах хэдэн мянган бух тэрэгний чирэх эцэс төгсгөлгүй вагонуудын цуваа, ачих, өргөх, зөөх кранууд, зогсоо чөлөөгүй арзганан хөдлөх түм түмэн хүнээр дүүрсэн «чөтгөрийн хонгил», гэрэл гэгээ бүхнийг, хоёр бээрийн чанадаас сааруулан хураасан чих толгой дөжрүүлсэн нүсэр дуу шуугиантай нь дэлгэц дээр урсгаж байв. 

	Эдисон-Био нийгэмлэг бүхнийг туннелд гэсэн нэгэн чиглэлтэй тэрхүү орчин үеийн нүсэр бүтээлээрээ үзэгсдийн хорхойг дарж байв. 

	Эрэн үеийн баатарлаг үйлс агч дэлгэц дээр урсах тэрхүү нүсэр том гайхамшигт бүтээл хэмээгдэх эрээн бараан утаа униар дуу чимээ болсон ажлын түмэн зургийг үзэгсэд арваадхан минут үзэн хөхөж байв. 

	Эдисон-Био нийгэмлэгт дундад зууны үеэс, орчин үеийн төмрийн эрээн, хэчнээн сүр хүчтэй нүсэр болохыг сурталчлахдаа умарт Испанийн Билвоо, умарт Испани Шведийн Гренсберг, Гелливерагийн төмрийн хүдрийн уурхайнууд, өтгөн ширэнгэ мэт зай завсаргүй фабрикийн яндангуудынхаа үнс нурамд дарагдсан ган хайлуулах хот Охио, эргэн тойрон гал оч болсон швецийн төмөр хайлуулах зуух, Вестфален дахь төмөр хайлуулах завод, шил толь болсон ордууд, зохион бүтээгч болон жолоодогчийн нь дэргэд нь зогсоосон хүний оюун ухааны бүтээл агч арслан заан мэт машинууд, гал дөлөөр уухилж аахилсан хэсэг бүлэг хад цохио мэт том том яндан бүхий, нүүрс хүдэртэй төмөр тэвшнүүд зогсоо чөлөөгүй цутгах бүрд ховх сорж кокс, нүүрс хоёрыг улайстал 1000 градуст халах цамхгууд, өдөртөө гурван зуун тонн төмөр хайлуулж халуун төмөр голуудыг туяа татуулан урсгаж гал очоор тургилан балбагдаж гулуузлагдах «туннелийн зуушнууд» зэргийг нэг нэгэнгүй хөврүүлж байв. 

	Тэрхүү кино сурвалжилгын эцэст нэгэн нүүрсний уурхайн хонгил гарч түдэлгүй хэдэн арван төмөр тэвш чирсэн толгойгоо хаялсан морь цухуйн, дэргэд нь урт түрийтэй гутал бүхий тоос шороонд дарагдсан нэгэн хөвүүн дэлгэцнээ тодорвол тайлбарлагч «Туннелийг бариулагч» Мак Аллан нь хориод жилийн өмнө ийм нэгэн уурхайн тэрэгч хөвүүн байлаа хэмээн өгүүлэх аж. 

	Чингэхэд сүүдэр шийн танхим өөрийн эрхгүй баяр хөөрт автан нэгэн зүйлд итгэн түүндээ ган болд адил үл шантран зүтгэсэн хүний хүчин чадал, оюун ухаан юун их байдгийг бахархана. 

	Эдисон-Био нийгэмлэгийн тэрхүү сүүдэр шийн сурвалжилгаа өдөр бүр дэлхий нийтийн гучин мянган сүүдэр шийн театруудад гарваас, Сибирь, Перуд түүнийг үзээгүй хүнгүй болж Аллан буюу туннелийн барилгын томоохон түшмэлүүдийн алдар нэр ч Стивенсон10, Маркони11, Эерлих12, Кох13 нарын нэр шиг улс түмний ой тойнд шингэв.

	Гэтэл харин Аллан өөрөө, Эдисон-Био нийгэмлэгээс үснээсээ чангаалгах шахам уриулж залуулсан ч туннелийнхээ киног үзэх чөлөөгүй байв.

	Учир нь Эдисон-Био нийгэмлэг «Мак Аллан манайд зочилж байна» гэдэг киногоор нэлээд амжилтад хүрч болох байв. 

	
VIII

	Гобби «Мак маань мартсанаас хаачаа вt?» хэмээхэд ганхуур сандайлан Мауд зогсоон,

	— Түүнийг одоо Монтреалд олж үзэх вий! Гобби хэмээв. 

	Тэд, байшингийн далай руу харсан нэгдэх давхрын шилэн тагтанд тийнхүү үдэш орой болтол сууж байгаа нь ажээ. Тэдний доохон нь цэцэрлэг анир чимээгүйд умбан тэртэйд тэнгис нэгэн жигд залхуутайяа шуугин уухичиж, алс дахь хөдөлмөрийн нүргээнт чимээтэй хоршин авай. Тэд хооллохын өмнөхөн дөрвөнтөө одон бөмбөгийн Games14 хийсэн учир ганцхан цаг ч гэсэн амарч байгаа нь тэр ажээ. Эргэн тойрон гэр хотолгүй цөм анир чимээгүй харанхуйд умбасан байв. 

	Гобби ихэд ядарснаас эвшээн тэртээ дахь тэнгисийн нэгэн жигд шуугианд нойрмоглон өрөөсөн гараа аман дээрээ хөдөлгөнө. 

	Харин Мауд савласан чигээрээ суун сэрүүн байна. 

	Тэрээр бараан зангиа, нар салхинд борлосон царай зүснээс нь ялгаран зургийн негатив хальсан дээрх шиг бүрэнхийд цайвар харагдах цагаан хонгор үс, хувцастай Гоббиг ажиглан түүний хоолон дээр хүүрнэсэн С. Воольфийн мөнөөх «зээ» нарын нэг нь гудамжинд хаягдмагцаа Воольфын паянг олонд илчилснийг нь санан инээснээ, түдэлгүй эргэж Гоббигийнхаа тухай бодолд баригджээ. Ер нь цагаан цайлган зантай нуух хаахаа мэдэлгүй, заримдаа амаа хичээж яваарай хэмээн гуйхаас өөр аргагүй өөрийн нь мэдэхийг ч дургүйцдэг зүйлийг ч хүүрнэмтгий Гобби түүнд ихэд таалагддаг байв. Гобби охинд нь бараг л эцэг нь шиг хайртай байдгийн дээр заримдаа тэр бээр бүүр гэрийн эзэн шиг нь харагддаг билээ. 

	Тиймээс ч Мауд Гобби маань яг л Мак шиг миний эр нөхөр болох нь ээ хэмээн бодоход хүрч, чингэх бүрдээ зүс нь час улайн халуу оргихоо мэдрэх ажээ. 

	Энэхэн үед Гобби бүдэгхэн инээх нь сонсогджээ. Чингэхэд Мауд,

	«Гобби чи юу бодоод инээнэ вэ?» гэвэл Гобби сандлаа хяхнуулан суниаснаа,

	«Яах вэ дээ, ирэх долоо хоногт хэрхэхээ л бодоод тэр» гэв. 

	«Ахиад л чи жаал алдчихсан уу»?

	Тийм ээ. Хэрвээ халаас минь гөвөгдчихөөгүй бол би түүнээ тэмтэрч явах шүү дээ? Зургаан мянган доллароо цацчихсан шүү дээ. Өнөө л буянтай хөвгүүн Вандерштуффт хождогоор л хожсон доо» гэхэд нь Мауд хөхөрснөө

	«За, чи Макд нэг ч үг бүү цухуйлгаарай» гэвэл Гобби, 

	«За, за за» хэмээн өгүүлээд ахин эвшээмэгцээ өрөөсөн гараараа амаа дарснаа хүн нэгэнт л тэнэг төрвөл тэгж явдаг тавилантай даг аа гэв.

	Чингэснээ тэд ахиад л чимээгүй болцгоон бодолд автав. Харин савлах бүрдээ урагшаа хойшоо болох Мауд Гоббигаа ширтэн нэг алхам холдож ойртох ажгуу. Энэхэн үед тэр бээр, хүсэл эрмэлзэл, гайхал сандрал, төөрөгдлийн далайд гүйцэд умбажээ. 

	Чингээд ч өөрийн эрхгүй тэр бээр, нүдээ тас аниастай Гоббитайгаа зэрэгцэн очоод ихэд зүрхлэн,

	«Франк аа, хэрвээ бид хоёр суусан бол ямар байх сан бол?» хэмээвэл хэдэн жилийн тэртээгээс хойш хэн ч түүнд хэлээгүй нэрийг нь цуурайтуулах Маудын асуултад цочсон Гобби нүдээ нээн гүйцэд сэрвээс хормын төдий өмнөхөн нь хоёр ч алхмын тэртээ асан Маудын улаан нүүр, амьсгаа нь мэдэгдэхээр ойртож, түүний булбарай бяцхан гар нь сандлын нь аравч дээр байгааг хармагц тэр бээр бүүрч балмагдан,

	«Би яахин мэдэх билээ» хэмээн итгэлгүйхэн өгүүлээд сулхан инээх гэж оролдов. 

	Чингэхэд эмгэнэлтэй, зууван цагаан нүүрэнд нь сэтгэлийн гүнээс гэрэлтэх нүдээ талимааруулсаар Мауд бүүрч ойртож,

	Франк, яагаад би чамтай суугаагүй юм бол?» гэвэл Гобби мөчийн дараа санаа алдангуйгаар «Мак чамд илүү таалагдсанаас шүү дээ!» гэв.

	Мауд чингэхэд зөвшөөрөнгүйгээр толгой дохисноо «Франк, чи бид хоёр хамт байсан бол аз жаргалтай байх болов уу?» гэв. 

	Чингэхэд Маудыг ойртож ирээгүй ч гэсэн догдлохгүй байж эс чадах Гоббийн бачимдан сандрах нь ихсэн, сая арайхийж,

	«Хэн мэдэх вэ дээ Мауд» хэмээн инээмсэглэнэ. 

	«Франкаа, чи урьд над үнэхээр дурлаад хөөцөлдөж байсан уу, эсвэл зүгээр л дүрсгүйтэн оролдож байсан юм уу?» хэмээн Маудыг шивгэнэхэд,

	«Ёстой үнэнээсээ л дээ!» хэмээв. 

	«Франкаа, чи надтай суусан бол аз жаргалтай байх сан гэж бодож байна уу?»

	«Тийм ээ, би тэгж боддог» хэмээн Гоббиг өгүүлэхэд нарийхан хар хөмсгөө хөдөлгөн давхар бататгах мэт Мауд бодлогошронгуй толгой дохин «Тийм байсан гэж үү?»хэмээж гомдох баярлахын аль алин нь давхцахдаа сулхан шивнэв. 

	Гобби удаан тэсэж чадалгүй, яагаад Мауд тэр өнгөрсөн баларснаа дурсахад хүрэв ээ? хэмээн бодов. Чингэснээ тэр бээр биеэ эзэмдэн тэр тухай дурсаад яах вэ хэмээх гэснээ чөтгөрт алгадуул, одоо хүртэл Маудад сэтгэлтэй байгаа даа... 

	«Мауд аа, бид одоо сайн андууд шүү дээ. Тийм үү?» хэмээн жирийнхээрээ дөлгөөн дуугарав. 

	Чингэхэд үл мэдэгхэн толгой дохисон Мауд тэр хоёр нэг хоёр хормын төдий харилцан биесээ гөлрөв. Гэтэл гэнэт хэрхсэнийг бүү мэд, удаан тэсэж чадаагүй тэр хоёрын уруул өөрийн эрхгүй хүрэлцэв. 

	Мауд ухран бүдэгхэн дуу алдсанаа , агшин зуур ухаан алдсан мэт зогсоод харанхуйд далд орвол хаалга дуугарав. 

	Маудын бүлээн зөөлөн уруулыг уруулдаа хүрэхэд эцэж цуцсан гар нь балмагдан цочсондоо салганан буй тэр бээр зөөлөн сандлаасаа алгуурхан өндийн ийш тийшээ харанхуй руу сандрангуй харав. 

	Алс дахь галт тэрэгний уухичаа, далайн шуугианыг сонсмогцоо ухаан санаа нь орсон тэр бээр энгэрийнхээ цагийг ямар ч бодлогогүй татаж гаргаснаа харанхуй өрөөн дундуур орон цэцэрлэг руу буув. 

	Тэр бээр замдаа: Хэзээ ч үгүй! stop my bоy!15 Мауд намайг удахгүй ахиад харахгүй хэмээн бодож явав. 

	Малгайгаа өлгүүрээс шүүрэн салганаж чичирсэн гараараа арай ядан янжуураа асаамагцаа баярласан догдолсон, айж балмагдсан хэвээрээ гэрээс гарч одов

	Ээ, чөтгөр алгад аа, юу болчхов оо? хэмээн тэр бээр элдвийг бодлогошрон үе үе зогтусан явав. 

	Энэхэн үед Мауд харанхуй өрөөндөө шанаа тулчихсан, айн балмагдсан нүдээрээ газар ширтэн, «Ээ, Мак минь, юутай шившигтэй вэ, би чинь!» хэмээн шивнэсээр мэгшинэ. Тийм ээ, тэр ягаахан Макийнхаа улаан нүүрийг харах билээ. Тэр бүхэл үнэнээ тоочоод тиймээ шууд л салах хэрэгтэй. Харин охиноо яах вэ? Үгүй тэр охиндоо хэзээ ч эх нь байх хэрэгтэй.

	Тэр бээр айсаар л байв. Харин Гобби шатаар уруудсаар л байв. Түүний алхаа бүүрч хөнгөрсөн юм шиг Маудад санагдав. Маудын зүрх цохилон шууд босоод л,

	— Хөөе, Гобби наддаа ир! хэмээн сарваймаар ч, үгүй ээ тэнгэр минь чи юутай шившигтэй амьтан бэ? хэмээн Гоббигоос хоёр нүдээ салгаж чадахгүй талимаараан байсан тэрхүү үдшийн нь бүхэл явдал, тэр намайг үнсдэг ч болоосой... хэмээн бодож байсан бүх бодлыг нь элдэн хөөж элдвийн бодол, санаанд нь тэмцэлдэн байтал тиймээ, шударга үнэнчээрээ үлдэх ёстой! гэх мэт нэгэн санаа тэр бүхнээс тод томруун санагдав. 

	Мауд уй гашуу, гэмших айсандаа орондоо хэсэг уйлж дотроо сая онгойход: Би ер нь Макийг ирмэгц нь бүхнийг тоочин, тангараглаж уучлалт гуйя байз... Бурхан минь. Гоббийн ч бас зүрх сэтгэлийг нь шаналган, шархыг нь сэдрээчхэв. Мак минь намайгаа битгий орхи би бүгдийг нь тоочъё! За байз, нойрсох минь нойрсох минь нойрсох минь! хэмээн элдвийг бодов. 

	Маргааш өглөө нь түүнийг босож охинтойгоо усанд ороход тэр өчигдөр үдшийн тухай юу ч эс дурсах авч сэтгэл нь нэг л үл мэдэг зовуурьтай байв. Гэвч бараг зүгээр болсон ажээ. Гэхдээ Мак нь түүнийг хэмээн санаж сарвайсаар байтал! Тэр бээр өөрөө Макдаа төдий л халуун хайртай биш нь илэрчээ. Тиймээс ч тэр бээр заримдаа тогтворгүй, хуйсган гал дөл шиг элдвийн бодолд өөрийн эрхгүй автан өнгөрсөн, баларснаа дурсан бодолд орох ажээ. Хэрвээ тэр бээр Гоббид харин үнэхээр дурлаад..?

	Гобби гурван хоног тэднийхээр үзэгдсэнгүй. Тэр бээр өдөр нь чөтгөр шуламс шиг ажиллаад орой болохоор Нью-Йоркт виски уун тоглож зээлсэн дөрвөн мянган долларынхоо сүүлчийн цент хүртэл алдаж байв. 

	Тэгвэл Мауд дөрөв дэх хоногтоо уулзах хэрэгтэй учир өнөө орой хүлээж байя хэмээсэн цахилгаан түүнд илгээжээ. 

	Гоббиг ирэхэд түүнийг үзмэгцээ царай нь улайсан Мауд их л хөгжөөн наргиантай угтжээ.

	Мауд хэсэг зуур дуугүй байснаа, (Гобби хоёулаа ахиад л тэнэглэхээ больё. Чи бодооч!) Би тэр шөнөө нүд хамхилгүй хоносон шүү! Би худлаа хэлэхгүй. Би буруутайгаас биш чи буруугүй шүү. Би эхлээд Макд илэн далангүй хэлдэг юм уу? хэмээн бодлоо. Харин тэгснээ юу ч цухуйлгахгүй өнгөрөхөөр болов. Чи юу гэж бодож байна. Би хэлэх нь зөв үү? гэвэл Гобби «Мауд чи заавал хэлэх хэрэгтэй. Эсвэл би...» гэв. «Үгүй, Гобби минь сонсооч! Чи хэзээ ч хэлж болохгүй. Чамд ямар ч буруу байхгүй шүү дээ. Харин бид зүгээр л сайхан нөхдөөрөө үлдье!» гэвэл Гобби,

	«All right!»16 хэмээн түүнтэй гар барилцахдаа Маудын маань үс гэзэг нь юутай сайхан, нүд шүд нь юутай гуа үзэсгэлэн, зүрх сэтгэл нь юутай үнэнч шударга вэ. Арга ч үгүй юм даа. Түүний. ганцхан үнсэлт нь дөрвөн мянган долларын үнэтэй байх нь Never mind17 хэмээн элдвийг бодов. Чингэтэл Мауд,

	Balljungen18 ирчхэж, чи тоглох уу?» гэв. 

	Тийнхүү тэд хуучин журмын андуудаараа үлджээ. Харин Маудын нүдний харц тэр хоёрын хооронд ямар нэгэн нууц үлдсэнийг Гоббид үргэлж санагдуулах бөлгөө.

	 


ДӨРӨВДҮГЭЭР БҮЛЭГ

	
I

	Мак Аллан хөөрхий үгээгүй түг түмэн ядуусыг хүний хүчнээс хэтэрсэн хүнд ажилд яг л хөрст дэлхийн чөтгөр шуламс гэлтэй хөх төмөр шилбүүрээр тас няс шилбүүрдэн элдэж байв. 

	Тиймээс ч бүх дэлхийн олон нийт, тэрхүү далайн ёроолоос дорогш хэдэн зуун метрийн гүнд амьсгаа авах чөлөөгүй хэдэн түмэн хүнийг уухичуулан байгаа нүсэр ажлыг цус урсгах дайн дажны талбарын мэдээ сэлт рүү өнгөлзөх лүгээ адил хэдэн сая нүдээ, сонинуудын сүржин том гарчиг руу эргэлдүүлэн, чих тавьцгааж байв. 

	Гэтэл туннелийн барилгын долоо дахь жилийн эхний долоо хоногууд агч арван сард гай дайрч үлэмжийн томоохон дэлбэрэлт америкаас ухагдан буй туннелийн хонгилд болж асар их гарз сүйтгэл учруулав. 

	Ер нь ч сав хийвэл туннелийнхнээс өдөр бүр ганц хоёр хүнийг нь галт тэрэг няц дайрч, галт бодис зад дэлбэлж, газрын хөрс бяц даран, эрлэгт элдэн хороож байв. Мөн тэндхийн бүх хонгилууд дахь хэдэн зуун арслан заан шиг хөөргүүдийг үе үе шавхчуулан ажиллуулсан ус алдалт болж, хэдэн зуугаад хүнийг живүүлэх авч зоригтой нэгэн нь сугаараа татсан уснаа ажиллаасаар байдаг байв. Тийнхүү алдагдсан ус нь заримдаа буцлам шахам халуун уур манан савсуулж байх ажгуу. Гэвч голонхидоо газрын хөрсний тэрхүү усан давхаргуудыг Готтинг дахь эрдэмтэн Лойвугийн богино долгионы ойлгоор газрын гүн дахь усны давхарга, эрдэс хүдрийн нөөцийг мэдэх дамжуулах утасгүй аппарат гэлтэй нарийн багаж хэрэгслээр урьдчилан мэдэж арга хэмжээ авдаг байв. Бас өрөмдөгч машинууд нь үе үе хад чулуунд дарагдах тул тэр бүрийдээ хүний аминд хүрэхгүй өнгөрч байсангүй. Учир нь хэн ч эцсийн тэрхэн агшинд зайлж эс чадан няц дарагдах бөлгөө. Мөн уурхайн хорт хий ба цус татрах (аменин) зэрэг аюул осол өдөр бүр шахам үзэгдэж байв. Бас тэдгээрээс гадна олон түмэнд (The blends», (өлөг саа) хэмээгдэх усан доор ажиллах хүмүүст агаарын хэвийн даралт хэтэрснээс учрах нэгэн зүйлийн өвчнөөр туннелийнхэн өвчлөх болжээ. Тиймээс ч Аллан тэдгээр үл мэдэх гайхал өвчинд нэрвэгдэгсдийг эмчлэх туннелийн амралтын газрыг зориуд далайн эрэгт бариулжээ. 

	Харин чингэхдээ зургаан жилийн туршид туннелд нэгэн мянган долоон зуун арван гурван хүн амь алдсан нь бусад техникийн томоохон үйлдвэрт гардаг осол эндэгдэлтэй харьцуулбал их биш байлаа. Гэтэл долоо дахь жилийн нь аравдугаар сарын арван, түүнд хэзээ ч үл мартагдах нэгэн балаг авчирчээ... 

	Аллан энэ үеэр жил болгон арван сард олон хоногийг нь бардаг, ерөнхий үзлэгээ америкийн нутаг дээрх туннелийн барилга дээр явуулж байв аа. Тэрхүү үзлэгийг албаны нь түшмэл. инженерүүд нь «бузар ариутгагч» хэмээн нэрлэдэг амой. Тэр бээр арван сарын дөрөвнөөс «Мак Сити» хотынхоо ажилчдын сууц, бойны газар, халуун ус, эмнэлэг. эмчилгээний газрууд өөрийн нь сайшаалын үгэнд царай нь улайн бүхэл өдөржингөө сэтгэл нь догдлон яваа Маудынхаа эмчлэн сувилах газраар ч орон, эхний өдрөө үзлэгээ эхэлж, дараагийн өдрүүдэд нь албан яамд, агуулах баазууд хэдэн зуун оньсон техник хажигнаж түжигнэсэн үйлдвэрүүд, хонгилын агааржилт, хөөргүүдээр нэгт нэгэнгүй орж үзлэгээ хийж байв. 

	Мак үзлэгийнхээ дараагийн ээлжид Гобби Харриман инженер Берманнтай туннелээ эрэхээр мордов. 

	Аллан нь зогсоол, машинууд, сум, салаа болгоныг нарийн үзэх тул, тэр туннелийн эргүүл үзлэг нь олон хоног үргэлжлэх ажгуу. Тэд нар буудал болгон дээр үзлэгээ дуусмагцаа аль нэг дайралдсан галт тэргийг зогсоон сууж ялимгүй чанагшилснаа бууна. 

	Анхааруулгын улаан дохио энд тэндгүй асаастай тас харанхуй хонгилын хэсэг дэх туннелийн яс төмөр энд тэндгүй буурцаг адил ассан хүмүүсийн сүүдэр нь үе үе дэргэдүүр нь довтолгон өнгөрөх галт тэрэгнүүдийн гэрэлд сарнин байв. 

	Алсад давхин одох галт тэрэгнүүдээс харанхуй хонгил доргилон, тас няс хэмээх авч түдэлгүй тэртээ харанхуйгаас нүргэн, хаа нэгэн газар өлөгчин чонын улилдах, усны үхрийн амьсгаалдан шуухинах мэт үе үе сонсогдсоноо хааяа баргил сөөнгө дуу шиг болон замхран хүмүүсийн яриа сонсогдохоор бүдгэрэх ажээ. Чингэснээ л тэрхүү хонгилууд нь хүний инээдэд ч анирчин түмэн өнгийн гайхамшигт дуу шуугианд автсанаа нэгэн галт тэрэгний газар тэнгэр доргисон дуунд шуугин, дүнгэнээд юу ч үл дуулдахаар болох бөлгөө. Ер нь өртөө хагасын чанад ажиллаж буй өрөмдөгч машины дуу аргалын нүсэр том эвэр бүрээ шиг дуулдан, үнэхээр үлэмжийн их чимээ аниртай ажээ. Харин тэндхийн ид ажил өрнөж байгаа цэгүүд нь прожектор, олон дэнлүүний гэрэлд яг л улайдан халсан төмрийн том зуух шиг гэрэлтэх бөлгөө. 

	Алланы туннелд яваа сураг нь цахилгаан мэт түргэн түгж байв. Тоос шороонд танигдахын аргагүй болсон түүнийг очсон газар болгонд нь туннелийнхэн таньж «Макийн тухай дуугаа» ийн дуулруун:

	 

	Three cheers and a ztiger fоr him!19

	 Манай анд нөхөр шүү Мак, 

	 Малгайгаа авцгаа, өргөцгөө!

	 Магад бүгдийг чадах эр шүү, Мак

	 Маргаангүй сүрхий залуу. Good damm you jes20 даа. 

	Three chreers and a zger forhim! 

	 

	гэнэ.

	Дүүрэн хайрга чулуу ачсан тэвшнүүд дээрээ, бууж байгаа ээлжийнхнийг суулгасан галт тэрэгнүүд түжигнэн цуурайтсаар одно. 

	Ер нь Макийн тэрхүү алдар хүнд нь: тэр үеийн хүмүүсийнхээ дотор хөдөлмөр, хөрөнгийн хоорондох аймшигт зөрчил болсон тэр их ажлыг дуустал цуурайтаад өнгөрөх байв. Учир нь тэр нь, цаг үедээ ялгуулсан их нэр төрийг олон магтагдсан тэдгээр хүмүүсийн жирийн нэгэн нь байлаа. 

	Хамт олон нь түүнийг өнөөдөр «Мак..!» — Тийм ээ, Мак гэж ёстой нэг эр хүн..!» гэхээс өөрөөр магтах үг эс олно. 

	Ялангуяа түүний алдар хүндийг сайн өдрийн хүлээн авалт нь онцгой өргөх авай. Тиймээс ч тэр тухай нь: «Хэрэв чамд хүсэлт байвал Макд ганцхан мөрч бол бич.Тэр бээр яг л бидний ижил хүн шүү. Болбол сайн өдрөөр бараалхвал бүүр ч сайн. Чиний ажлыг дуулахгүйгээр тэр бээр чамайг хөөчихгүйг би сайн мэдэж байна. Тэр бээр зовлон ойлгох хүн шүү» хэмээсэн агуулгатай дуу ч гарчээ. 

	Нүд сохлом гэрэл улалзуулан цахилгаан гагнуур хүчээ авсан сэнс шиг дүнгэнэх мөнөөхөн «ариутгагч» хэмээгч туннелийн араг яс гагнагдан цутгагдах хонгилын хэсэгт ган төмөр ч хотолзох мэт доргих авай. Тоос шороонд халтартсан хүмүүсийн нүд нь цагаанаар эргэлдэн ам нь нэгэн жигд ангалзан мөнөөх дуугаа дуулцгаах авч харин юу ч эс дуулднам. 

	Чанагш байнгад ухагдсаар буй өмнөд хонгилын эцсийн өртөө хэртэйд нь алгуур хөдлөх эд уурс, шороо чулуу ачсан галт тэргүүд зогсоо зайгүй зөрөлдөн урсахаас үе үе зогсох хүлээх хэрэгтэй байлаа. Гуалин шонгууд ой шугуй мэтээр дүүрсэн тэрхүү хонгил нь үе үе чангарч суларч зүйрлэж жишимгүй чимээ авианд автах агаад, хүйтэн агаар усаар хөөрөгдөгдөн шүршигдсэн хэр нь тэдгээр шонгууд нь хэт халуунаас үйрэн, амьсгалах агаар нэн дутагдан бүгчимдэх ажээ.

	Нэгэн бяцхан хонгилын салаанд нүднийхээ хор гаргалгүй зүтгэсээр агаад тамирдан унаж, зүрх нь цохилохоо больсон нэгэн монтёрын бэлхүүсээ хүртэл нүцгэлсэн тос товууд, тоос шороонд халтардсан үхдэл, тэдний замд хэвтэхэд, харин ажилдаа яарсан хэдэн зуун хүмүүс түүний дээгүүр нь харайлдан гүйлдэж байв.

	Тэднийг чанагшлан «тамын нүхэнд хүрвэл гэрлэн дохио өгдөг бяцхан япон хүн оволзон манарах шороо тоосон дунд яг л хүрэл хөшөө шиг хөдөлгөөнгүй зогсоно. Түүний рефлекторын гэрэл агшнаа улаан шараар солигдон агснаа. гэнэт өтгөн ногоон болохуйд яг л хэдэн зуун үхдэлүүд амилан боссон юм шиг харагдах малтагч ухагчидтай цуваанууд цутгах ажээ. 

	Яаруу тэвдүү ажиллан мах болтлоо эцэж цуцсан тэндхийн хүмүүс мэнд ус, дуу шуу ч үгүй, юуг ч үл хэрэгсэцгээн бидний хэн маань хагарч холцруутсан гараараа түрэн буй төмөр тэрэг, хайрга чулуун дээгүүр чирч гулдран буй авдар авдар шиг чулуу гуалингууддаа даруулан цохиулчих вий гэсэн шиг ажиллацгаах ажгуу. 

	Тэрхүү хонгил нь далайн түвшнээс дөрвөн мянга дөрвөн зуугаад километр доор орших тул тоосорхог халуун агаар нь амьсгалын замд нэн халгаатай байв. Тиймээс Гобби эрүүл агаараа үгүйлэн эвшээх нь олширч, Харриманы нүд нь улаан нүүрнээс нь сугарчих гэж байгаа юм шиг бүлтийн амьсгаа нь давчдахад харин уурхайд дассан Аллан, л цааш нааш үймэлдэх хэдэн мянган хүний бүтээлч тэрхүү нүргээнт ажлын аагт амилан сэргэж, нүдээ цогтойёо гялалзуулан дуугүй ноомой байдлаа бүрмөсөн мартчихсан, тэр энэ рүү хашхиран, дохиж хөлс нь дааварласан булчинлаг нуруугаа гялалзуулсаар хээвнэг алхах авай. 

	Харриман нэгэн янзын эрдэс чулууны дээжийг Алланд сарвайн үзүүлээд гар дээр нь тавьснаа чихэнд нь: «Энэ чинь өнөө мэдэгдээгүй байгаа эрдэс маань шүү дээ! хэмээн өгүүлбэл Аллан, 

	«Эрдэс ий?» хэмээн хариу асуув. 

	Чингэхэд Харриман,

	Энэхүү улаан хүрэн өнгөтэй тодорхой, хэлбэр дүрсгүй, хялбархан бутрамхай эрдэс нь хөрс зүйнхээ хувьд туннелийн барилгын явцад олдсон анхны нь нээлт юм аа. Субмариниум хэмээгдэх болсон энэхүү үл мэдэгдэх эрдэс нь ихээхэн хэмжээний радиумтай учир түүний ихээхэн нөөцийг олж илрүүлэхийг хүдэр хайлуулж цэвэрлэх компани өдөр бүр тэсэж ядан хүлээж байгаа юм аа» хэмээн Алланы чихэнд хашхирвал Аллан инээмсэглэн,

	Тэдэнд таарах л юм санж!» хэмээв. 

	Чингэтэл аварга Горрилла бич шиг урт гар бүхий улаан үстэй ясархаг том биетэй нэгэн хүн өрөмдөгч машинаас буун ирэв. Нойрмогдуухан нүдний нь зовхинд шороо, хөлс нь судалтан харагдах, чулуу чирэгч мэт булиа тэр эр бол харин Ө Нийл хэмээгч Алланы хамгийн анхны инженер ирланд хүн ажээ. Түүний баруун гараас нь цус гоожиж шороо тоостой загалтан, яг л машины асгарсан тос шиг хар юм болсон харагдав. Тоос шороогоор тургилан найтаалгах түүнийг нөхөд нь бүдүүн хаймар хоолойгоор олгойдох усаар заан угаах адил шүршвээс тэр бээр чармай нүцгэн биеэ, олгойлох усанд онолдуулан хэдэнтээ эргэж бөхийснөө, усаа гоожуулсаар Аллан руу ирэв. 

	Аллан чингэхэд гарыг нь атган нэгэн юм зангавал тэрхүү лужир эр хэнэггүйхэн толгой сэгсэрснээ том гараараа үснийхээ усыг шавхрав. 

	Энэ чулуулаг бүүр махалж байна аа! хэмээн Алланы чихэнд бархиран энэ чулуу чинь улам л саарал болоод байх юм. Улаан нь бол амархан. хүүхдийн тоглоом л гэсэн үг. Бид цаг тутамд өрмийнхөө хошууг солиход хүрч байна. Бас тэгээд халууныг нь яана. Ёстой чөтгөр хэмээсэн үг» хэмээн Ө Нийлийн хэлэхэд Аллан,

	Удахгүй дээшилнэ биз!» гэв. Ө Нийл ярвайснаа «лав л гурван жилийн зай бий дээ!» гэв. 

	«Танай энд ашгүй ус олгойдохгүй байна уу?» гэвэл «Үгүй» гэв. 

	Гэтэл гэнэт өнөөх япон бяцхан хүн гэрлэн бөмбөлгөө тэдэн дээр тусган оочин тойрны нь ногоон гэрэлд умбуулбал Ө Нийл үг ч үгүй Алланыг хажуу тийш нь болгоод машин руугаа очив.

	Аллан гурав дахь ээлжийг солилцуулаад Гобби, Харриман хоёртойгоо хайрга чулуу ачсан галт тэргээр буцав. Зовлого болтлоо ядарсан тэд түдэлгүй нойрондоо автан унаад өгсөн ч, харин Аллан, галт тэрэг дөрвөн зуугаад километр урт замыг туулах тэрхүү урт удаан хугацаандаа зам зуурын улаан гэрэл асах бүрд хайрцаг тэвшнүүдээ хар нярхийлгэн зогсох, хашхирах, пижигнэн доргих зэргийг мэдрэн хагас дутуу сэрэнгэ явах бөлгөө. 

	«Аа Мак яваа юм уу. Битгий гишгэчих» хэмээцгээн хад чулуу унагаан авирцгаах хэдэн зуун хүний бүртэлзэн гүйлдэхийг там тум мэдэрсээр явлаа. 

	Тэр бээр тийнхүү галт тэргийг үе үе давхин, үе үе зогсохуйд нь бухимдаж агснаа түдэлгүй бөхөөр нойрсов.

	Чингээд өдрийн нарны хурц гэрэл сая нүдийг нь сохлом гялбуулахад тэр бээр сэрвэл галт тэрэг аль хэдийнээ, ариутгалын үзлэг» өршөөнгүй өнгөрсөнд сэтгэл нь уужран амьсгаагаа тайвнаар аван хэвийнхээ хөл хөдөлгөөндөө умбасан Мак Сити хотын зогсоолын өмнө ирчихсэн байв. 

	Инженерүүдийн усанд орохоор одоход, Гобби өрөөндөө нойрмогдуухан янжуур уугиулан хэвтэж, Харриман усны үхэр шиг амьсгаадсаар сууж байв. 

	«Гобби, чи надтай хамт манайд цай уухгүй юу? Мауд лав босчихсон байгаа. Одоо долоон цаг болчихсон байна шүү дээ» хэмээн Алланыг өгүүлэхэд Гобби янжуураа зуусан хэвээрээ. 

	«Би жаахан дуг хиймээр байна. Өнөө шөнө би ахиад ажилд гарна. Харин оройн хоолон дээр чинь буучих байх шүү» гэв. 

	«Харамсалтайяа, би тэгэхэд нь байхгүй нь» гэвэл

	«Аа, Нью—Йоркт байх хэрэг үү?» гэв. 

	«Үгүй, Буффалод байх болно оо. Бид тарган Мюллерийн хийсэн шинэ өрмийг турших санаатай» гэвэл өрмийг төдий л хэрэгссэн шинжгүй байгаа Гобби, тарган Муллерийн тэрхүү өрмийн тухай ярианаас булзан инээмсэглэнгүйгээр Мак аа! Өчигдөр Пендлетон түүний тухай бичсэн. Бодвол тэр чинь архины лүү болтой» гэв. 

	Чингэхэд Аллан («Ер нь ч энэ германчууд чинь үхэр шиг ууцгаадаг улс шүү дээ» гээд гутлынхаа тоосыг арчваас Гобби. 

	«Пендлетоны бичсэнээр бол тэр бээр, нөхдөө цэцэрлэгийн баяр хийлгээд цөмийг нь л ундуй сундуй унагаацгаасан юм байхаа» гэв. 

	Энэ үеэр, буучхаад хувцас хунараа индүүдэж нүдээ гартал гоёж гангалсан өнөөх бяцхан япон хүн тэдний дэргэдүүр найрсаг мэндэлсээр өнгөрвөл Гобби нүдээ том болгон. 

	«Goodmorning Jap21» гэв. Чингэхэд Аллан өнөөх япон хүнийг хаалгаар далд ормогц нь

	«Энэ сүрхий залуу шүү» гэв. 

	Харин тэрхүү сүрхий залуу нь хорин дөрвөн цагийн дараа хүйтэн шороонд булагдаж билээ. 

	
II

	Маргааш өглөө нь дөрвөн цагаас хэдхэн хормын өмнө туннелд дэлбэрэлт болжээ. 

	Өрөмдөгч машинуудыг нь газрын хөрсний аймшигт нуралт даршмал зуушны лааз шиг хамх дарсан тэрхүү аравдугаар сарын өглөөний аюулт дэлбэрэлт нь туннелийн амсраас дөрвөн зуун хориод километрийн чанад болов. Энэ үед салаа хонгилын машинууд тэндээс нь өртөө хэрийн чанад ажиллаж байв. 

	Уг нь тэнд хэвийн байдлаар тэслэлт хийсний дараа мөнөөх өчигдрийн япон хүний асаах прожекторын дохиогоор бэлхүүсээ хүртэл нүцгэлсэн хэдэн зуун хүмүүс, тоос шороо нь бургилан, өнхрөн нурж буй хад чулуу, хайрга шороо руу дайран ортол, гэнэт тэдгээр хүмүүс түрүүчээсээ нэг нь гараа алдлан унахгүйд нөгөө нь дарагдаж гурав дахь нь ор тас алга болон эхэлснээ түдэлгүй галт уулын дэлбэрэлтээс огигдон гарах лавын урсгалд залгигдах адил бургилан нурах хад чулуунд хөл, гар, толгойноосоо эхлэн бүхэл биеэрээ хамагдаж ажил хөдөлмөрийн хөгжөөнтэй чимээ, хүний сонсголоос хэтэрсэн аймшигт битүү нүргээнээр солигдов. Хүний гавлын яс их даралтад түүхий өндөг шиг зад үсэрч байгаа энэ үед мөнөөх бяцхан япон ч гэнэт алга болсон байв. Ийнхүү галав юүлэх адил гамшиг зовлонгийн уй гашуу гэнэт нөмөрчээ. 

	Хурдан галт тэрэгний хоёр ч толгойн хүчээр уухилан хөдлөх цул ган хуяг дуулга болсон өрөмдөгч машинуудыг мөлхөн байсан ган замаас нь хамхуул шиг хийсгэн, хад мөргүүлэн бяц буулгаж, авдар сав шиг бул чулуунуудыг мөндөр шиг буцалган ойролцоох амьсгалтай юм болгоноо хатсан навч шиг тасчиж, хайрга чулуутай төмөр вагонуудыг нь базсан цаас шиг хэмх хэмх дарж, ой шугуй шиг бэхэлгээний гуалингуудыг нь унгассан дэрс шиг хуга хуга цохисон тэрхүү аймшигт дэлбэрэлт нь: чөтгөрийн хонгилд ажиллаж буй хэнийг нь ч бусад нөхдийнхөө хэрхэхийг харахын завдал өгөлгүй улаан голтой юм тэнд нь үлдэхийн аргагүй болгон индүүджээ. 

	Тийнхүү тэрхүү дэлбэрэлт нь тэнд хэдэн секундийн дотор болж өнгөрмөгцөө, нүд ирмэхийн зуур үхсэн мэт анир чимээгүйд автан, тэртээ алсад дэлбэрэлтийн битүү нүргээн сонсогдохоос өөр юу ч үгүй болон нам гүм болжээ.

	Эргэн тойрон дахь өртөө хэртэй зайн дахиа үнсэн товрог болгосон тэрхүү аймшигт дэлбэрэлт нь уул газраасаа туннелийн гурван өртөө хэртэй зайнд үлэмж том зэс бөмбөг алсаас ойж буун айсах адил нүргэлээд гэнэт анир чимээгүй болмогцоо хахаж цацсан тоос шороо, утаа униар болон туннел шатаж байна уу! гэлтэй болов. 

	Туннелийн хонгилын тэрхэн хэсгийн утаа шороон дундаас эхлээд хэдэн зуун дүрвэж зугтсан хүмүүс шаваастай галт тэргүүд цутган аснаа дараа нь тэр хэмээх танигдахын аргагүй зүүд зэрэглээ шиг болсон хөөрхийлөлтэй явган нүцгэн хүмүүс, нэгэн хэсэг, бөөн бөөнөөрөө асгараад, харин гэнэт бүртийх ч юмгүй болов. 

	Дэлбэрэлт ядахдаа гай шиг ээлж солигдох үеэр дайрч хоёрхон километрийн алсад ажил руу яваа хоёр мянга таван зуун хүнийг нөмрөн хормын зуур тэн хагас илүүг нь ёо ч гэхийн завгүй дарж, цохиж, авч чулуудан тонилгожээ. 

	Харин чингэтэл мөнөөх харанхуй шөнө шиг тэртээ хонгилын аймшигт нам гүм гэнэт гаслаан хангинаан, галзуурч солиорогсдын инээд, орь дуу ёолоон, аврал эрсэн хашхираанаар хүрхрэн солигдов. Тэндхийн бүх л өнцөг буланд хөдөлж ухаж малтах, дуу шуу гаран мод чулуу хар няр хэмээн өнхрөх авай. Үнс нурамд лугаа адил тоос шороонд өвч дарагдсан тэнд, ядахдаа тэвнийн сүвэгчийн төдий ч гэрэл гэгээгүй амой. Гэтэл нэгэн шургааг хажуу тийшээ болон нэгэн хүн дороос нь амьсгаадан сугарч овоолгоотой хайрган дээгүүр мөлхөв. 

	Тэр хүн, «Ээ бурхаан! Та нар маань байцгаана уу?» хэмээн хэдэнтээ хашхирвал гаслаан гангинаан, амьсгаа эхэр татан хураахаас өөр юу ч эс сонстоно. Харин түүнийг тэгж тэгж дуугүй болмогц, харанхуйд бяцхан гал гэнэт сүүмэлзэн ноцсоноо огцом дүрэлзэн хавь ойрынхоо юманд халдвал, ээ бурхан минь тэрхүү галын дунд айж сандарснаас чөтгөр шуламс шиг харагдах хувцас хунарт нь гал авалцан түүдэг мэт үзэгдэх нангиад царайтай нэгэн хүн галд хөөгдсөөр дайралдсан баганад асан нэлээд дээр гарснаа эргэн гулсжээ. Чингэхэд айж сандарснаас чөтгөр шуламс шиг харагдах хөөрхий тэр хүнийг харсан, түүний сайн таних ойролцоох нь байгаа нэгэн нигер өөрийн эрхгүй чарласнаа, сандарч уймсан ухаан санаагаа тэвчин барьж,

	«Хөөе, Гобби, Гобби» хэмээв. 

	Харин Гобби түүнийг нь дуулах ч үгүй дуугарах ч үгүй сөхрөн суусан хэвээр дороо эргүү хонь шиг эргэлдэн хувцас хунартаа авалцсан галыг цохилон унтрааж, амьсгаадан уухилсаар яг л их гал доторх нойтон мөчир шиг хоёр тийшээ газар балбачин хоёр гараараа газар тулан унаж өөрийн нь нэрийг дуудан буй тэр чигийг барин алгуур мөлхөж эхлэв. Чингэснээ тэр бээр, түдэлгүй нүсэр том бараан юмтай тулгаран зог тусвал, тэнд нь нүүр нүдгүй цус нь сад тавьчихсан нэгэн нигер орь дуу тавин явган сууж байв. Түүний гялалзах хоёр том алаг нүдний нь өрөөснийг нь түдэлгүй цус бүрхэх тул нэг үе хоёр нүд нь нэг үе ганц нүд нь гялалзана. 

	Тэд хормын зуур бие биеэ харан гөлрөв. 

	Чингэтэл хэрхэхээ сайн тоймлохоо байсан Гобби, «Зайлцгаая!» хэмээн шивнээд өндийвөл мөнөөх нигер араас нь хий л сарвалзан

	«Гобби, хөөе Гобби! Юу болчих нь энэ вэ?» хэмээн хоолой нь зангиран дуугарав. 

	Гобби чингэхэд уруулаа долоон жаал бодлогошрох хэмээн оролдсоноо,

	«Зайлъя!» хэмээн галзуурсан юм шиг ширүүн өгүүлэв. 

	Мөнөөх нигер чингэхэд нь түүнээс зууран өндийх хэмээснээ, харин орь дуу тавин газар харуулдан ойчихдоо «Ээ тэнгэр бурхан минь хөл минь яачих нь энэ вэ? Хөл минь, хөл минь!» хэмээн бархирав. 

	Чингэтэл Гобби юу ч бодохыг хүсэлгүй шууд л хэрвээ дэргэдэх нөхрөө унавал хүн бүхэн хэрхэн тусалдгаараа, ухасхийн өргөх хэмээтэл харин хоёулаа газар харуулдан ойчжээ. 

	Гавлын нь ясыг ангалзтал эрүү рүү нь хүн байлгаад авав уу? гэмээр өмнө хэвтээ гуалинг өвдөгнийхөө нүдээр мөргөн унасан Гобби, харин нэг мэдэхэд түнэр харанхуй дунд үнс нурам дотор хэвтэж байв. Гэтэл их эмзэглэн өвдсөндөө түр ч бол ухаан санаа нь цэлмэн буй түүний байгаа орчинд, урьд өмнө нь үзэж дуулаагүй нүд далдирам аймшигт дэлбэрэлт болсон нь илт үзэгдэв. Чингэхүйд түүний бүх л нурууны нь булчин шөрмөс, хуйванд ээрэгдсэн хангал эмнэгийн нурууны арьс шиг татвалзан хөдлөв. 

	Гобби бүгдийг ойлгож байв. 

	Тэр бээр, ээ дэлбэрэлт гэж... ийм л юмыг хэлдэг байх нь ээ хэмээн бодов. 

	Гобби шатаж буй өрөмдөгч машины зүг хагас эргэн, түүний дэргэдэх хайрга чулуун дээрээс эхлэн эрүүний нь доохноо хүртэл хөл гар нь хугарч мултран, толгой тархи нь няц үсэрч, мод чулуунд тас дайрагдаж ам хамраа ангайн, урагшаа хойшоо тэрийсэн нүцгэн шалдан ундуй сундуй хэдэн зуун хүний хүүр үхдэл, мод чулууны хэлтэрхий, хувцас хунарын тасархай, тэрнийх гэхийн аргагүй энд тэнд хэвтээ толгой, хаа гуя, зэрэг хүний зэм сэгсийг хармагц үс нь босох шиг болон, арга буюу тэрхүү багалзуурдан буй аймшигт явдлын өмнө сөхөрчихгүйн тулд шүдээ зуув. Тэр бээр дэргэдээс нь цооноглон харагдах тэртээ хонгилыг дүүртэл, ардаа байгаа хэдэн мянган эхнэр хүүхдүүдийнхээ улаан голыг залгуулах хэмээн үмх талхны хойноос явж агаад талийгаачид болсон хөөрхий жирийн нэр алдаргүй ажлын борчуудыг дөнгөж сая ойлгон, тэндээс хэзээ ч сонсож байгаагүй шархадсан арслан, бар мэт хүржигнэн уухичин амьсгаадан, гаслан гангинахыг нь дуулах тусмаа улам бүр сүрдэн бүх цогцос нь хүйт даан хөл гар нь хөших шиг болжээ. Мөн түүний дэргэд өрөөсөн гараа даран унаж, амьсгаагүй болсон нэгэн хүний завжийг даган цус нь бургилан шожигнож байвал тэр нь мөнөөх түүний сайн таних бяцхан япон хүн байв. 

	Чингэхэд зүүд зэрэглээ шиг аймшигт явдалд дарагдсан Гобби «Зайлцгаая! Зайлцгаая! Бид эндээс зайлах хэрэгтэй» хэмээн шивнээд, хүрмээс нь зуурч эрүү хөлөөрөө хүчлэн дэм болж зүтгээ нигерээ, орь дуу тавин гасланд нэрвэгдсэн гүйцэд дутуу үхсэн хүмүүсийн хүүр, мод чулуун дундуур чирч гулдарсаар одвол, айж сандарсан нигер нь байн байн,

	«Mister Hobby, the Lord bless your sou»22 Та намайгаа битгий орхиж үз. Битгий л энд орхиж үз! Миний муу эхнэр хоёр хүүхдийг минь бодоод хөөрхий намайгаа битгий л орхиорой. Ээ буян чинь дэлгэрэх болтугай! хэмээн үглэсээр байв. 

	Эмх замбараагүй ундуй сундуй тэрхүү орчинд шатаж байгаа өрөмдөгч машины хурц гэрэл, арсайж дарсайсан элдвийн юманд сүүдэрлэгдэхүйд, Гобби, мөнөөх аймшигт дэлбэрэлтэд тас үсрэн цацагдсан хүний хаа гуя, толгой тархийг гишгэхгүй юм сан хэмээн болгоомжлон мөлхвөл гэнэт хэмх шидэгдсэн төмөр вагонуудын чанадаас нэгэн хүн өндөсхийн далд оржээ. Чингэхэд тэр бээр, мөнхүү зүг дөхөж хүрээд нэгэн аймшигтай хүний царайг хармагцаа,

	«За юу гээ вэ?» хэмээн айсан хэвээр асуувал өнөөх сүртэй царайтай хүн,

	«Гаргаач!» хэмээн амьсгаадаж байв. Гобби чингэхэд нь «Наашаа явж болохгүй. Наана чинь хөдөлбөл хад няц дарчихмаар байна» хэмээн өчив. 

	Нүүр царай нь гөлөрсөн тэр хүн чингэхэд огцомхон эргэж хайрга чулуунд залгигдах мэт, дуу чимээгүй арилав. 

	Гобби ухаан санаа нь нэлээд дээрдэхэд тэр бээр болсон явдлыг бодох гэж оролдов. Түүний бие нь ерөнхий дөө бусад нөхдийгөө бодвол эрүүл үлджээ. Гэвч түүний хөх няц болон мах нь тасарсан зүүн гар, түлэгдсэн өрөөсөн тал нь үе үе шаналгасаар байв. Тэр бээр дэлбэрэлтийн өмнөхөн Алланы даалгавраар мөнөөх час улаан эр Ө. Нийлтэй уулзан, тэр орчимд нь чулуутай вагон дээр хүүрнэж суусан, мөн дараахан нь өрөмдөгч машин дээр авирч байснаа бүүр түүр санахаас бусдыг хэрхсэнийг огт санахгүй байлаа. Лав л түүнийг өрөмдөгч машин дээр гармагц нь гэнэт газар дэлхий дайвалзах шиг болон... тэгээд л чанагш хэрхсэн нь санаанд нь ер эс орж өгчээ. Харин өрөмдөгч машинаас хэрхэн гарсныг үл мэднэ. Бодвол, тэр бээр дэлбэрэлтэд чулуудагдаа биз?

	Орь дуу тавин гаслан шаналсан нигерийг чирсээр зүтгээд тэр бээр цаашид, хэрхэхээ бодвол амь гарах нь түүнд горьдлогогүй ч биш байв. Тэр бээр хэрэв өчигдрийн талийгаач болсон монтёрын хэвтэж агсан салаа хонгилыг адаглаад хүрвэл, эсэн мэнд үлдэж болох байв. Учир нь тэнд амьсгалах хүчилтөрөгчийн аппарат, боолтын материал болон аюулын дохионы гэрэл байдаг билээ. Аллан тэр гэрлийг шалгаж үзэж байсныг тэр бээр сайн санаж байлаа. Тэр бээр салаа хонгил нь баруун талд байгааг ч мөн сайн мэдэж байв. Гэвч аль хэр хол байгаа бол? Гурван бээр үү, таван бээр үү? Үүнийг тэр бээр үл мэднэ. Хэрэв хүрч чадахгүй бол улам бүр ихсэх утаанд багтарч үхэх байв. Ингээд Гобби итгэл муутайхан урагшлан мөлхөв. 

	Гэтэл түүний хажууд нь шахам нэрийг нь дуудах шиг болоход тэр бээр уушги цээжээ хэржигнүүлж зогтусан чагнавал «Нааш ирж үз. Ө. Нийл байна» хэмээн нэгэн бүдэг дуу сонсогдов. Чингэтэл тэр нь үнэхээр өнөөх аварга том биетэй Ирланд хүн Ө Нийл байв. Баруун хацраас нь цус нөж зад тавьж царай нь үнс шиг зэвийн, хоёр нүд нь шаналсандаа улаанаар эргэлдсэн үлэмж том биетэй тэр хүн хоёр тулгавч гуалингийн хооронд хавчаастай эвхрэн сууж байв. 

	Тэрээр Гоббиг үзмэгцээ «Гобби, би одоо хүн болохоо өнгөрчээ! Юун гай нөмрөх нь энэ вэ? Маш их шаналж байна. Нэгэнт ахин хүн болохоо өнгөрсөн хойно чи маань намайгаа, буудаж амраагаад өгөөч» хэмээв. 

	Гобби чингэхэд нь гуалингийн нэгийг нь ч болов хөдөлгөх сөн хэмээн бүх хүчээ гарган зүтгэвэл харин гэнэт өөрийн эрхгүй газар харуулдан ойчив. 

	Ө. Нийл чингэхэд нь Гобби минь одоо яагаад ч нэмэргүй. Би тэртэй тэргүй хүн болохоо өнгөрсөн. Гуйх л юм хэмээвэл чи минь намайгаа буудчихаад өөрөө мөрөө хөөж үз!» хэмээв. 

	Нээрээ ч, Ө. Нийл маань өнгөрч үү дээ хэмээн Гобби энэлэнгүй харснаа, бууг нь хуйнаас нь сугалан тэнгийн дайтай юм өргөхтэй адил арай чамай өргөөд,

	«За, Ө. Нийл минь нүдээ аньж бай!» хэмээвэл

	«Яагаад тэр билээ Гобби минь..?» хэмээн гайхаш тасрангуй инээмсэглэснээ «Макд, намайг ямар ч буруугүй гэдгийг дамжуулаарай, Гобби минь баярлалаа!» хэмээв. 

	Байж ядам гашуун утаа ихсэх нь Гоббигийн найдаж байснаар мөнөөх хонгилын хэсэг дахь гал унтарч байгаагийн тэмдэг байв. Энэ нь түүнийг багалзуурдан асан аюулын нэг нь ч болсон хорлоо хэмээсэн үг байлаа. Харин чингэтэл хоёр удаа огцом тасхийвэл тэр бээр за энэ ч тэслэх бялтууд дагаа хэмээн бодов. 

	Гэрэл цацран нэгэн том модон багана шатан хонгилын уудмыг гэрэлтүүлэхэд Гобби их гэрэлд хулсан шараар харагдах алхам алхмаар урагш зүтгэн мөлхөө ганц нэг нүцгэн хүний тоос шороонд дарагдсан гар хөл нуруу турууг харж амжив. Энд тэндгүй чичрэн салгалсан гарууд гозолзон мод чулуун дороос орилоон, ёолон хадаж харин чингэх бүрийд нь хайрга чулуун хөрс үргэлж нурсаар байв. 

	Гобби уухичсаар, эргэн тойрон газар сайгүй зулсан юм шиг үхдэлүүдийг дамнан дээрээс нь дуслах, дотуур нь урсах цусан дундуур, «Ээ хүн гэдэг чинь хэчнээн их цустай амьтан бэ?» хэмээн бодсоор тамир тэнхээгүй болсон зовлогоо усан хулгана болтлоо хүчлэн чанагш мөлхөхдөө хэрхэн яаж яваагаа ч төсөөлж эс чадан дэн дун явав. 

	Айсан өвдсөндөө уйлан орь дуу тавин цээжин биеэс нь чирэгдэн агч өнөө аймшигт мөчийн нь зовлон зүдүүрээ хуваалцан яваа замын хань нигер нь үе үе түүний үс толгойг үнсэн орхихгүйг гуйн мөргөх ажээ. 

	Түүнийг, «Миний нэрийг Жексон Вашингтон хэмээдэг. Би уул нь Жоржи Штатын Атенс нутгийн хүн бөгөөд, Даниелсвиллийн Аманда Белл хэмээгч бүсгүйтэй суусан хүн одоогоос гурван жилийн өмнө чулуу зөөгчөөр туннелд Jоb23-аа эхэлсэн. Одоо тав зургаан настай хоёр хүүхэдтэй» хэмээхэд,

	«Нөхөр минь амаа тат! Битгий их зуурч үз» хэмээн Гобби хашхирав. 

	Чингэхэд Жексон хуурамчаар «Ээ, эрхэм хүн Гобби гуай таныг сайн хүн гэж хүмүүс ярьдаг үнэнээсээ шүү Гобби гуай» хэмээн чих толгойгүй озоход харин Гобби эгдүүцэн гараа угз татвал, надаас зугтана уу хэмээн айсан өнөөх нигер бүх л хүчээрээ Гоббигоос зуурч «Чи намайг эндээ үхэг хэмээн бодож байна уу! Аа, чи бодож байна уу» хэмээн уухичин санамсаргүй нүдээ хөндөгдсөндөө газар харуулдан унав. 

	Чингэснээ тэр бээр, ахиад л орь дуу тавин гараа сунган, «Гобби, Гобби, Гобби гуай надыгаа сайн сэтгэлт хөгшин эхээ бодоод битгий орхиж үзээрэй» хэмээн мөргөлөө. 

	Гоббийн цээж нь давчдах тусам түүнтэй удаан явах нь хэцүү мэт санагдавч, тэр бээр эрүүл агаартай газар уруу түүнээ чирсээр

	«За, чөтгөрт алгадуулмар аа, хурдал! Бид галт тэргэн доогуур гарах хэрэгтэй. Ахиад л чамайг гонгиноод байвал доор чинь нам цохичих нь бий» хэмээвэл

	«Ээ, Гобби минь, буянтан минь!» хэмээн Жексон Гоббигийн суран тэлээнээс нь чаргуулдан орь дуугаа тавьсаар мөлхөхөд Гобби, «Hurry up, you idiot»24 хэмээн хашхирав. Гоббийн шанааны судас дэлбэрэх шахам дэлдэх бөлгөө.

	 

	* * *

	 

	Хонгил нь гурван бээрийн хэртэй газраа гүйцэд эвдэрч, чулуу модод дарагджээ. Энд тэндгүй бэртэж хэмхэрсэн хүмүүс орилж чарлан, дуутай дуугүй байдаг л хүчээрээ гарахыг тэмүүлцгээн мөлхөж, нэг хэсэг нь аль хэдийн замаасаа ховх цохигдон гарсан чулуутай чулуугүй галт тэрэгнүүдэд авирцгааж нөгөө хэсэг нь хайрга чулуун овоон дээр өнхөрцгөөн, бусад хэсэг нь самбаачлан шуухиналдсаар цаашлах тусам, өнхөрч гулдрагсдын тоо нэмэгдсээр байв. Дөнгөж сүүмэлзэх төдий бүдэгхэн гэрэлтэй тэрхүү харанхуйд гашуун утаа улам бүр газар аван нэвчиж, амьсгалах агаараар өлссөн тэдгээр хүмүүсийн ам хамраар дүүрэх ажээ. 

	Алхам ч болсон дөхөх хэмээн тэмүүлсэн тэдгээр хүмүүс гарт дайралдсан бүхнээс угзчин, түрүүчийнхээ мөлхөж ядан байгаагаа хайр найргүй гатчин байлаа. Харин нэгэн өнгөт арьстан хутгаа сугалан таамгаар хавьтсандаа хатган урагш зүтгэж байв. Чингэтэл тэд замдаа байгаа унасан багана, онхолдсон галт тэрэг хоёрын хоорондуур өнгөрөхдөө ёстой л дайн дажин болжээ. Буу тас нясхийн суманд оногдсон нэгний нь дуу, өөр хоорондоо хэрэлдсэн нэгнийхээ уур хилэнгийн үгстэй холилдож, нэг хэсэг нь далд орон мөлхөн одоход, нөгөө нэг хэсэг нь үхлээ хүлээн үлдэх ажээ. 

	Хөлс цус нь цутгаж, шүдээ хавиран амьсгаадсан тэдгээр хүмүүс мөлхсөөр, цөөхөн тооны вагонууд бүхий дэлбэрэлтэд бараг бүх шон нь бүтэн үлдсэн нэгэн хонгилын бартаагүй шахам зам дээр гарч ирвэл харин тэнд нь нүх мэт харанхуй байв. Гэвч тэд үе үе багана шон мөргөцгөөн хавьтсан ойртсон вагонууд руугаа хашхиралдан, дандаа урагшаа! Дандаа урагшаа зүтгэсээр байлаа. Замын бартаа хориг нь багасах тусам амиа бодох хар санаа аажмаар арилж нөхөр ёсны сэтгэл аажмаар сэрж,

	«Хөөе, нааш ир, нааш ир! Энд чөлөөтэй байна». «Үүгээр нэвтэрчих болов уу?»,

	«Вагонуудын баруун талаас нь!» гэх мэт яриа хөөрөө үүсэв. 

	 

	* * *

	 

	Дэлбэрэлтээс хойш гурван цагийн дараа жинхэнэ дэлбэрэлт болсон газраас амьд үлдэгсдийн эхнийхэн нь дүнз гуалин бэхэлгээтэй гүйцэд эвдэрсэн хонгилоосоо зэрэгцээ төмөр бетон хонгилдоо ирвэл тэндхийн нь гэрлийн шугамууд эвдэрснээс нүх шиг харанхуй байв. Чингэхэд тэд нар унаа хөсөг, гэрэл гэгээгүй хэмээн бухимдацгаав. Учир нь тэрхүү дөрвөн бетон хонгилынхон нь аль хэдийнээ дүрвэж зугтаад нэг ч унаа хөсгийн вагон үлдээсэнгүй ажээ. 

	Гашуун утаа хором бүрээр ихсэхэд хүмүүс галзуурсан юм шиг зугтааж эхлэв. Тэдгээр амь тээн зугтаж яваа хүмүүс бараг бүтэн цагаар өнхөрч дугаран, гүйж харайн зугттал тэдний түрүүч нь эцэж сульдсандаа шургачин унаж эхлэв. 

	«Та минь ээ, тэнэглэхээ больцгооё. Бид ягаахан дөрвөн зуун километр зайд гүйцэж чадах билээ!»

	«Тэгвэл яах вэ?»

	«Ирж автал нь хүлээх хэрэгтэй» 

	«Ирэх ий? Хэн ирэх хэрэг вэ?» 

	«Харангадацгаана шүү дээ!»

	«Өнөө засварын газар хаа байдаг билээ»

	«Аюул ослын дохио маань хаана байдаг бил ээ?» 

	«Нээрээ. Тэр маань хаана байдаг билээ» «Мак..!»

	«Тийм ээ, хүлээцгээе, Макийг..!» хэмээцгээн мөнөөх хүмүүс, бүдүүн нарийн хэдэн янзын дуугаар хэдэнтээ хашхиралдан турхирснаа, «Хүлээцгээе Макийг! Хэрэв гарцгаавал..!» хэмээн уур хилэндээ байж ядан байв. 

	Гэвч тэд, мөнөөх л гашуун нясуун утаанаасаа ахин хөдөлцгөөв. 

	Тэдний хэн нэг нь: «Хараа та минь ээ! Энэ зогсоол шив» гэтэл үнэхээр тэдний өмнө машин техник нь эзэнгүйрэн хоцорсон нэг ч хүнгүй харанхуй зогсоол байв. 

	Тэнд лацдаж ломбодсон зөвхөн онгойлгохоос өөр хүч хөдөлмөр орохгүй хоол хүнсний өчнөөн их бэлэн зууш байдгийг сайн мэдэх тэдгээр хүмүүс итгэл төгс зогсоол руу цутгав. 

	Тийнхүү идэш уушны тэрхүү их нөөц нь айж сандарсандаа өлсгөлөн болсон тэдгээр хүмүүсийн бор ходоодоо бондойлгоод авдаг хэмээсэн донг нь хөдөлгөн тэднийг, тэр их лац ломботой зууш руу хэдэн зуугаар нь улаа үзсэн чоно шиг дайруулж харанхуйн энд тэндгүй хагар бяцар татсан анир чимээнд авхуулав. Энэ тэр идэх уух юмаар өвөр түрүү халаасаа цүнхийлгэсэн тэдгээр хүмүүс нь уурлаж унтууцсандаа хэдэн зуун шуудай борц, хатаасан талхыг элс шороо шиг асган цутгаж, хэдэн мянган шил ундааг дэмий л хагар цохилов. 

	Тэдний нэг нь «Энд дэнлүү байна» хэмээн хашхирвал харин тэдгээр нь цөм хуурай зайгаар ажилладаг аюул ослын дэнлүү байв. Чингэтэл тэд,

	 «Байг, бүү эргүүл. Буудлаа шүү!»

	 «Яагаад тэр бил ээ?»

	 «Наадах чинь тэсэрч болно шүү дээ!» гэх мэт хэсэг шуугилдав. 

	Нээрээ ч тэдгээр улангассан хүмүүст тэрхэн үг нь түвдэн зогсоход нь хангалттай үг байв. 

	Тэнд нь гашуун утаа нэгэнт нэхэн ирсэн учир тэдгээр хүмүүс арга буюу хөдөлцгөөв. 

	Гэтэл гэнэт буу тасхийн хүмүүсийн хашхиралдах сонсогдон гэрэл гэгээ болбоос тэд, зэргэлдээ хонгил руугаа холбоос гудмаар нь цутган орвол, амь дайх алгын чинээ суудлын төлөө хутга шөвөг, буу зэвсэг, алга нударгандаа хүрэлцсэн бөөн хүмүүстэй галт тэрэг ам мөлтөс хөдлөв. Чингэхэд түүнээс хожимдсондоо гайхшаа барсан тэдгээр хүмүүс хий л газар самардан «Мак аа! Хэрэв бид очвол уу, юу үзэх болдоо чи» хэмээн хашхиралдав. 

	
III

	Бүхэл туннелийнхэн үймж бужигналдан, тэрхүү хонгилд байсан нийт гурван түмэн хүн гадагшаа дүрвэж байв. Эвдэрч хэмхрээгүй хонгилынхон ч дэлбэрэлтийн нүргээнийг сонсмогцоо ажлаа хаяжээ. 

	«Тэнгис далай цөмрөв!» хэмээн хашхиралдан дүрвэхээр дайрагсдыг инженерүүд эхний үед буу гарган түр тогтоож байтал харин сүүлдээ дэлбэрэлтийн бургилах тоос шорооны түрүүч, хүний олонд яаж ч эс чадан, хориглож чадахаа байв. 

	Тэд дороо чулуу хайрга овоолгоотой галт тэрэгнүүд дээр овооролдон зогсоо чөлөөгүй гадагшаа цутгасаар байв. 

	Харин нэгэн вагон замаасаа гарснаас болж дараах арваад вагонууд нь гэнэт хориглон зогсжээ. 

	Хүмүүс хажуугийн хонгил руу сүрэг сүргээрээ дайран улаан зам дээр нь зогсон орь дуу тавьсаар галт тэргийг зогсоох авч хүмүүс аль хэдий нь дүүрэн чихэлдсэн байх учир алгын чинээ суудлын төлөө амь тэмцэн тулалдана. 

	Нэг л их аймшигт явдал учирчээ! гэхээс өөр яасныг ч хэн ч мэдэхгүй мөртөө үймээн самуун нэн их болжээ. Инженерүүд тэдэнд учрыг тайлбарлан зохицуулах гэтэл харанхуй хонгилоор утааны үнэр авмагцаа тэр олон хүмүүс «Туннел шатжээ..!» хэмээн хашхиралдан хэдэн мянгаар айж сандарцгаан галт тэрэгнүүд дүүрэн гадагш цутгаж байв. Тэгэхээр ч барахгүй дараа ээлжийн хүмүүс буюу эд уурс ачсан галт тэрэгнүүд, дэргэдүүр нь орь дуу тавьцгаан дүрвэн буй тэдгээр хүмүүсийн нөлөөгөөр дороо эргэн гадагш довтолгон байв. 

	Тийнхүү хоёрхон цагийн дотор туннелийн зуугаад километр газар эзгүйрэн хоосорч эзэд нь хаяад дүрвэсэн машинууд архайлдан, зөвхөн ганц хоёр зоримогхон инженерүүд зогсоолууд дээр хоцорсон байв. 

	Яг дэлбэрэлт гарсан газраас өртөө арай хүрэхгүй наана туннелийн ган төмөр бүрхүүлүүдийг гагнагч «ариутгагч» хэмээгч бетондолт хийж асан хүмүүсийн арваадхан вагонтой нэгэн сүүлчийн галт тэргийг инженер Берманн хориглож байв. Бүх гэрлийн шугамууд тасарсан учир, харин тэр бээр утааг нэвт харагдахаар гэрэл өгөх их чадалтай батарейгаар ажиллах дэнлүүнүүдийг тавьсан байв. 

	Хонгилын «Ариутгагч» хэмээгч бетондлогод ажиллаж байсан гурван мянган хүний хоёр мянгаад нь аль хэдий нь зугтсан тул Берманн үлдсэн ганц мянган хүнээ тэрхүү тэргээр илгээх гэж байв. 

	Харин чингэтэл айж сандарснаас ухаангүй болсон, хонгилын хэсэг бүлэг өөр хүмүүс галт тэргийг нь дайран хором бүрийд нэмэгдэн чихсээр байв. Гэвч, тэр бээр «ариутгагчид» хэмээгч гурав дөрвөн километрийн чанад бетондлого хийж буй ажилчдаа иртэл тэрхүү галт тэргийг тэвчин хүлээлгэхээр шийджээ. 

	Чингээд тэднийг «явцгаая, хөдөлье!» гэх бүрийд нь Берманн,

	«Бид бусдаа хүлээнэ шүү!» No dirty business now!25 над зургаа үсрэх гар буу байна шүү! хэмээн хашхирч байв. 

	Берманн бол тоглоом шоглоомд дургүй ажилд улаймтгай тагдгархан биетэй герман хүн байв. 

	Тэр бээр үе үе галт тэрэгний дэргэдүүр урагшаа хойшоо холхин, тээр дээрээс утаан дундаас харааж зүхэн шоволзох хүмүүсийн толгой, сарвалзах гарын зүг байн байн ууртайяа харж,

	«Битгий адгуус шиг загнаад байгаарай. Бүгдийг чинь буулгаад хаячихна шүү!» хэмээн өгүүлж байв. 

	Берманн энэ үед яг буудахад бэлнээр гар буугаа агсжээ. (Дэлбэрэлтийн үед бүх инженерүүд нь гар буутай байсан нь илэрчээ). 

	Чингэхэд бүүр сүүлдээ галт тэрэгний гишгүүр, гинж, хаа болох газар бүр хүмүүс зүүгдэн «Яваач дээ! Яваач ээ!» хэмээн хашхиралдан түгшүүр ихсэхэд тэр бээр галт тэрэгний толгойд очиж хэрвээ зөвшөөрөлгүй хөдөлбөл чинь доор нь буудна хэмээн жолоочид буу тулган, тэсэхийн аргагүй утаа униар улам ихсэвч бусдыгаа хүлээлгэсээр байлаа. 

	Гэтэл гэнэт буу нэгэнтээгээс тасхийн Берманн үтэр унавал галт тэрэг ч мөнөөх түрүүчийн суух гэж ам хамраараа хөөс буртал харайлгасан хэдэн зуун хүнийг дор нь ам мөчид хаян хөдөлжээ.

	Үлдэж хоцорсон тэдгээр хүмүүс дөрвөн зуун километр хайрга чулуун замыг тийнхүү утаанд хөөгдөн явган нүцгэн туулах болсон тул бараг алхам бүрд нь тэдний амнаас «Мак чи даанч хүний үнэргүй нохой юм даа!» хэмээн хараалын үгс урсаж байв. 

	Харин чингэтэл тэдний ард, чанадаас, тэртээ чанадаас тийнхүү гадагш тэмүүлэх хүмүүсийн тоо улам бүр нэмэгдсээр байв. 

	Нэг үгээр хэлбэл туннелд хожим нь сонины нүүрүүдийг дүүртэл мялаах, утсан чинээ улаан амины төлөө тэмцэлдэх аймшигт үсэргээ болов. 

	Явган нүцгэн явах тусмаа уур хилэн нь бадран хорссон тэдгээр хэсэг бүлэг бөөн бөөн хүмүүс, замдаа дайралдсан машин техник, зогсоол, засварын газар бүхнийг угалз салхи шиг хуу эвдлэн, гэгээ гэрэлтэй замд хүрсэн атлаа улам бүр догшрон байв. Анхны түргэн тусламжийн галт тэрэг ирэхэд яахаас ч буцахаа байсан тэдгээр хүмүүс, түүнийг улаа үзсэн ялаа батгана шиг шавж, бие биенээсээ өрсөж орцгоох хэмээн хутга шөвөг, буу зэвсэгтээ хүрэв. 

	 

	* * *

	 

	Туннелийн гүнд дэлбэрэлт болж байх тэрхэн үед Мак Сити хотод шөнө байсан ч хөл хөдөлгөөн нь татраагүй тэрхүү их хотын гэгээ гэрэлд, тэнгэрийн хөглөгөр бараан үүлс үл ялиг туяаран нэг л сүртэй байв. 

	Өдөр лүгээ адил их хөл хөдөлгөөндөө пижигнэн асан тэрхүү хот, шөнийн тэнгэрт олгойдох утаа уур, гэрэл гэгээндээ тэнгэрийн хаяатай нийлэн, газар дэлхий дээрх нэгэн янзын галт лаавын урсгал, гэлтэй нэн сүртэй харагдмуй. Түүний хэдэн түмэн дэнлүү нь нүд алдуулан нэг этгээдээсээ нөгөө этгээдээ хүртэл анивчих нь цэлмэг шөнийн одод гэлтэй ажгуу. Туннелийн татсан зэл шиг дэнж дэвсгийн хоёр талаар зулаастай юм шиг эгнэн жирийх фабрик заводын барилгын шилэн дээврүүд нь өвлийн сарны гэрэлд гялалзах голын мөсөн гэлтэй үзэгдэх авай. Тэндхийн энд тэндгүй элдэв янзын дохио чимээ өгөгч хонх, дунгууд өлжүү биш чарлалдан, ган төмөр хан ян давтагдан, газар дэлхий доргих мэт ажгуу. 

	Галт тэрэгнүүд нь хуучин хэвийнхээ янзаар чанагш янагш зөрөлдөн сүлжилдэж, үйлдвэр заводуудын нүсэр том танхимуудын салхивч сэнснүүд нь шуугин, аварга том хөөрөг, мотор, машинууд нь дүнгэнэлдэх авай. 

	Жигнүүрийн зуух шиг халуун туннелийн хонгилоос түрүүчийн галт тэргийг гарч ирэхүйд, гадаа сэрүүвтэр учир, түдэлгүй хүйтэн салхинд бээрч, шүд ам нь хавжсан тэнд сууж явсан хүмүүс аяга халуун аагтай цай уухаар гуанз, зуушны газрууд руу галт тэргээ зогсмогц цуваад түдэлгүй хуаран гэр орноо бараадахаар цахилгаан тэргүүд рүү урсаж байв. 

	Дөрвөн цагаас хэдхэн минут өнгөрч байхад туннелд гай гамшиг учрав гэдэг яриа түгж байв. Дөрвөөс арваад хором өнгөрч байхад сэрсэн Харриман ядарсандаа нойрмоглон үлгэн салган албан тасалгаандаа ирэв. 

	Ажлын хүндэд нухлагдан хатуужсан, эрс шийдэмгий, гавшгай хөнгөн тэр хүн, харин өөрөөсөө үлдсэн ганц үрээ халуун томуугаар нангиад улсад нас барсан мэдээг авсан үдшээсээ бүхэл шөнөжингөө уйлж хайлан нүд эс хамхисан тул өнөөдөр тийн их ядарч зүдэрсэн байжээ. Тэгээд бас түр ч болсон дугхийх сэн хэмээн нойрны эм хоёр гурваар нь бөөн идчихээд одоо туннелд юу болсныг ч лавлах тэнхэлгүй болон хараагаараа сандалдаа унтаж байгааг хэн ч үл мэдэх ажээ. Энэ үеэр ажилчдын байр хуарангуудад эгнээ эгнээгээр гэрэл чийдэн асаж, хэн ч гүн нойрондоо сонсом шивнэлдээн хүүрнээн гудамж бүрээр түгэн авгайчуул бөөгнөрөн гүйлдэж, урьд хойд эгнээнээс авгай харчуул бүлэг цөлгөөрөө дэнжийн шилэн дээвэртэй байшингуудыг чиглэн Синдикатын төв албан яам руу хар баарцаг татан урсаж байв. 

	Тэдгээр хүмүүс албан яамны үлэмж өндөр барилгын өмнө цугларсаар түдэлгүй шороон түмд хүрч, гудамж талбайгүй дүүрмэгцээ «Хөөе, Харриман! Юу болсныг хэлээд алиач!» хэмээн орилолдов.

	Чингэхэд ихэд догдолсон байртай нэгэн албаны түшмэл гарч,

	«Бид ч өөрсдөө ч мэдсэн юм алга» хэмээвэл, «Түшмэл зангиуд тонилцгоо! Бид түшмэл үзэх гээгүй! Бид Харриман! Харримантай уулзах маань!!» хэмээсэн сүртэй дуу түүнийг угтжээ. 

	Албан яамны өмнөх шороон түмэн хүний зүг бүрээс, бөөн бөөн, хэсэг бүлэг хүмүүс цутган, агшин бүрд цугларагсдын тоо нэмэгдсээр байв. 

	Тэгтэл нойр алдан ядарч цонхийж хөгширсөн мэт харагдах Харриманыг гарч ирэхэд, «Юу болсон бэ?» хэмээн хэдэн зуун хүмүүс олон өнгийн янз бүрийн хэлээр хашхиран асуув. 

	Харриман үгээ хэлэх хэмээн дохио өгвөл мөнөөх аймшигт олон хүний чимээ алдран нам болов. 

	Чингэхэд хадаас нь суларсан хайч шиг болсон хэлээ арай ядан хөдөлгөн асан тэр бээр,

	«Өмнөд хонгилын өрөмдөгч машин дээр дэлбэрэлт болжээ. Өөр юу ч одоогоор мэдэгдэх юм алга» хэмээвэл, «Ээ мэхлээчээ, ээ, худалчаа! Чи бас биднээс нуухаа!» хэмээн уур хилэнгийн дуу тэнгэрийн дуу мэт хариу хадав. 

	Царай нь минчийж, нүд нь томорсон Харриман чингэхэд хариу үг хэлэх хэмээсэн авч харин толгойд нь юу ч эс буух тул арга буюу хаалгаа саваад далд оров. 

	Гэтэл нэгэн чулуу агаарт шунгинан доод давхрын нэгэн цонхыг хага цохигдоход айж сандарсан нэгэн түшмэл ум хумгүй санд мэнд зугтав. 

	Харин хүмүүс зогсоо зайгүй «Харриман! Харриман!» хэмээн хашхиралдаж байв. 

	Чингэтэл ахин хаалга онгойж, буурал санчгийн нь доорх нүүр нүд нь шүр шиг улаан харагдах Харриман хүйтэн усанд булхаж нэлээд сэргэлэндүү болчихсон гарч ирээд

	«Цонх салхивч хагалаад яаж байцгаана вэ, та минь? Би үнэхээр түрүүчийнхээс илүү юм сонсоогүй! Жаахан төрх томоотой байж үзээч!» гэв. 

	Хүмүүс тэнд эндгүй хашхиралдан, «Хэчнээн нь насан хальж вэ? Хэн хэн бэ, нэрийг нь хэл!» гэвэл

	«Ээ, авхайчуул, та нар ёстой усан тэнэгүүд шүү! Би яаж тэр бүгдийг чинь мэдэх билээ» хэмээн уурсан өгүүлээд хараал хөврүүлсээр аажуухан эргэн буцаад орчхов. 

	Гудамжинд энд тэндгүй «Харриман! Харриман!» хэмээх орилолдоон улам бүр ойртсоор байв. 

	Хууль зүйг хэрэгсэхээ байсан олон түмэн, ёс горим алдагдсан тэрхэн мөчид, өөрсдийнхөө хууль зүйг тогтоон, хаа байгаа газар нь мөрдөн хөтөлдөг учир гэнэт чулуун мөндөр буулган эхлэв. 

	Чингэхэд Харриман яаруу тэвдүү гарч ирээд харин юу ч хэлж эс чадах авай. 

	«Аль тэр цахилганаа үзүүл!» хэмээн хүмүүсийн ам амандаа хашхиралдахад Харриман гайхаш алдран хэсэг зуур зогссоноо,

	«Цахилгаан гэв үү, та нар? Над тийм юм юу ч үгүй. Харин над утсаар уламжилсан мэдээ л байна» гэв. 

	Аль тэрнээ! хэмээн хүмсийн турхирахад дуулаагүй юм шиг зогссон Харриман,

	«За яах вэ, та нарт хэрэгтэй бол» хэмээн буцсанаа хэдхэн минутын дараа нэгэн бяцхан дэвтэртэй гарч ирснээ «Өрөмдөгч машин өмнөд хонгилд тэсрэлтээс дэлбэрэлттэй. 

	— 20-иос 30-аад хүн дарагдаж осолдсон Гобби» хэмээн тасалдуулан чангаар уншив. 

	Харриман хуудсыг өмнөх хүндээ өгөөд далд оров. 

	Чингэтэл тэрхэн хуудас нь төдхөн унших хэмээн улаарсан хүмүүсийн гарт агшин зуур хэдэн зуун хэсэг болон хуваагджээ. Энэхэн хугацаанд хүмүүс түр тайвширчээ. Хорь гучин хүн осолдоно гэдэг чинь чамлахааргүй аймшигтай ч харин том аюул биш бөлгөө. 

	Нэгэнт Гоббиг өрөмдөгч машины дэргэд тэр гэх ч хүн ажиллаж асныг дурдаагүй болохоор түүнд олонх нь итгэж тайвширчээ. 

	Гэвч авгайчуул гэртээ харьцгаахгүй холхилдон зүрх нь түгшицгээн бие биесээ хий л харан нэн гайхам үймэлдэн, хэрэв Харриман мэхэлсэн бол уу? гэцгээн, тэртээд сааралтан бүдэг бадаг харагдах хоёр том цооног руу асар том дэнлүүний сүүн цагаан гэрэлд гялалзан эцэс нь нийлэн шингэж, шөнийн хяруунд дарагдсан ган замын хоёр дэнжээр төв зогсоолоос туннелийн амсар хүртэл алчууртай алчуургүй, нөмрөгтэй нөмрөггүй даарч бээрэн чичирсээр хэдэн мянгаараа, цооногийн нэгэнд нь сүүмэлзсэнээ түдэлгүй үлэмжийн том гэрлээ үлэг гүрвэлийн нүд шиг улалзуулсаар ойртох галт тэргийг гөлрөн зогсоно. 

	Үе үе завсраар нь нэгээр, гурваар таваар, арваар хайрга чулуу ачаастай вагонуудыг салаавчлан угсарсан эд уурсын вагонууд бүхий галт тэрэг зургаан жилийн турш өдөр шөнөгүй хэдэн мянгантаа харагдсан шигээ хоорондоо нэгэн тогтмол зайтайгаар хэвийнхээрээ урсаж байв. Гэвч тэдгээр цугларсан хүмүүс гадагшаа үргэлжид урсан буй галт тэргүүдийг сэтгэл догдлон гөлөрсөөр авай.

	Тэд галт тэргээр ирсэн түрүүчийн ээлжийн ажилчид дээр овооролдон асууж шалгаах авч харин тэдгээр ирэгсэд нь аль хэдийн нааш хөдөлцгөөсөн учир юу ч эс мэдэх бөлгөө. 

	Хоногийн тэртээ холд болсон дэлбэрэлт нь арваадхан минутын дараа бүх туннелийн хотынхонд түгсэн нь үл таагдам зүйл байв. Бодвол аль нэг инженерийн утсаар хүүрнэсэн санамсаргүй яриа буюу эсвэл болгоомжгүй үгээс болсон нь гарцаагүй байв. Гэвч харин мэдээ сургийг чандлан хадгалснаас хэн ч тодорхой тоймтой юм сонсохгүй байлаа. 

	Зургаан цаг болтол эд уурсын галт тэрэгнүүд, ээлжийн ажилчид цувсаар байлаа. Тэдгээр нь тушаал ёсоор тавь дахь километр хүртэл явах ёстой байлаа!

	Зургаан цагт бэлэн хөдлөх хэмээсэн ээлжийнхэнд эд уурсын галт тэрэг онхолдсон тухай мэдээлж зайлуулж зам зайчлуулах болтол хүлээхийг айлдсанд хал үзсэн тэдгээр хүмүүс: Лав цаад дотор чинь осол болсон догоо! хэмээн биесээ гайхан харахад хүрчээ. 

	Авгайчуулд буудлаас явцгаахыг тушаасан авч харин тэд тушаалыг дагахгүй замын хашлага тороос зуурсан хэвээрээ, дэвсгийг гөлрөн зогсоно. Чингэтэл хүүхдүүд, залуус охид, бусад ажлын хүмүүс, сониуч зорчигсод нэмэн ирсээр улам бүр олширсоор байв. 

	Харин туннел зогсоо зайгүй өнөө л хайрга чулуу ачсан галт тэргүүдээрээ огьсоор байв. 

	Чингэтэл түдэлгүй эд уурс, хайрга чулуутай галт тэргүүд цөөрвөл хүмүүс, тэнд эндгүй дүнгэнэлдэн улмаар нэг ч галт тэрэг үзэгдэхээ болимогц улам бүр тайван биш болов. Өдөр бүр хэдий хэрийн галт тэрэг туннелд залгигдан хэдий хэр нь гардгийг барагцаалан сайн мэдэх тэдний хэн нь ч аль нэгэн галт тэрэг туннелд замаасаа гаран бусдаа хорьчихсон байх гэдэг үлгэрт үл итгэх бөлгөө. 

	Үүр манхайн цайв. 

	Харин тэрхүү дэлбэрэлтийн дуулианаар борооноор боохой хэмээгчээр Нью-Йоркийн сонинууд, «Далай цөмрөн туннел эвдэрчээ! Нэгэн түмэн хүний амь нас сүйджээ.» хэмээцгээн хэтэвчээ дүүргэж гарчээ. 

	 

	* * *

	 

	Далайн дээгүүр үүрийн элчгүй цагаан гэгээ тэнгэрийн хаяаг тэвхдэн сөхөхүйд тэртээд мушгиралдан могой мэт жирийсэн цахилгаан дэнлүүнүүд унтран, усан онгоцны яндангаас хаялах утаа суунаглаж өндөр цамхгийн гэрлэн дохио, хэн нэг нь унтраалгүй орхисон мэт анивчин эргэлдсээр түдэлгүй бас л унтарвал будан манан мөлхсөн ганц хоёр содон өндөр барилга шугамын цамхгууд, далай мэт нэлийсэн галт тэрэг бүхий төмөр замын сүлжээ болсон үлгэр домгийн мэт их хот гэнэт үүрийн туяан дор гүн бодолд автсан мэт нэн сүртэй авай. Жихүүн шиврээ бороо, далайн хүйтэн салхинд цонхийн хөхөрсөн царайнууд нь өглөөний тэрхүү гэгээ гэрэлд зэвхий шаргалтан харагдах тэдгээр авгайчуул харин байраа алдчихгүйн! төлөө тэмцэцгээн, хүүхэд шуухдаа нөмрөх дулаан энэ тэр юманд гүйлгэж байв. 

	Чингэтэл дүүрэн хүнтэй галт тэрэг давхин ирж тэр ч байтугай дөнгөж саяхан цөөхөн цагийн өмнө туннел руу эд уурс хүн хүч ачаад одсон галт тэргүүд хүртэл буцан хүмүүс ачаад ирж байлаа. 

	Хүмүүсийн үймэн цухалдах нь улам бүр ихэссээр байв. 

	Харин замаасаа буцаж ирсэн тэдгээр хүмүүс, өмнөөс нь туннелийн бүх л хүн хүч, унаа хөсөг гадагшаа тэмүүлж байсан учир эргэж ирсэн болохоор ямархан аюул осол болсон нь оньсого мэт хэвээрээ байлаа. 

	Гэвч авгайчуул ямар нэгэн араатны гай гамшгаар заналхийлэх сувдаг хоржин хоёр өлгөр нүд мэт алсад харагдах туннелийн бяцхан хоёр цооногийг айж сандран гөлөрсөөр байв. 

	Дуулианаар айж сандран үймж туннелийн дотроос, захаасаа дүрвэж зугтсан анхны хүмүүстэй галт тэрэг есөн цагийн орчим ирвэл, галт тэрэг зогсохоос өмнө толгой сэгсрэн үг хэлж чадахгүй байсан дүрвэгсэд галт тэрэг зогсмогц — Туннел шатаж байна хэмээн хашхиралдвал мөнөөх хүлээж асан хэдэн түмэн хүний үлэмж их гаслаан, хашхираан огторгуйд хадаж тэр зүг хуйлран хөдлөв. 

	Чингэтэл, ямар нэгэн гай гамшигт өөрөө ч нэрвэгдсэн нь өглөөний наранд цус нөжгүй царайлан үхдэл мэт харагдахаас нь илтэд байгаа Харриман, гэнэт вагон дээр үсрэн гарч малгайгаараа даллан хашхирав. 

	Гэтэл хэн нэгэн хүн,

	«Дуугаа намдацгаа! Харриман үг хэлэх гэж байна!» гэвэл Харриман

	«Би үнэнийг хэлэхийг тангараглая!» хэмээн үг бүрийнхээ тоогоор амнаасаа бөөн уур савсуулан өгүүлснээ цааш үргэлжлүүлэн ийн өгүүлрүүн:

	«Туннел шатна! гэдэг бол ёстой худлаа! Төмөр бетон хоёр шатахгүй шүү дээ. Дэлбэрэлт болсноос өрөмдөгч машины ар дахь цөөхөн тооны дүнз гуалин бэхэлгээ шатаж үймээн сандраан үүсгэжээ. Одоо манай инженерүүд унтрааж байна. Та нарын хэрэггүй...» хэмээтэл тэнд эндгүй шүгэл тасхийн эхнэр хүүхнүүд чулуу нүүлгэж гарав. Харин чингэхэд нь Харриман аргагүй үгээ таслан зугтаав. Тэр бээр вагоноос үсрэн бууж, буудлын албан тасалгаанд орон өөрийн мэдэлгүй сандал дээр унав. 

	Чингэхэд тэр бээр дөнгөж сая, за одоо бүх юм өнгөрчээ. Одоо Мак л өөрөө энэхүү аюул сүйрлийг зогсоох болжээ гэдгийг мэдрэв. 

	Харин чингэтэл Аллан нь оройноос нааш тэнд хүрэлцэн ирж чадахгүй ажээ!

	Буудлын сэрүүвтэрхэн, цуурайтай том танхим түргэн туслалцаа үзүүлэх хэмээсэн яарч сандарсан эмч, түшмэл инженерүүдээр дүүрсэн байв. 

	Харриман түрүүчийн уусан нойрныхоо тунгуудын эрчийг саах хэмээн сөргүүлэн бараг нэгэн данх хар кофе ууснаас болж хоёр ч муурснаа арай хэмээн давжээ. 

	Арван зургаадугаар зогсоолоос инженер Берманы нэрээр илгээсэн мэдээнээс өөр тодорхой юмгүй тэр бээр, за, одоо хэрхэх хэрэгтэй вэ? гэдэгт тулгарчээ. 

	Берманы бодлоор бол хэт халуунаас хайрцаглан бэхэлсэн дүнз гуалин бэхэлгээнүүд нь шатаж улмаар тэсрэмтгий бялтууддаа хүрэн дэлбэрч гал авалцсан байв. Тэр нь төсөөлж болох таавар ч, арван хоёрдох зогсоолдоо сонсогдтол тийм хүчтэй баймааргүй санагдав. 

	Гэвч Харриман гал командын галт тэрэгнүүдийг тэр зүг рүү илгээтэл харин тэр бүхэн нь туннелээс гадагшаа зогсоо чөлөөгүй дүрвэж зугтан буй галт тэрэгнүүдэд арга буюу шахагдан буцаж байв. 

	Харриман дөрвөн цаг гучид Нью-Йорк—Буффалогийн зөөлөн галт тэргээр яваа Аллантай яривал, тэр нь: Тэсрэмхий бялтууд галд өртлөө гээд дэлбэрэлт болох ёсгүй. Учир нь дэлбэрэх бодис нь галд шатчихдаг. Өрөмдөгч машинуудад тэсрэмтгий юм юу ч үгүй. Чингэхээр даруйхан гал командын галт тэрэгнүүдийг илгээ! Бүх зогсоолуудад инженерүүдийг тараа! Хонгилын шатаж байгаа тэрхэн хэсгийг усаар дүүрэг! Би одоо яаралтай тусгай галт тэргээр буцлаа хэмээн хариу өчжээ. 

	Гэтэл байдал нь тийнхүү Алланы өгүүлсний зоргоор бүтчихээргүй байлаа. Харриман, агшин зуурт гадагшлах бүх галт тэрэгнүүдийн хөдөлгөөнийг зохицуулавч харин нэг ч галт тэрэг дотогшилж болохооргүй болсон байв. 

	Зөвхөн арван тав, арван зургаа, арван наймдугаар буудлуудаас инженерүүд бүх галт тэрэг гадагш гарсныг мэдээлэхээс биш өөр мэдээ өгөх газар юу ч үгүй байлаа. 

	Чингээд түдэлгүй бүх зам сулрахад Харриман дараа дараагаар галт командын дөрвөн ч галт тэрэг илгээв. Хуран цугласан хүмүүс мөнөөх гал командын галт тэргийг далд ортол түр намжив. 

	Чингэтэл нийт хүмүүсийн дуу шуугиан инженерүүдийг зүхсэн ганц хоёр цөөхөн яншаа авгайчуулын үглээнд үүдэгдэн мөчөөс мөчид ихсэн байтал харин ашгүй арван цагийн хэрд «ариутгагч» хэмээгддэг туннелийн бетондогчдын түрүүчийг нь ачсан галт тэрэгнүүд ирэв. 

	Чингэхэд дэлбэрэлт хэн бүхний санаснаас нэн аймшигтай болсон нь эргэлзээгүй боллоо. 

	«Туннелийн мухрын өртөө газрынхан бүгд өнгөрчээ!?» хэмээн хашхиралдан буй өт батгана шиг дүүрэн хүнтэй галт тэрэгнүүд үргэлж л хөвсөөр байв. 

	
IV

	Туннелийн зүгээс эсэн мэнд ирсэн халтартаж цонхийсон царайтай тэдгээр харчуул тэр бүхний нь хариулж амжимгүй хэдэн мянган асуултад хоргоогдох бүрдээ золгүй явдлын тухай, өөрсдийнхөө мэдэх бүхнээ хэдхэн үгээр, хэдэн зуу дахин давтана. Авгайчуулын нэг хэсэг амьд мэнд үлдсэн эр нөхөртэйгөө дайралдсан нь баярласандаа ичиж зовохыг мартан харчуулаа хүзүүдэн үнсэж озон өөртөө итгэж ядан байхад, нөгөө нэг хэсэг эр нөхөртэйгөө дайралдаагүй нь хоолой нь чичрэн эр нөхрөө үзсэн эсэхийг тэр энэнээс там тум хэдэн зуу дахин шалгааж, нулимс асгаруулан хараан жаал гүйлдсэнээ, замын хажуу талын дэвцгийг гөлрөн нам зогсоцгоох амой. 

	«Туннелийн мухрын өртөө газрынхан цөм сүйдсэн» нь үнэнтэй ч тэнд ижил хань, ах дүүгээ хүлээн буй хүмүүс мөн л гараад ирж юу магад уу хэмээн горьдлого эс тасарсан хэвээр байв. 

	Чингэтэл хамгийн сүүлд, аюул сүйдлийн хөлд амь үрэгдээгүй мөртөө дүрвэж буцах замдаа нэг голынхоо аmiсо26-тай суудал булаалдан хутга шөвөгтөө хүрч нөхрөө намначхаад өөрөө түүндээ хутгалуулсан шархныхаа халуунд замдаа нас барсан итали хүний үхдэлтэй мөнөөх инженер Берманд хоригдож агаад, түүнийг буудагдмагц хөдөлсөн галт тэрэг ирвэл Эдисон—Биогийн зурагчид улаа үзсэн хэрээ шиг овооролдов. 

	Мөнөөх үхдэлийн хүүрийг—буудлын байшин руу дамнагдан явтал гэнэт цугларагсдын дотроос нэгэн авгай, үсээ бут бутаар нь зулгааж хувцас хунараа үм үм хүйлэн, түүн рүү «Ээ Цезаре минь, Ээ Цезаре минь!» хэмээн орь дуу талбин

	 хашхиран дайрвал хар баарцаг татсан хэдэн түмэн хүний уур хилэн нь бадран ямар нэгэн сүртэй юм дэлбэрэх лүгээ адил (яг л туннелд хүмүүсийн хашхиралдсан шиг) гэнэт нүргэлэн, «Мак хаа байна? Тэр бүхнийг хариуцах ёстой!» хэмээн хашхиралдав. 

	Чингэтэл харин мөнөөх хуран цугларагсад, Берманнд хоригдож асан тэрхүү галт тэргээр ирсэн (гол нь нигер, италичууд агч) хүмүүсийн «Одоо бидний ард ганц ч галт тэрэг байхгүй» хэмээхэд агшин зуур нам цохиулах мэт анир чимээгүй болсноо... 

	«Юу гэнээ Ахиад галт тэрэг ард үгүй?»

	«Тийм ээ, бид сүүлч нь!»

	«Та нар уу?»

	«Тийм ээ, бид сүүлч нь! Сүүлч нь!!» хэмээвэл аянгад ниргүүлсэн юм шиг болсон тэдгээр хүмүүс хий л нэг цаашаа наашаа үймэлдсэнээ,

	«Нээрээ эд нар сүүлч нь гэж үү! Нээрээ гэж үү!» хэмээн толгойгоо барилан ухаангүй үймцгээв. 

	Чингэтэл мөнөөх хар баарцаг болсон түг түмэн хүн, газар нэлдээ эргэх адил хөдлөн аймшигт дуу шуунд автваас тэнд эндгүй авгайчуул, газар самардан чарлаж, хүүхдүүд уйлалдан түймэр мэт уур хилэнгийн далайд тэд автав. 

	Чингэтэл жирвэгэр хар сахалтай тагдайсан хар польш хүн, дэргэдэх чулуун дээрээ үсрэн гарч, «Нөхөд өө! Мак, тэднийг хулгана зурам шиг ичээндээ утаж алав. Нөхдийнхөө өшөөг авцгаая!» хэмээн хашхирвал тэр олон хүн, «том хотын гудамжинд хар зам тавихад урьдаар асгадаг» бэлэн зэлэн дороо байгаа чулуунаас гартаа дайралдсан бүхнийг шүүрэн хөдөлж цөөхөн хормын дараа буудлын байшингийн ганц ч цонх бүтэн үлдээсэнгүй. 

	Тэд «Харриман гараад ир!» хэмээн хашхиралдав. Харин Харриман тэдэнд үзэгдсэнгүй. 

	Учир нь түүний дуудлагаар ирсэн гагц хоёр цагдаа тэрхүү туннелийн хотын улангассан олны эсрэг яаж ч эс чадах болсон тул, тэр бээр арга буюу амь тээн албан яамныхаа нэгэнтээ буланд хярсан туулай шиг бүгэн нуугджээ. 

	Тийнхүү уурсан улангассан олныг түүн рүү харааж зүхэн орох гэж байтал харин өнөөх нэгэн Польш хүн, —Энэ инженерүүд л буруутай хүмүүс! Тиймээс тэдний гэр орон эхнэр хүүхдийг нь хуу үнсэн товрог болгоцгооё! хэмээн санал гарав. 

	Чингэтэл хүмүүс «Тийм ээ, хүмүүс мянга мянгаараа авслагдсан шүү дээ!» хэмээн хашхиралдав. 

	Мөн л чингэтэл нөхөр нь хутгалагдан үхсэнээс хувцас нь салбарч ноорон үс нь сэгсийж сагсайсан өнөөх итали хүүхэн «Бүгдээрээ миний хойноос Цезарегийнхаа өшөөг авахын төлөө!» хэмээн хашхиран түрүүлэн гүйв. 

	Халамжит хань, тэжээгч хайрт эцгээ алдан, уй гашуу, өс хорсолд автсан тэдгээр их багагүй. хилэгнэж уурссан шороон түмэн хүн, үндэстэн улс бүрийн янз бүрийн дуугаа, алаг цоог хагас хугас дуулан «Үхэл, үхэл, мянга мянгаар шүү!» хэмээн хашхиралдан хайрга чулуун талбай дээгүүр чулуун мөндөр буулган мөрөн гол давлах адил урсав. 

	Өшин хорссон тэрхүү түг түмэн хүн уурын мунхгаар, утас цахилгааны цамхгууд, зам гүүр, харуул манааны газрууд зэрэг дайралдсан бүхнийг эвдэж, сүйтгэн устгаж, цагдаа харуулуудыг нь шүгэл чулуугаар угтаж хуу элдэн, уурсан улангассан сэтгэлээ түр ч болсон тайтгаруулцгаах ажгуу. 

	Улайрч улангассан туннелийнхэн тэдгээр галзуурч догширсон эмс авгайчуулыг хошуучлан инженерүүдийн зуслан руу ийнхүү хөдлөв. 

	Харин чингэхэд энэ үед далайн тэртээ доорх туннелийн гүнд тэрхүү утаа униар, шороо чулуун дундаас, шатаж дарагдчихаагүй бүхэн, хором бүрээр ойртож буй үхэлтэй тэмцэлдэн гэгээ гэрлийг эрэн гадагш тэмүүлсэн хэвээрээ байв. Тэдгээр нэгэн хэсэг нь утаа униар шороо тоосон дундаас гадагш тэмүүлцгээхэд нөгөө хэсэг нь бөгс цээжээ бяцлуулсан хорхой шавж шиг найгаа алдсан атлаа, ачлал горилон өндөлзөхөд, гурав дахь нь үхлээ хүлээн өнхөрч дуугаран, дөрөв дэх нь үс толгойгоо сэгсийлгэн шүдээ хавьчин, алхам ч урагшлахаасаа зүрх алдан галзуурч солиорон байв аа. 

	Чингэхэд мөн тэдний дотор эцэж цуцсан нэгээсээ хараал хүртэн, урьд өмнөө хурдны морь шиг давхин, улаан хөлтөн гишгүүлэхгүй хүмүүс ч байв. 

	Түргэн тусламжийн галт тэргүүд очоод тэдэнд чимээ болгож хонхоо дуугарган дохио өгвөл, амь мэнд гарахдаа хөшсөн тэдгээр хүмүүсийн түрүүч нь түүн рүү харанхуйгаас цутгав. Гэвч тэдгээр хүмүүс хэдэн мөчийн дараа галт тэргийг чанагш дотогшлон орох хэмээхэд айн сандрахдаа, таван бээрийн тэртээд хоёрдох галт тэрэг хүлээж байгаа гэдгийг хэн нэгнээс сонсмогцоо түүн рүү очих хэмээн бууцгаав. 

	Туннелээс хамгийн сүүлд гадагш довтолгосон галт тэргэнд дүрвэгсэд, түүнд ачаастай байсан хайрга чулуу бүгдийг нь зам дээр буулгаж орхисон тул тэр бүхнийг нь зайлуулж урагшлаа тэрхүү түргэн тусламжийн галт тэрэг мөлхөх адил чанагшлан, байж тэсэхийн аргагүй утаа униартай золговч гэрлээ харагдахгүй болтлоо дотогшилсоор байв. Түүн дотор амь насаа огоорон аймшигт явдалтай тулалдахаар цөөн тооны инженерүүд явав. Тэдгээр баг өмсөж, дэнлүү барьсан инженерүүд сая галт тэргийг битүү майн дунд мөрөө үзэхгүй болон чанагш хөдлөхийн аргагүйд хүрэн зогсохуйд түүнээс буун гартаа барьсан хонхоо дэлдсээр урьдаас нь нүүр нүдгүй их утаагаар огьж буй хонгил руу яаран орно. Гэвч тэд нар тэндээсээ нэгэн километрийн зайнд, эцэж туйлдан зүтгэсээр амьсгалтай бүхнийг аврав. 

	Тэрхүү галт тэрэг хожмоо арга буюу буцаж гарч ирвэл, бараг бүх инженерүүд нь утаанд хордож хоёр нь тэр өдөртөө нас барав. 

	
V

	Эзгүй байсан асрагчийг орлож байсан Мауд шөнийн хоёр цагт унтсан тул тэр өдөр нэлээд бөх унтаад сэрвэл, охин нь аль хэдийн бяцхан орон дээрээ өндийн суучихсан торгон хонгор сэвлэгээ салаалан сүлжиж цаг нөхцөөж суув. 

	Тэр хоёрыг дөнгөж үг сольтол цахилгаан утас барьсан зарц бүсгүй нь орж ирээд, айн сандрангуй бүлтэлзэн туннелд аймшигт дэлбэрэлт болсныг өгүүлэв. 

	Чингэхэд Мауд «Та үүнийг одоо болсон хойно авчрах нь энэ үү?» хэмээн дурамжхан асуувал зарц нь,

	«Нэгэн эрхэм хүн, таны нойрыг ханатал унтуулаарай гэж утасдсан» хэмээв. 

	Цахилгааныг нь задалбал: «Туннелд дэлбэрэлт болсон гэрээсээ бүү гар. Би орой зургаагийн орчимд очно оо» хэмээсэн байв. 

	Чингэхэд Маудын царай хувьсхийн, Гоббигийн нь! өнгөрсөн үдэш, хамт хооллоод дуу хуур болон тоглож наадсаар салсан... зэрэг нь санаанд нь буув. 

	«Юу болоов ээж ээ?» хэмээн охиноо дуугарахад тэр бээр,

	«Миний хүү! Туннелд осол болжээ» хэмээв. 

	Охин нь чингэхэд үсээ сүлжсэн хэвээр, «Олон хүн ёо ёо болох уу?» хэмээн цангинан асуув. 

	Мауд хариу дуугаралгүй өмнөхөө гөлрөн, энэ үед муу Гобби аль зэрэг цаана байгаа бол? хэмээн бодлогоширно. 

	Чингэхэд Этид түүнийг хүзүүгээр тэврэн аргадангуйгаар,

	«Ээжээ, та битгий уйлах гэлдээ. Аав, Буффалод яваа шүү дээ», хэмээснээ аавыгаа энх тунх явааг итгүүлэх гэж инээв. 

	Мауд чингэхэд усанд орохдоо өмсдөг гэрийнхээ нөмрөгийг нөмөрснөө төв буудал руу утасдвал хэсэг зуур бүрээдүүлснээ харин дөнгөж сая — Гобби юу? Үгүй үгүй, Гобби авгайгаас сураг ч үгүй хэмээн мэдэх ч үгүй буюу мэдэхийг хүсэх ч үгүй байгаа бололтой хариу сонсжээ. 

	Чингэтэл Маудын нүдэнд нулимс өөрийн эрхгүй мэлтгэнэн хүн харчих вий гэмээр болоход тэр бээр, өглөө болгоны нь зугаа саатал агч усандаа охинтойгоо шалавхан оров. Учир нь ус шаагин гоожих бүрд онцгой цуурайтай болдог халуун усны өрөөнд орилж чарлан, инээж ханиан, ус шал палхийлгэн байгаад усаа алгуур хүйтрүүлсээр цэл мөс болгон, бяцхан Этидийг гижигдүүлсэн мэт час час хөхрөөн, охинтойгоо жаал тоглох нь чухамдаа зөвхөн Этидээр ч барахгүй Маудад ч баяр баясгалантай байдаг байв. Дараа нь тэр бээр гоёл заслаа хийгээд өглөөнийхөө цайг ууж, өөрийнхөө хамгийн аз жаргалтай мөч хэмээгдэх тэрхүү үйлдлээ, охиныхоо хүсэлтээр бяцхан ширээ сандал, самбар төхөөрүүлж талбиулснаас хойш үргэлжид «сургууль» гэгдэх болсон бяцхан өрөөнд нь охиноо оруулахаар төгсгөдөг байв. 

	Гэтэл энэ өглөө тэр бээр, усанд орсон төдий болон ёс гүйцээгээд ямар ч хөгжөөн наргиангүй болсон тул, охин нь түүний сэтгэлийг сэргээх хэмээн хэчнээн оролдовч харин тэрхүү оролдлого нь Маудыг заяатай уйлуулчихсангүй. Тэр бээр халуун усныхаа өрөөнөөс гармагц, ахин төв контор лүгээ утас шөрмөс болон, арай хэмээн Харримантай цөөхөн үг соливоос, осол аюул нь үнэхээр үлэмж их болсон ажээ. 

	Маудыг улам бүр тайван биш болгоход сая түүнд «Гэрээсээ холдож болохгүй шүү!» гэдэг гайхалтай үг дахин санаанд нь оров. Яагаад тэр бил ээ? Макийн тэрхүү үгийг тэр бүүр ойлгож эс чадав. Чингээд тэр бээр гайхшаа барахаараа хүүхдүүдийнхээ асарч сувилах газар луу очиж асрагч сувилагч нар лүгээ шивнэлдэв. Бас л тэнд үймээн сандраан болжээ. Чингэхэд нь тэр бээр чухам яагаад ч тэр үү, өөрийнхөө бяцхан өвчтөнүүдтэй жаал хүүрнэн, сэтгэлээ сэргээгээд, тэндээсээ гаран мөн л айж сандарсан хэвээрээ гэртээ ирэв. 

	Мауд мөн л гэртээ ирчихсэн хойно, яагаад би гэрээ сахих болов оо? Мак миний орох гарахыг цагдах эрхгүйсээн! гэх зэрэг элдвийг бодлогошров. 

	Тэр бээр утас шөрмөсөөр хэл ам авалцах хэмээн хэчнээн оролдовч харин яаж ч чадсангүй. 

	Чингэхээр нь Мауд алчуураа шүүрэн, «Мак болсон хойно санаанд орсноо хэлээ биз. Би яагаад гэр сахих бил ээ? Очиж очиж одоо шүү! Айж сандарсан хүүхнүүдэд хэн нэг зөв үг хэлэх хүн одоо л чухал. Би юу ч болсон очдог» хэмээн амандаа гөвтнөн гарахыг завдсанаа харин зогтусаж алчуураа эргүүлж чулуудаад унтлагынхаа өрөөнөөс Макийнхаа цахилгааныг авчран бараг зуу дахин уншив. 

	Тийм ээ, яагаад тийн өгүүлэх болов? Чухам яагаад тэгэх болов оо?

	Дэлбэрэлт, гай гамшиг тийм их болов уу?

	Тийм ээ, харин чингэх тусмаа л тэр бээр өөрөө хүний араар суухгүй байх хэрэгтэй байв. Тэгэхээр ч барахгүй тэр авгай хүүхдүүдэд аль болохуйц яаралтай тусламж үзүүлэх үүрэгтэй байжээ. Тиймээс ч Мауд Макд өшин уурсаж, гарахаар хатуу шийджээ. Гэвч тэр бээр чухам юу болж хэрхсэнийг мэдэхийг хүсэж байв. Харин Макийн онцгой зааврыг зөрчихийг тэр бээр бас л эргэлзсээр авай. Гэтэл юунд хэрхсэнээ мэдэхгүй атлаа тийнхүү битүү айж эмээн байсан тэр бээр өөрийн эрхгүй шар резин цуваа нөмрөн толгойдоо алчуур зангидав. 

	Тийнхүү Мауд гаран одох болов.

	Харин тэр бээр чингээд босго алхмагцаа,

	— Ээ зайлуул, Мак гэж ядахдаа тэр нэг дэмий балай утас цахилгаанаараа зовоох гэж! Очиж очиж ийм өдөр ганц муу бяцхан охиноо ганцаар нь орхих гэж үү хэмээн гэнэт айж сандран, охиныгоо мөнөөх «сургууль» гэгчээс нь гарган малгайг нь духдуулж, бяцхан цувыг нь өмсгөн «Хоёулаа гарчхаад ирнэ ээ!» хэмээн одов. 

	Цэцэрлэгийн чийг даасан зам дээгүүр нэгэн мэлхийг дэвхрэхүйд Мауд айн цочихдоо заяатай л гишгэчихсэнгүй. 

	Чингэхэд Этид ихэд баярлан, «Хөөе. —Ээжээ, энэ жаахан мэлхийг! Тэр юун их нор оо вэ? Яагаад энэ бороо орох болгонд л гардаг юм бэ?» хэмээв. 

	Тэр өдөр үнэхээр ёозгүй, муухай, гунигтай байв. 

	Гудамжинд салхи уугин, хүйтэн бороо асгаж байв. Чингэхэд Мауд өчигдөрхөн дулаан байж билээ хэмээн бодлогоширно. Харин Этид ногоон зүлгэн дээр том том алхлан их л хөгжөөнтэй явав. Чингэтэл тэдний нүдэнд сүрлэг өндөр албан яамдын барилга, үйлдвэр заводын яндан, өндөр хүчдэлийн ой шугуй мэт шонгууд бүхий туннелийн хот, бороо, шороонд зэвхийрэн тодорвол хэдэн жилийн тэртээгээс анх удаа өнөөдөр ганц ч хайрга чулуу ачсан галт тэрэг үл үзэгдэхийг үзэв. Харин үйлдвэр заводын яндангуудаас бөөн бөөн хар утаа олгойдсон хэвээр ажгуу. 

	Тэр бүхнийг хараад тэр бээр энэ ч өнөөх дэлбэрэлт сүйтгэлийн газар лав биш хойно доо хэмээн бодсон ч туннел үнэхээр аймшигтай том учраас! харин түүний эмээн балмагдсан ой ухааныг үймүүлэн хутгасаар байв. 

	Чингэтэл тэр бээр гэнэт зогтусан,

	— Чш! хэмээвэл мөн чимээ авсан охин нь юу болсныг үзэхээр эх өөдөө ирж өргүүлбэл, тэдний дэргэдхэн үлэмжийн их орилоон, чарлаан, хашхираан хадаж, хаашаа яваа нь үл мэдэгдэх хэдэн мянган хүний саарал татсан толгой агзганан хөдлөө харагдав. 

	«Юунд эдгээр хүмүүс орилон хашхична вэ?» хэмээн Этидийг асуувал Мауд,

	«Миний хүү! эдгээр хүмүүс гай гамшиг аюул ослоос үймээн сандраа биз ээ. Хэрвээ миний хүү шиг жаахан хүүхдүүдийн аавуудад аюул зовлон тохиолдвол, ээж шиг нь ээжүүд нь хэцүү шүү дээ» хэмээв. 

	Этид чингэхэд толгой дохин хэсэг зуур чимээгүй болсноо «Ээж ээ тийм их том аюул бол оо юу?» хэмээв. 

	Мауд тэгэхэд нь мөрөө хавчсанаа,

	«Тийм байхаа хүү минь. Энэ их том аюул болсон догоо! Түргэлж үз» хэмээв. Чингээд тэр бээр за би хэрхэх бил ээ? Тийм ээ, хүч туслалцах хэрэгтэй... хэмээн урагш алхлав. 

	Хүмүүсийн орилж хашхирах нь чангаран улам бүр ойртоход Мауд зогтусан гэнэт цочин, харваас хоромхон зуур бүтэн байсан утасны шонгууд хадуурд дайрагдсан хялгана адил уналан, ганц хоёр үлдсэн шондоо татагдсан утас нь толгой дээр нь чичрэн салганах ажгуу. 

	Чингэхэд тэр бээр охиныхоо хөгжөөнтэй асуултыг анхаарахаа больж, санд мэнд яаран урагш алхав. Эд яаж байгаа нь энэ вэ? Юу болох нь энэ вэ? хэмээн явахынхаа зуур уурсан элдвийг бодсон тэр бээр Макийнхаа хэлснээр хариад хамаг цонх хаалгаа жин тан болгоод суучихдаг юм уу ч хэмээн бодов. 

	Харин чингэтэл тэр бүхэн нь түүнд гай гамшгийн өмнө сөхрөн, зовон зүдэрсэн хөөрхий хүмүүсээс зугтаан хулчийсан ичгүүртэй үйлдэл мэт санагдах тул, хэрвээ тэр бээр болдог бол тэдний төлөө хэрэгтэй бүхнийг чадах ядахаараа хийх хэрэгтэй мэт байлаа. Ер нь ч тэдгээр бүх эрэгтэй эмэгтэйчүүл түүний бяцхан тусыг нь өндөрт үнэлэн хаа харагдсан газар нь хүндэлж байдаг бөлгөө. Харин Мак хэрвээ тэр бээр өнөөдөр энд байвал хэрхэх байсан бол? Лав л эдний дунд л зогсох..! хэмээн болов. Мөнөөх шороон түмэн ойртсоор л байв. 

	Ээжээ, юунд энэ улс хашхиралдан дуу дуулнам бэ? хэмээн Этид айсан байртай асуув. 

	Нээрээ ч тэд дуулж байв. Тэдэнтэй хамт нэгэн янзын аймшигт орилоон хашхираан улам бүр ойртон айсуй. Үе үе огцом хадах хашхиралдаан чарлаан ч сонсогдож байв. Уудам өргөн хайрга чулуун талбай дээгүүр, түмэн хүний толгой хуурагдсан тариа адил шоволзон чанадхан нь нэгэн бяцхан галт тэрэгний толгой нүүлгэсэн чулуунд нь зад үсэрч байгаа харагдана. 

	Охин нь «Ээжээ..? хэмээн тасхийв. 

	Чингэхэд, юу болох нь энэ вэ? Би гарахгүй л байдаг байжээ хэмээн дагжин зогсов. 

	Түүнийг хармагцаа мөнөөх олон хүмүүсийн түрүүч нь замыг нь хаан нөмрөн ирвэл, тэр бээр хэсэг зуур торонд орсон болжмор шиг бачимдан гүйснээ сая, харин мөнөөх хүмүүсийн олонх нь авгай хүүхдүүд байхыг мэдмэгцээ «За даа авгайчуул шив дээ...» хэмээн ахин зориг орон, өмнөөс тосон очвол, Ээ бурхан, ямар гай гамшиг учрах нь энэ вэ! гэмээр мөнөөх хүмүүс нь сэтгэлийг нь шимшрүүлжээ. 

	Авгайчуудын түрүүч нь түүнд амьсгаадан уухилсаар тулаад иржээ. 

	«Юу болчих тань энэ вэ?» хэмээн Мауд хашхирвал тэр нь ёстой тэнгэрт хилэгнэсэн оготнын дуу гэлтэй байв. Харин тэр бээр, уур хилэнгээр хэдэн буман нүд нь очтон дүрэлзэж, хувцас нь бороо шороонд налам цохиулж, энгэр заам нь ярагдаж дэлэн хөх, нүцгэн хэнхдэг нь гялалзан галзуурч догширсон тэдгээр хүмүүсийн нүүр царайг дөнгөж хармагцаа айн сандарчээ. 

	Түүний үгийг сонсох, хариу хэлэх хүн ч үгүй бөгөөд, өлсөж цангасан түмэн ам нэг зэрэг хөдлөх шиг болон, «Бүгдээрээ амь үрэгджээ!» хэмээн хэдэн арван хэлийн хэдэн зуун өнгөөр хариу хашхиралдав. Гэтэл гэнэт тэдгээр авгайчуулын хэн нэгэн нь, «Хараа та минь ээ, энэ чинь Макийн өлөгчин байна. Наадахыгаа нам цохь хэмээх нь сонсогдвол осолдохгүй өмссөн хүрэм нь навс савс болон, үс гэзэг нь сэгсийсэн, багтарчих шахтлаа уурласан нэгэн хүүхэн чулуу шүүрэн шидвээс мөнөөх чулуу нь дээгүүр нь шүнгэнэн өнгөрөв.. 

	Мауд чингэхэд нь хөөрхий үрээ харцаганаас хаацайлах жигүүртэн лүгээ адил охиноо шүүрэн өмнөө авчраад

	«Мак та нарыг яачихаа вэ?» хэмээн айсан нүдээрээ эргэн тойрноо ширтэн дуугарвал хэн ч түүнийг нь үл сонсох ажээ. 

	Хар баарцаг татсан тэрхүү олон хүн, энд тэнд хааяа зэвүүцэн хашхирах ганц нэг дуу шуунд сэдэгдэн аянга мэт аймшигтайяа дуугаран гэнэт тал бүхнээс нь чулуудвал биеэ хураан бүлтэлзсэн хөөрхий Мауд арваадхан алхмын зайтай эргэн тойрон нөмөрсөн түмэн хүний нүдэнд өшил хорсол, галзуу солио дүрэлзэн бийг хармагцаа, сая ноцтой явдал болсныг ухааран, хүйтэн хөлсөө дуслуулсаар, «Ээ бурхан минь... бурхан минь... гагц үрийг минь авраарай?» хэмээн амандаа залбирч эхлэв. 

	Гэтэл гэнэт энд тэндгүй, «Наадахыгаа нам цохь! Мак өртэй хүн?» хэмээсэн авгайчуулын дуу аюулын дохио адил хадвал нэгэн хавтгай чулуу охины нь цээжинд тусав. 

	Хөөрхий охин нь чингэхэд тэр дороо нэг ч үг дуугарч амжилгүй тарлагдсан цэцэг шиг дайван эцсийн удаа өөрийг нь харснаа татвалзан үтэр ойчив. 

	«Ээ бурхан тэнгэр, яацгаах чинь энэ вэ?» хэмээн хашхирсаар Мауд охиноо шүүрвэл энд тэндгүй,

	«Мак төлөх ёстой!»

	«Хэрхдэгийг Мак мэдэг!»

	«Хохь нь! Хохь нь!» хэмээн эргэн тойрон өш хорслоор буцалсан нүднүүд аймшигтайяа ёлтолзон, хэдэн зуун гар чулуу шүүрэв... 

	Хэрвээ Мауд аймхай хулчгар байсан бол, өвдөг сөхрөн уйлагнан наманчилж, тэрхэн эцсийнхээ мөчид галзууран догширсон түмэн хүний өрөвдөх сэтгэлийг хөдөлгөж чадах байлаа. Гэтэл мөнөөх бяцхан булбарай мандарваа цэцэг шиг Мауд, хөөрхий охиныхоо амнаас цус булгин царай нь зэвхийрэхийг үзмэгцээ, харин өршөөл ивээл гуйх нь битгий хэл зоригжин, өөр лүү нь мөндөр мэт буух чулуун дунд нүд нь очтон гялалзаж,

	«Та нар ёстой үхрүүд! Та нар ёстой хүний шаар шавхруунууд. Хэрвээ би буутайгаа сан бол та нарыг чоно нохой шиг нам буудах сан! Ээ, та нар ёстой малаа! Аймтгай хулчгаруудаа!» хэмээн хашхирав. 

	Чингэтэл нэгэн чулуун шүнгэнэн Маудын санчгийн тус газар оновол тэр бээр амь тэмцэн буй охиноо даран үтэр унав. Мауд бага биетэй хөнгөн жинтэй ч харин түүний унах нь аварга том онгоцны үлэмж том занга далайд унахдаа ямархан чимээ үүсгэдэг лүгээ адил чимээтэй байв. 

	Чингэхэд бахаа ханасан зэрлэг тулалдааны нүргээн мэт инээдэм наадам, орилоон хашхиралдаан энд тэндгүй,

	«Мак өртэй! Тэр бээр юу байдгийг өөрийнхөө толгойгоор хэдэн мянга дахин үзэг!» хэмээн тэнгэр газаргүй хадав. 

	Тэдгээр улангассан хэдэн түмэн хүний түрүүч нь сая дороосоо шүүрэх чулуугүй болмогцоо «Орхицгоо та минь ээ, одоо өөрсдөө босог» хэмээн цааш хөдлөв. Зөвхөн мөнөөх солиорсон итали хүүхэн Мауд тэр хоёрын дээрээс нүцгэн хөхөө унжуулж ирээд л албаар тонгойн нулимав. Харин инженерүүдийн байшинг чиглээд!! Урагшаа! хэмээхэд хуйлран дагаж ирсэн хүмүүсийн ихэнх нь, тэд хэрхэн саяхан хөөрхий гэмгүй бүсгүйг нялх үртэй нь чоно нохой шиг боорлон хэрхэн өрөвдөлтэйеэ хөнөөснийг хармагцаа энэ чинь юу болж байна даа хэмээн уван цуван замын тэртээ энэтээд хоцорсоор тархаж сарнихад зөвхөн л түрүүчийн хүүхнээр толгойлуулсан цорын гагцхан цагдаа ч зогсоочихоор цөөхөн авгайчуул инженерүүдийн зусланг чиглэн одов. 

	Тэд ч мөн ганц хоёроороо сарнисаар л байв. 

	Гэвч тэдгээр хэдэн түмэн авгайчуул хөл доороо юу ч байгааг эс анзаарсан бороо салхин дундуур энд тэндгүй гэрт гадаа уйлалдаж хормогчоороо нүд нүүрээ дарлан буй гашуунд унасан хэвээрээ л байв. 

	Дуулиан цуугианаар дарвин, учрыг лавтайяа эс тунгаасан мөнөөх хэдэн түмэн хүний гай гамшигт улангаслал, өнгөрсний дараа хэнд ч үл хэрэгсэгдэн хөөрхий гэмгүй эх охин хоёрын цогцос нүцгэн хайрга чулуун талбар дээр бороо шороонд үхсэн элээ мэт хэвтэнэ. 

	Харин хожим нь тэдний үхдэл дээр «Mac’s wifе27» хэмээгдэн мод чулуугаар нүүлгүүлж байхыг нь харсан арван хоёр хэрийн насны богино түрүүтэй улаан оймстой нэгэн охин ирэв. Учир нь тэр охин ноднин жил хэдэн сараар больницод хэвтэж байсан тул Маудыг сайн мэдэх бөлгөө. 

	Хүн хүнээ хайрлахуй өрөвч нигүүлсэхүй сэтгэгдэлдээ хөтлөгдөн ирсэн тэрхүү богино оймстой охин, мөн түүний нэгэн адил ойртохоос зүрхшээн дөлсөн ганц хоёр авгай харчуултай ижил хэсэг зуур дөлж зогссоноо, тэсэлгүй дөхөж очоод бүдэгхэн ёолохыг дуулмагцаа айн сандрав. 

	Тэр охин гэнэт ухарснаа нэгэн зүг гүйн одов. 

	Шиврээ бороонд мөнөөх эмнэлгийн газар үхсэн мэт нам гүм байх тул охин хонх дарахыг эс зүрхэлнэ. Чингээд дөнгөж сая манаачийг хаалган дээр хүрч ирэхэд хаалганы төмөр торон завсраар мөнөөх охин «Тэд нар тэнд хэвтэж байна!» хэмээгээд зангав. 

	«Хэн тэнд байна гэнэ ээ?» гэвэл

	«Macs wife and his littlе girl»28 гэв. 

	Харин энэ үед мөн л хонгилын дотуур явган нүцгэн гүйлдсээр... 

	
VI

	Нью-Йоркт ирмэгцээ Аллан, эхнэр хүүхэд хоёрыг нь босогчид дайрсан тухай төдийгөөс өөр тодорхой юу ч дурсаагүй Харриманы цахилгаан утастай танилцжээ. Харриман Маудын алагдсан бас Этид нь үхлүүт байгаа тухай аймшигт үнэнийг, Алланд шууд хэлэхийг зориглосонгүй билээ. 

	Аймшигт өдөр өнгөрч, сая үдшийн бүрэнхий болохуйд, жолоодох бүрдээ үргэлж нисэх адил давхидгаараа Аллан Нью-Йоркоос давхисаар ирэв. 

	Түүний машин, буудлын өндөр барилгыг чиглэн, борооныхоо шүхрээ дэлгэцгээн сонирхогч гаднынхан, сэтгүүлчид, туннелийнхэн, авгайчуулын зах нь үл үзэгдэх цуглааны дундуур нисэх адил давхин явав. Түүний загал саарал өнгийн хүнд тэргийг, бүрээний нь хангинахаар хэн бүхэн таньж байв. 

	Эгшин зуурт өнөөх тэрэг, уурсан хилэгнэсэн түмэн хүнээр бүслэгдвээс, энд тэндгүй, «Өнөө Мак чинь энд байна!», «Хараа өнөөдөх Мак!» хэмээсэн хүмүүсийн бархиралдаан тэнгэрт хадав. 

	Харин Макийг өндиймөгц тэд анир чимээгүй нам гүм болов. Түүний суут оюун билиг, хэргэм зэргийн алдар хүнд, тэрхүү улангассан түмэн хүнийг өөрийн эрхгүй тийнхүү хүндлүүлэн сүрдүүлэв. Түүний хувь заяаг нь донсолгосон тэрхэн мөч дэх шиг үлэмжийн их хүндэтгэл түүнд хэзээ ч учраагүй бөлгөө. Хонгилын гүнд мөрөө үзэхгүй утаанд амь тэмцэн явахдаа тэдгээр хүмүүс, түүний хаа үзэгдсэн газраа нам цохихоор тангараглаж байсан биш бил үү. Гэтэл тэд Алланы:

	«Зай тавьцгаа! Гай зовлон тохиолджээ. Бид бүгдээр сэтгэл зовж байна! Бидэнд одоо юу аврагдах хэрэгтэй бүхнийг аврах үлдлээ!» гэх дуунд нам болсноо гэнэт

	«Чи л түмэн буруутай... Мянга мянгаараа үхэж байна шүү дээ... Чи л тэднийг урхидсан шүү дээ...» гэх мэт аль өглөөнөөс хойш үргэлжилсэн сүрт дуун эргэн тойрноос нь хадав. 

	Аллан чингэхэд, тэрхүү сүрт дуун хилэнт харцыг эс хайхран, тэрэгнийхээ гишгүүр дээр тайван, зогсож нэгэн зүйлийг хэлэхээр завдтал,

	«Эд эхнэр хүүхдийг чинь алсан даа...» хэмээсэн нэгэн эмэгтэйн тавлангүй хилэнт дуун чихний нь хэнгэргийг аймшигтайяа балбахуйд тэрхүү дуунд бүхэл бие нь зад ниргүүлсэн юм шиг болсон түүнд өөр юу ч сонсогдохоо больж ганцхан мөнөөх эмэгтэйн дуун тасралтгүй хадаж өөрийн эрхгүй бие нь гэнэт чичрэв. 

	Аллан биеэ цэхлэн чангалж аль болохоор алсыг харах гэхдээ өргөн мөрөн дээгүүрээ толгойгоо эргүүлэн мөнөөх аймшигт дууг үнэн үү гэх мэт эргэн тойрон дахь хүмүүсийн нүдийг харваас бүх хүмүүсийн нүд тийм гэх шиг аймшигтай харагдав. Чингэхэд нь түүний царай гэнэт цонхийн нүд нь аймшигтайяа эргэлдэв. 

	Яг л тэдэн шиг жирийн нэгэн уурхайчны хүү Аллан биеэ барьж чадсангүй. Харин уйлж гашуудахын оронд уур хилэн нь оволзжээ. 

	Тэр нүд ирмэхийн зуур жолоочоо хажуу тийш нь авч чулуудаад өөрөө тэргэндээ үсрэн ухасхийн давхивал хуйлран бөөгнөрсөн хүмүүс айн санд мэнд хашхиран ярагдав. 

	«Одоо тэр ганц боллоо! Юу болдгийг тэр мэдэг!» хэмээн бах тав нь ханасан бархиралдаан түүний ард энд тэндгүй хадав. 

	Чингэхэд ганц нэгэн хүмүүс толгой сэгсрэлдэн «Хөөрхий бүсгүй, нялх хүүхэд хоёр юуны буруутай билээ...» гэнэ. 

	Харин мөнөөх солиорсон итали хүүхэн, «Би л эхлээд шидсэн. Би! Би! Миний л чулуу духанд нь туссан! Тийм ээ, түүнийг тэгэх л хэрэгтэй байсан?» гэвэл олноос хэн нэг нь

	«Мак л оронд нь алагдвал зохих сон! Мак! Мак л буруутай шүү дээ! Харин эхнэр нь үү? Тэр бол ёстой нигүүлсэхүй журамт бүсгүй билээ» хэмээв. Чингэхэд

	«Макийг балба! Түүнийг яг л өнөөдүүл шиг нь чоно нохой шиг турсагыг нь хуулцгаая!» хэмээн өнөөх итали хүүхэн ангиларталь туль хэмээн дуу хадан орилов. 

	Алланыг очиход гэр нь хүйт дааварлан тас харанхуй байв. Аллан түүнийг хармагцаа гэрээ тиймэрхүүгээр угтахыг ч сайн мэдэж байв. Түүнийг гэрийнхээ өмнөх цэцэрлэгийн хайрган замаар алхаж явахад Боливий—Анден замыг бариулж тавиулахад тохиолдсон хэдэн жилийн өмнөх нэгэн явдал санаанд нь ургав. Аллан тэр үед хожмоо босогчдод буудагдан алагдсан нэгэн нөхөртэйгөө модон байшинд суудаг байжээ. Харин чингэтэл нэгэн орой түүнийг санаандгүй ажлаасаа буцаж ирэхэд нь сайн нөхөр нь мөнөөх байшинд нь буудагдчихсан ер бишийн муухай байж билээ. Өнөөдөр ч түүнд гэр нь яг л тиймэрхүү байв. 

	Түүнийг ороход үүдний нь өрөөнд эфир, карбол тэргүүтний үнэр ханхийв. Этидийн өлгөөтэй байгаа бяцхан цагаан арьсан дээлийг хармагцаа түүний хоёр нүд нь харанхуйлан толгой нь зад үсрэх шиг болов. Чингээд тэр бээр, зарц бүсгүйнхээ нулимсандаа хахаж цацан «Ноёнтоон!.. ноёнтоон!» хэмээн муухай орилохыг сонсмогцоо, сэхээ авч дотогшлон харанхуй өрөөнд орвол эмч тосон,

	«Аллан авгай..!» хэмээвэл

	«За, эмч авгай! Би сонсоход бэлэн байна» хэмээн жирийн өдрийнх шигээ тайван бүдэгхэн өгүүлбээс гайхаж цөхсөн эмч түүний нүдийг харан гөлрөв. 

	«Эмч авгай!, хүүхэд бас уу?» гэхэд

	«Уушги нь гэмтсэн учир аварч чадахаас өнгөрсөнд би зовном» хэмээн эмч хариу өгүүлэв.

	Аллан гайхаш тасарсан байдалтай толгой дохиод, шатаар өгсөв. Чингэхэд амин сүнс нь агч хайртай бяцхан охины нь хөгжөөнтэй цангинасан дуу түүний чихэнд тасхийх шиг болжээ. Тээр дээд давхрын Маудын унтлагын өрөөнд нэгэн сестра (сувилагч) зогсож байв.

	Түүнийг ороход тэрхүү өрөөнд цорын ганцхан лаа сүүмэлзэн ноцож байв. Талийгаачийн ариун цогцсыг орон дээр нь дээш харуулан хэвтүүлсэн нь ихэд айн цонхийж хөшчихөөд цэх болсон мэт харагдав. Түүний нүд дүүрэн зүс царай улам ч нүдэнд дулаан гуа үзэмж бүрдсэн мэтийн дээр, түүний үл мэдэг нээгдсэн зэвхий цагаан уруулд нь нэгэн бүдэгхэн гайхширал илрэн цусгүй цагаан хэлний нь үзүүрт, даруу номхон нэгэн өчүүхэн асуулт үлдсэн мэт ажгуу. Мөн түүний аниастай нүдний үрчлээ нь сүүлчийн удаа алаг үрийнхээ төлөө дуслуулсан нулимсандаа норон гялалзах мэт бөлгөө. Аллан Маудын тэрхүү цусгүй цагаан зовхины нулимсандаа гялалзахыг хэзээ ч амьдралдаа үл мартах авай. Гэвч тэр бээр эхэр татан уйлсангүй. хайрт гэргийгээ байнгад гөлрөн салах ёсыг гүйцэтгэх мэт суусаар байв. Түүний ой ухаан үл мэдэг нэгэн далдын хүчинд дайрагдсан мэт эзэмдэгдэн юу ч бодох тэнхэлгүй болон хий л үймэн уймарч юуг ч анхаарахгүйд хүрлээ. Тэрхүү далдын лус савдгийн мэт хүчин нь: түүний бяцхан Марий эх хөөрхий талийгаач нь байв. Учир нь тэр бээр түүндээ амин сүнс шиг дурлаж чухам сайх тэрхүү дурлалаасаа тоонотой гэрт толгой холбож хар бор амьдралаас эхлэн хахаж цацсан чинээлэг амьдралд хүртэл хамт зүтгэжээ. Аллан хөөрхий түүнээ энх тунх гэж гадаа гэрт хаана ч, машинтай, явган хаа ч явахдаа анхаарч байгаарай хэмээн захидаг байж билээ. Хэрвээ тэгж хэлж амжаагүй бол тэр бээр л өдөржингөө шаналдаг сан. Харин тэр сүүлчийн хэдэн жил хүзүүгээрээ татсан нүргээнт ажлаасаа болж, тэр болгоноо захиж эс амжихад хүрчээ. Гэвч тэр бээр түүндээ халуун хайртай дуртай хэвээрээ байж билээ. Түүний гэнэн хонгор гоо үзэсгэлэнт наран агч хөөрхий гэргий нь харин одоо ийм болчих гэж. Хэрвээ байдаг бол, бурхан тэнгэрийг ч, сохорч орхисон хувь заяанд минь хараал хүрэг хэмээх сэн!

	Аллан Маудын бяцхан цагаан гарыг авч гунигтай дүрэлзсэн нүдээрээ ширтэнэ. Түүний гар мөс шиг хүйтэн байв. Гэвч хөөрхий журамт гэргий нь өнгөрсөн ч тэрхүү гар нь түүний ариун цогцсыг нэгэн хэсэг нь хойно түүнд бүлээн мэт санагдав. Тэр бээр түүний ариун мутрын зураас бүхэн, үе бүхэн, хумс бүхний сайн мэдэх ажгуу. Түүний зүүн санчгийн дээгүүр торгомсог хүрэн үс нь хагалбарлагдан самнагдсан байв. Харин чингэтэл Аллан тэрхүү сэвлэг үсний доор үл мэдэг хөх толбо байхыг харав. Яг л тэнд, мөнөөх хэдэн мянган метрийн гүндэх далайн ёроолын чулуу туссан нь ил байлаа. Ээ зайлуул, туннелд нь ч хараал хүрэг! Түүний зохион бүтээгч өөрт нь ба бусад хамтран зүтгэгчдэд нь хараал хүрэг!

	Гудамж талбайгүй уурсан улангассан тэрхүү шуургатай тулгармагц хөөрхий тэр бүсгүйтэй санамсаргүй гай гамшиг учирчээ. Яагаад тэр, түүний доромжлогдохоос болгоомжилсон захиа үгийг нь эс дагав аа?

	Ийм ч явдал учирна бий гэдгийг Аллан ч мөн баттай бодсонгүй! Очиж очиж Аллан ч яагаад энэ өдөр байсангүй вэ?

	Аллан, энэ бүхнийг бодохдоо, тэр жил Жан Алварецийн уурхайг нурахад хоёр ч хүнийг өөрөө буудсанаа санав. Хэрвээ энэ өдөр байсан сан бол хөөрхий Маудаа өндгөө дарсан бүргэд мэт... хамгаалахдаа өөрийгөө ч юманд бодохгүй хэдэн зууг ч бол буудахаас буцахгүй байжээ. Түүнийхээ төлөө далайн гүнд ч бол үг дуугүй орох тэр бээр, хөөрхий түүнийгээ гайнхан хуруугаа хөдөлгөх төдийгөөр тэдгээр хэдэн зуун мянган улангассан адгууснаас хамгаалж чадах байв. Харин даанч тэрхэн үед нь байсангүй... 

	Түүний толгойд хайр энхрийлэл хараал зүхэл ийнхүү хутгалдан бужигнаж харин түүнийг юу ч бодуулахгүй байв. 

	Тэгтэл гэнэт хаалга цохин «Аллан авгай байна уу?» хэмээн хэн нэгэн хүн дуугарвал тэр бээр,

	«Юу гээ вэ?» хэмээв. Чингэтэл

	«Аллан авгай... Этид...» хэмээн мөнөөх хүн өгүүлэв. Аллан чингэхэд босож лааг сууриндаа унагачихааргүй суугдаж уу хэмээн болгоомжлон харж, хаалга руу алхахдаа ахин Маудаа эргэн харав. Гэхдээ түүнийг, оюун санаандаа талийгаачаа хүзүүдэн авч, хөөрхий түүндээ аз жаргал авчраагүйдээ эхэр татан байгааг хэн мэдэх аж. 

	Тэр бээр нэг мэдэхэд тэндээс гарчихсан байв. 

	Бяцхан охиныхоо үхэлтэй тэмцэн буй өрөө рүү тэр зүрхлэн хамаг хүчээ шавхан гэлдрэв. Тэр бээр аль аймшигтай цаг мөчдөө ч, хайрга чулууны хэлтэрхийд цохигдон, нүсэр том динамо машинд няц дарагдсан хөөрхий хүмүүсийн дундуур явахдаа, хэн нэгнийгээ, үлэмж том сэжлүүр хүрд, хана хоёрын хооронд хорхой шавж шиг шахагдан байхыг ч, нурсан чулуунд тас цохигдсон Паттерзоны өрөөсөн хөлтэй гутал хэрхэн хэвтэж байсныг санан хэрхэн шүд зуун тэсэж өнгөрснөө дурсан босгоор алхмагцаа зоригоо чангалав. 

	Голт зүрх нь агч бяцхан лха тэнгэр нь, эцсийнхээ амьсгалаа аван хормын зуур амьдран буй тэрхэн мөчид, тэр бээр орвол эмч сувилагчид охиныг нь тойрчихсон эр эмгүй мэлмэрүүлж байв. 

	Харин Аллан гагцаараа гөлийн, өнө урьдын Паттерзоны тас цохигдсон хөлийг санан, хүмүүсийн өмнө тэвчин хуурай нүдлэн чулуун хүн адил зогсох авай. 

	Охиныг мөнхөд нойрсон амьсгаагаа хураахуйд, эмч сая бөхийн байснаа өндийв. Аллан хүмүүсийг гарахыг хүлээтэл харин тэдгээр хүмүүс гаралгүй зогссоор байв. 

	Чингэхэд тэр бээр сая ойртон охиныхоо мяндсан сэвлэгийг илэв. Хэрэв тэр бээр ганцаар байсан бол, түүний бяцхан цогцсыг эцсийн удаа таалан өр зүрхэндээ барих байв. Харин энэ удаа тэр бээр эс зүрхлэн яаж ч чадсангүй. 

	Чингээд Аллан орноос холдон гарав. 

	Түүнийг шатаар бууж явтал, гэнэт толгой тархи нь уй гашууд автан харин өөрийн эрхгүй чимээгүй эхэр татав. 

	Тэр бээр шатаар уруудаж явахдаа өмнөхөн өөрийг нь үг хэлэхийг тааварлан зогсож хүлээсэн нэгэн асрагчид арай ядан хандаж,

	«Бүсгүй та хэн гээч вэ?» хэмээв. 

	«Би Эвэлин гэгч бүсгүй» хэмээн мөнөөх хүүхнийг хариу өчихөд, 

	«Эвэлин авгай, би таныг нэгэн зүйлд аминчлан зарах нь байна. Би өөрөө үүнийг хүссэн ч чадахгүй нь. Би гэргий охин хоёрынхоо үснээс нэг нэг сэвлэгийг хадгалах хэмээсэн юм сан. Та над үүнийг аваад өгч чадах уу? Харин хэн ч үүнийг эс мэдвэл зохино. Та нууц хадгалж чадах уу?» хэмээн шивнэн өгүүлэв. 

	«За бололгүй дээ яах вэ Аллан авгай» хэмээн нүд дүүрэн нулимстай мөнөөх хүүхнийг хариу өчин харахад

	«Ээ ашгүй, Эвэлин бүсгүй гуай. Чингэвэл би танд бүх амьдралынхаа туршид баярлах нь байна» гэв. 

	Түүнийг эргэтэл харанхуй өрөөнд нүүрээ даран мэгшин уйлж буй гоолиг бүсгүйн дүр сандал дээр харагдав. Чингээд түүнийг дэргэдүүр нь өнгөрөхөд мөнөөх бүсгүй өндийн цагаан гараа өгөн «Аллан...» хэмээн шивнэв. 

	Харин Аллан анзааралгүй өнгөрчээ. Тэр нь Этил Ллойд байсан нь түүнд хожмоо хэдэн хоногийн дараа мэдэгджээ. 

	Аллан тэндээс гаран цэцэрлэг рүү алхав. Түүнд гадаа яг л хөхөө өвлийн идэр ес мэт санагдах тул тэр бээр энгэр замаа босгон, дээлээ товчлов. Чингээд тэр бээр одон бөмбөгнийхөө талбайд цааш нааш хэд алхсанаа шүүдэр унасан төгөл бутнуудын хоорондуур орон тэнгис рүү алхав. Тэнгис, нойтон мөлчгөр элсэн эргэн дээгүүрээ хөөсөөр нэгэн жигд буран, эргээ цохилон шуугин амьсгаалан байв. 

	Аллан далайн эрэгт очмогцоо, хайрт хүмүүсийг нь эцсийн удаа агуулан агч гэрээ, саяхан хоорондуур нь явж ирсэн төглийн дээгүүр эргэн харав. Чингэснээ тэр бээр сайн нөхөр Гоббиг нь ба хэдэн зуун, ажлын шилдэг хүмүүсийг нь бүтээн гашуун утаагаар хахаж цацаан буй туннел орших далайн дээгүүр, зүүн өмнө зүг хараагаа бэлчээв. 

	Тэнд улам л хүйтэн болсоор байв. Далайн зүгээс аймшигтай хүйтэн жаварлаж байв. Яг л идэр есийн хүйтэнд нүүр нүд нь хайрагдан гар хөл нь бээрдэг шиг Аллан хөшиж хөржээ. Гэвч тэр бээр алхах бүрдээ, хөлийнхөө доорх элсийг хяхнан шуугихуйд түүний нэг ч ширхэг нь тийнхүү барьцалдан хөлдчихөөргүйг сайн мэдэж байв. 

	Аллан цаг хэртэй тэнгисийн эргийн элсэн дээгүүр цааш нааш хэрэв. Чингээд шөнө дөл болоход тэр бээр сая хяруу дарсан цэцэрлэгийн дундуур орон гудамжинд гарав. 

	Жолооч Анди машиныхаа гэрлийг асаан хүлээсээр байв. 

	«За Анди минь, буудал руу зөөлөн шиг явж үзээ!» хэмээн Аллан хөөрхийлөлтэй сулхнаар өгүүлээд, машиндаа суув. 

	Анди нулимс асгарсан нүүрээ ханцуйгаараа шувтрав. 

	Аллан малгайгаа дух руугаа далд ортол дарж захаа босгосон байв. Одоо түүнд, аюул сүйрэл дэлбэрэлтийн тухай сонсмогцоо юуны өмнө туннелээ бодоод, дараа нь хүмүүсээ санаж байсан нь нэн инээдэмтэй мэт санагдав. Тэр бээр одоо гараа ч өргөх тэнхэлгүй болтлоо ядарсан тул байн байн эвшээлгэв. 

	Түргэн тусламжийн галт тэргүүдийг хүлээн буй мөнөөх хэдэн түмэн хүний эгнээ түрүүчийнх шигээ зогссоор байв. 

	Одоо түүнийг явахад хэн ч хашхиран, хэн ч гараа зангидан зүхэхгүй болсон байв. Тэр бээр одоо тэдний нэгэн адил уй гашуунд умбасан хөөрхийлөлтэй амьтан болжээ. Тиймээс ч тэдгээр хүмүүс түүнд одоо зам талбин, хага ярагдаж байв. Түүн шиг ч зовон шаналсан зэвхий царайлсан хүн одоо тэдэнд үл харагдав. 

	
VII

	Аллан уул нь буудлын хүлээх танхим агч одоогоор зөвлөгөөнийх гэгдэх хүйтэн өрөөнд оров. 

	Юу ч болсон тэнд малгайгаа авахаа бүрмөсөн больж үнэн санааны ба ёс төдий ч хүндэтгэл нь газар сайгүй арилсан байв. Харин тэнд өнөөдөр эцэж цуцсанаас бушуухан л сандалд унаад өгдөг энэ тэр хүмүүсийн эгшин зуурын сандрангуй ярианаас өөр юу ч үгүй нэг л дүлий дүмбэ оргих ажээ. 

	Эцэж ядарсан царайтай Харриман Алланыг тосож ирээд, «Аллан..?» хэмээн яг согтуу хүн шиг шулганав.

	Харин Аллан «За Харриман минь, дараа болъё» хэмээн түүний яриаг гараа занган таслав.

	Чингээд тэр бээр аяга кофе цайнд хүн илгээж, ирмэгц нь түүнийгээ оочиж, инженерүүдийнхээ айлтгалыг сонсов.

	Тэр бээр чингэж байхдаа үсрэх гэж байгаа юм шиг тонгойн, хэнийг ч үл харж, тэр бүхнийг чагнах төдий суув. Ихэд даарснаас түүний нүүр, өнгө зүс ч үгүй болон, зэвхийрч хөхөрсөн хоёр зовхи нь унжин баруун нь зүүнээ бодвол арай илүү чичиргэнэх агаад нүд нь шилэн бөмбөлөг мэт аймшигтайяа гялалзан хэвийн биш нэн сүртэй харагдана. Хавь ойрдоо хусагдаагүй хоёр хацар нь үе үе татвалзан, шүд нь будаа зажлах мэт хөтлөн, уруул нь умалзаж, амьсгалах нь үл дуулдах атлаа амьсгаа авах бүрдээ хамрын угалз нь түмбэлзэх ажгуу. 

	«Бээрманн буудагдсан нь үнэн үү?»

	«Тийм ээ, үнэн»

	«Гоббигоос сурагтай юу?»

	«Үгүй. Түүнийг өрөмдөгчийн тэнд байхыг хүн харсан байсаан».

	Аллан чингэхэд толгойгоороо үг дуучгүй хариу дохиод эвшээхээр ам ангайснаа, «Go on!»29 хэмээв. 

	Туннелийн гурван зуун дөч дахь километр хүртэлх нь цөм журам горимдоо инженерүүдийн жолоодож буй машинууд нь хэвийн ажилласаар байв. Түргэн тусламжийн галт тэрэгний машинист Робинзон гурван зуун далдах километрээс цааш утаа униар нь ихсээд яах ч аргагүй байгаагаа утасдсан ч нэгэн зуун тавин хоёр аврагдагсадтай буцаж ирсэн байв.

	«Тэгээд нас барагсад хэд байна?» гэвэл «Ойролцоогоор хоёр мянга есөн зуу болж байна гэв.

	 Хэсэг зуур чимээгүй болцгоов. 

	Аль болохуйц нулимсаа барин буй Алланы хөхөрсөн уруул нь хий л татвалзах авай.Тэр бүрийд тэр бээр улам бүр тонгойж цайгаа шунагхан сорох ажгуу. 

	 «Аллан!» хэмээн Харриман эхэр татав. 

	Гэтэл Аллан түүнийг гайхан хүйтнээр харснаа «Gо on!» цааш нь! хэмээв.

	Гурван зуун тавин хоёр дахь километрт ажиллаа Шмитэд туннелийн гүн дахь хийн хөөргүүд ажиллуулж байгаа боловч утсан харилцаа нь тасарчээ хэмээн Робинзон бас мэдээлжээ.

	 Аллан өндийн Гоббигоо бодов. Харин тэгэхдээ тэр бээр өөрийнхөө горьдлогыг хэлэхийг зүрхэлсэнгүй. 

	Дараа нь Аллан тэр өдрийн үйл явдлын тухай ярианд оров. Чингэхэд Харриман эцэж цуцсандаа өвдсөн толгойгоо шанаалан тулж цэлцийн хавагнасан нүдээрээ юу ч харалгүй сууж байв. 

	Харин Аллан дэлбэрэлтийн тухай тийнхүү ид тоочигдож байхад сая гэнэтхэн Харриман руу хандаж,

	«Ингэхэд Харриман, та энэ үеэр хаана байв?» хэмээн үгийг нь таслан тоомсоргүй асуув.

	Харриман чингэхэд балмагдан сандарч доошоо харснаа,

	Аллан авгай, та итгэж үз. Би юу л чадахаа гүйцэтгэсэн! Би хэрэгтэй бүхнийг хийх гэж оролдсоон. Гэвч би буудаад авч чадаагүй» хэмээн дуу алдвал,

	«Таны хэлэх юм ердөө л энэ үү! Та ер нь тэд таны толгойд ганц хоёр сум шигтгэхийг нь хүлээгээд тэрхүү улангассан хүмүүсийн эсрэг хөдлөхгүй элгээ эвхээд л байв уу? Танд ч бас нударга бий шүү дээ. Ядахдаа хий ч байсан буудаж ч чадах байсаан. Тийм үү? Чөтгөр ав. Яагаад эс болох вэ? Танай инженерүүд тэнд байсан шүү дээ. Танд зөвхөн тушаах л байсан» хэмээн Аллан нэн сүртэй дуугарав. 

	Алланы тэрхүү аймшигт дуун түүний зүрхэнд сум мэт харвахад бүдүүн хүзүүнд нь хөлс дааварлан нүүр нь чавга шиг улайсан Харриман, «Аллан авгай, та юу яринам! Та энд байгаагүй болохоор тэднийг үзээгүй шүү дээ!» хэмээн хариу өчвөл,

	«Тийм ээ, харамсалтай нь би энд байсангүй! Би таныг миний эзгүйд намайг орлож чадна хэмээн баттай бодож байлаа. Чингээд ч энджээ! Харриман таны нас сүүдэр ч өндөр болох нь! Одоо таныг би энд хэрэглэхгүй. Та одоо «тамдаа» очиж, болно!» хэмээн Аллан хариу өгүүлэв. Гэвч Харриман том улаан нударгаараа өмнөх ширээнийхээ ванданг нухлан тайлагнасаар байв. 

	Харин тэрийг нь сонсохгүй болсон Аллан чингэхэд шууд яриаг нь таслан ширүүнээр,

	«Тийм ээ, та «тамдаа» очих болж дээ!» хэмээн хашхирав. 

	Уруул нь хөхрөн цайсан Харриман чингэхэд хэрцгий догшин, үл тоомсорлох сэжигч хүйтнээр эргэлдэн буй Алланы хоёр нүдийг мэгдэн гөлөрснөө,

	«Ноёнтоон!» хэмээн амьсгаадсаар ихэд гомдон цөхөрсөн байдалтай өндийв.

	Аллан мөн нэгэн адил үсрэн өндийж ширээгээ нужигнуулан тулаад «За Харриман надаас ивээл бүү горьд. Тонилж үз!» хэмээн чангаар хашхирснаа хаалга руу зангав.

	Харриман дурамжхан өндийснөө гарав. Түүний нүүр нь гомдсондоо зэвхий цайжээ. Хүүгээ үхсэн тухай болон бүхэл хоногтоо ганц ч цаг бол дугхийхгүй болохоор нь нойрны эм хэчнээн уугаад нэмэр эс болсноо Алланд хэлдэг юм уу хэмээн дотроо санасан ч тэр бээр юу ч хэлж чадалгүй гарсан ажээ. 

	Малгай ч үгүй газар шагайсаар шатаар уруудаж яваа тэр хүн, уулсыг цас, эрийг нас дардаг гэдэг юун үнэнтэйг аргагүй санагдуулж байв. 

	«Харриман огцорчээ! Өнөөх хар бух хусагджээ!» хэмээн бах тав нь ханасан хүмүүс ард нь шоолон орилолдоход харин тэр бээр сонсолгүй бөг бөг уйлсаар одов.

	Харриманыг өрөөнөөс гармагц, дүрвэсэн хүмүүстэй амиа хаацайлан, буурь сууриа алдан, ажил төрлөө орхин зугтсан таван инженерийг шүүн байцааж, мөн нэгэн адил албан ажлаас нь халав. 

	Тэнд өнөө үнэхээр тийнхүү ширүүн шуурга дэгдсэн учир, тэд бүхэн нэг ч үг эс сөргөөв.

	Чингээд Аллан Робинзонтой даруй яриулахыг холбооны албаны нэгэн түшмэлд шаардан, түүгээр Робинзоны галт тэргийг хаа дайралдсан газар нь зогсоолгон төвтэй яриулах болгомогцоо, бараг хага цохигдсон цонхныхоо чанадах борооны дусал, сонсогдохоор анир чимээгүй болсон өрөөндөө эвдэрч хэмхэрсэн хонгилынхоо зурагтай танилцаж гарав.

	Арваад минутын дараа Робинзон, дуудлага ёсоор утсан дээр ирэв. Түүнтэй Аллан удаан хугацаагаар ярив. Гоббигийн тухай юу ч ярьсангүй! Харин утуулсан ичээ шиг болсон хонгилд хүмүүс ганц хоёроор бас л амьсгаатай үлдэх болов уу? хэмээн Робинзон ч эргэлзсээр тул бас л горьдлого тасраагүй байлаа. 

	Аллан тушаал буулган хоёр гурван мөчийн дараа эмч инженерүүд бүхий гурван вагон чиргүүлтэй галт тэргийг бэлэн болмогц их замаар хурдлан туннел руу давхин одов. 

	Энэ удаа тэр бээр, өөрөө галт тэргээ жолоодон, хэр баргийн хурдантай давхихад дасаж юманд бодохоо байсан бараа бологсдоо ч айн сандартал, эзгүй хоосон туннелийн дотуур аймшигтайяа довтолгов. Тэд ганцхан цагийн дараа Робинзон дээр хүрэлцэн ирэв. Түүний галт тэрэг дүүрэн хүнтэй байв. Алланыг хорсон занаж байсан вагон дүүрэн хүмүүс түүнийг харанхуйд гэрэлтэх чийдэнгийн гэрэлд танимагцаа, баргар царайлан шуугин хашхиралдав. 

	Тэр бээр чанагшлан давхив. Чингэхдээ баттайг нь харан дараачийн суман дээр Робинзоны замаар орон довтолгосон тэр бээр утааны ихсэхээс арга буюу хурдаа хасахад хүрэв.

	Далайн давлагаа мэт утаан урсгал мөргөн буцах, бат бөх төмөр хаалгатай өрөөнүүддээ утаа униарт автагдсан буудлуудын инженерүүд, ажлаа үргэлжлүүлсээр байв. Буудлын утаа униар хэчнээн ихэссэн ч харин хийн хүчтэй хөөргүүд шинэ агаарыг зогсолтгүй шахан, хүчилтөрөгчтэй амьсгалын багууд хүрэлцэхүйц орших тул хэчнээн ч удаан байх бололцоотой ажээ. Алланы нэгэн адил, эдгээр инженерүүдийн энх тунх амьдралаа зориулах зүйл нь туннел билээ.

	Тэд гурван зуун тавин хоёр километр дахь буудал дээр, нүсэр том хийн хөөргөө ажиллуулах хоёр машинтай Шмид гэгч инженертэй дайралдав. Тэр бээр хийн нэгэн хөөрөг туннелийн гүнд ажиллаж байгаа хэмээн дахин батлан хэлэв. Аллан мөн л Гоббигоо бодсоор бөлгөө. Гэтэл хайрт нөхөр нь амьд байгаа эсэхийг хэн мэдэх ажээ. 

	Улам бүр хонгил руу чанагшлан орж буй Алланы замд үе үе асгасан хайрга чулуун дайралдахаас, түүний жолоодож яваа мөнөөх галт тэрэг, өөрийн эрхгүй мөлхөх болов. Мөн утаа униар улам бүр өтгөрөн ихэссэнээс галт тэрэгний нь чийдэнгийн хоёр том гэрэл хадан хананд хаагдах лугаа адил алс тусахаа болив. Гэвч галт тэрэг мөлхсөөр хагас цагийн дараа үхдэлүүдийн нүсэр том махан овоон дээр ирвэл, баг өмссөн Аллан сая түүнээс үсрэн буугаад барьсан дэнлүүнийхээ гэрлийг сүүмэлзүүлсээр үл үзэгдэн алга болов. 

	Анир чимээгүй аг чиг орчинд орсон түүнд, өмссөн багийн нь амьсгалуулах аппаратын салхивч бүдэгхэн тас тас хэмээхээс өөр юу ч эс сонсогдож байв. Аллан одоо л ёстой орь дуу талбин, гаслан ганганан эхэр татаж эхлэв. Учир нь түүнийг одоо чингэж байхыг хэн ч энд эс сонсох бөлгөө. Ер нь ч түүний дотор нь ёстой л сэдрэн задрах гэж буй шарх шиг бүлбэгэнэж байжээ. Чингэх тусам нь тэр бээр яг л улаан цусандаа хутгалдан шархадсан араатан мэт гасалж ганганавч, заримдаа тэрхүү дааж давшгүй дарамт агч уй гашуу, зовлон зүдүүртээ гутран өөрийн эрхгүй унамаар ч байв. 

	Бараг алхам бүрд нь түүнд үхдэл тааралдан, харин түүнийг чийдэнгээ ойртуулах бүрд нь чулуу шиг гөлийж цайсан царай нь харагдах ажээ. Гэвч Гобби нь тэдний дунд байсангүй.

	Гэтэл түүний дэргэд гэнэтэд хүн аахилах шиг болбоос тэр бээр тэр зүг дэнлүүгээ өргөвөл харин«Sauve!30» хэмээн шивнэсээр сарвалзан буй нэгэн хүн гарт нь дайралдсанаа өнхрөн ойчив. Үзвэл өмднөөс өөр өмссөн юмгүй чармай нүцгэн залуу байв. Чингэхэд Аллан түүнийг өргөн, галт тэрэг рүү буцав. Аллан чингэж явахдаа өнө эртийн цагт өөрөө хэн нэгэн хүнд харанхуй хонгилоор тийнхүү үүрүүлж явснаа санав. Эмч нар түүнийг удалгүй сэргээвэл Чарлез Ренард хэмээгч тэр канад залуу хэрхэн дэлбэрэлт болсон, хэрхэн аз дайрч амьд үлдсэндээ баярлаж эс баран байгаа зэргээ хүүрнэв. Харин чингэхэд нь тэдний хэн нэг нь хонгилд амьд үлдсэн юм байгаа болов уу? гэхэд амь аврагдсан мөнөөх залуу зөвшөөрөнгүй толгой дохин «Байгаа байх шүү Би үе үе хүн тасхийн инээж байхыг сонссон» гэв. 

	«Инээх ий?» хэмээн тэд бие биеэ харвал, 

	«Тийм ээ, осолдохгүй инээж байсан» гэв.

	Аллан дараагийн ээлжийн галт тэргийг утсаар даруй гаргахыг шаардав. 

	Аллан ахиад л урагш зүтгэж гарав. Хонх хадсаар байв. Тэр бүхэн нь үнэхээр амь тээсэн ажил байв. Утаа тэднийг үе үе нөмөрсөн хэвээр л байв. Тэднийг жин үдийн хавьд гурван зуун ная дахь километрт очиход, гэнэт дуу хадан, хүн тасхийтэл инээх шиг болов. Анир чимээгүй, утаа униар болсон хонгилд тэрхүү инээх нь тэдний сонссон бүхнээс нэн аймшигтай зэвүүн тохиол байв. Чингэхэд тэд амьсгаагаа хурааж хэсэг зуур гөлөрснөө, даруй яаран тэр зүг тэмүүлбэл мөнөөх инээд нь усан доогуур явдаг онгоцонд азгүй явдал тохиолдоход усанд шумбагчид нь хэрхэн согтуу галзуу юм шиг орилдог лугаа адил улам бүр тодрон авай. 

	Эцэст тэднийг арай хэмээн нэгэн бяцхан буудалд хүрэлцэн очиж нэвтэрвээс тэнд үе мөчний аймшигтай бэртэлт булгаралтаас, бүрэнхийд, учир зүггүй хөхөрч инээн өнхөрч дугаран буй хоёр, гурав дөрвөн ч хүнтэй дайралдав. Тэрүүхэнд нь агааржуулах хоолойгоор агаар орж байсан болохоор тэдгээр хүмүүс дэргэдээ байгаа амьсгалах хийн багийг ч хөндөлгүй амьд үлдэхэд хүрчээ.

	Харин тэдгээр гай гамшигт нэрвэгдэгсэд айсандаа үе үе хашхиран, үе үе дуугүй болон байснаа, гэнэт нүүр нүдгүй баг өмссөн хүн, гэрлийг хармагцаа, цөм нэгэн булан руугаа хуйлран, дагжтал чичирцгээн газар сунан унацгаан өршөөл гуйж байв. Тэд нар нь Итали хүмүүс байв.

	«Аль уу, хэн чинь Италиар ярьдаг бил ээ? Аа та юу, багаа авчих» хэмээн Алланыг өгүүлэхэд эмч урагшаа гаран хахаж цацсаар галзуу солиотуудтай хүүрнэж эхлэв.

	«За цаадуул чинь юу хэмээж байна» хэмээн Алланыг асуухад айж сандарсан эмч арай ядан,

	«Хэрвээ миний ойлгосноор бол тэд өөрсдийгөө тамд байгаа юм шиг бодож байна» хэмээн өчив.

	«За тэгвэл та цаадуулдаа, тэнгэр бурхны нэрийн өмнөөс бид өөрсдийг нь тэнгэрт аваачихаар ирснийг мэдэгд» хэмээн Аллан дахин хашхирав.

	Тэдэнтэй эмч хэдэнтээ ярьж байж арай хэмээн ойлголцов.

	Тэдгээр амьд үлдсэн дөрвөн хүн уйлж хайлан босож сөхрөн мөргөж наманчлан элдэвлэснээ, өөрсдөө хүн ойртоход ойлж цойлон ороолсон авч, арга буюу хүчинд автан баригдав. Тэдний нэг нь замдаа үхвээс хоёр гурав дахь нь эмнэлэгт илгээгдэж дөрөвдөх нь тэр дорхноо сэхэв. 

	Аллан тэрхүү оролтоосоо ухаантай ухаангүй Шмидийн буудалд буцаж ирэв. Хүний зовлон даах нь ер эцэс төгсгөлтэй байдаг болов уу? Одоо гучин зургаан цаг хар нүд хамхилгүй тэр бээр ёстой зовлого болтлоо ядарсан ч мөн л сэрүүн амьсгаадсаар сууж байв.

	Түүнийг эмч нар гадагшаа гаргах хэмээн үг зараад ашиг эс олжээ. 

	
VIII

	Утаа яг л нэг болгоомжит амьтан шиг алхах бүрдээ, тэмтрэх лүгээ адил алгуурхнаар газар аван, буудлууд, салаа хонгилуудыг дээвэр туургагүй нөмрөн нүх сүв бүхнийг дүүргэн мөлхөж байв. Хонгилын салхивчууд мөн алдалгүй түүнийг сорон шахах хөөргөнүүдээр хэдэн сая шоо дөрвөлжин метр эрүүл агаар зогсоо чөлөөгүй цутгаснаас харин тэр нь аажимдаа үл ялиг шингэрэх төлөвтэй болж байв. 

	Дөнгөж саяхан сэрсэн Аллан суумаглах сүүн цагаан манан татсан орчноо аргасан нүдээрээ, гайхсан байртай ширтэн, чухам хаа байгаагаа төсөөлж эс чадав. Түүний дэргэд гялалзсан ган, зэс бие анги нь чимээгүй нүргэх нэгэн уртын урт машин байв. Тэрхүү оньсон техникийн тэн хагас нь газар суугдсан сэжлүүр хүрд нь хөдөлгөөнгүй мэт харагдах авч, харин нэгэн минутад есөн зуун эргэлт хийн байгаа нь түүнээс ойсон гэрэл чичиргэнэн гялалзахаас мэдэгдэж байв. Чингэхэд л тэр бээр одоо чухам хаана байгаагаа дөнгөж сая ухаарав. Тэр бээр, Шмидийн буудалд хэвтсээр ажээ. Чингээд нэгэн хүн мананд бүртэлзэх шиг болоход,

	«Та Шмид үү?» гэв.

	Гэтэл мөнөөх хүн нь ойртон ирвэл тэр нь Робинзон байв. 

	Аллан гуай би Шмидийн халааг авсаан», хэмээн хатангир өндөр Америк хүн Робинзон өгүүлэв. 

	«Би их унтав уу» гэхэд

	«Үгүй гагцхан цаг» гэв. 

	«Бусад чинь хаана байна?» хэмээн Алланыг өгүүлэхэд Робинзон, бусад нөхдөө замын бартаа арилгаж байгаа утаа суун багасах төлөвтэй болж байна. (Гурван зуун километрт) Арван ес дэх буудалд мөн долоон ч хүн амь мэнд үлдсэн ажээ хэмээв. 

	«Ашгүй бас л энэхүү аймшигт хонгилын нурагд амьд хүн дайралдсаар уу?» хэмээвэл Робинзон, арван ес дэх буудлын машин дээр ажиллаж буй инженер Штром, зургаан хүн авран, цөмийг амьд мэнд үлдээсэн байна. Мөн аль ч инженерүүдийн засаж эс чадсан утсан харилцааны гажгийг олж тэр бээр төвтэй холбоо барьсан байна хэмээн тоочив.

	«Гобби тэдний дотор байв уу? гэхэд

	Үгүй гэв. 

	Чингэхэд Аллан газар шагайн хэсэг зуур сууснаа, «Штром гэгч хэн бэ?» гэвэл Робинзон мөрөө хавчисхийн,

	«Түүнийг хэн ч танихгүй нь гайхамшигтай. Тэр бээр лав л туннелийн инженер биш дэгээ»гэв. 

	Аллан чингэхэд сая, Бермудагийн цахилгаан хүчний үйлдвэрт ажиллаж асан Штром хэмээгч цахилгаан техникийн мэргэжилтнийг санав. Хожмоо бүх юм илэрхий болжээ. Өгүүлбэл: Штром нь туннелийг тохиолоор сонирхож явжээ. Нэгэн цагийн өмнөхөн арван ес дэх буудалд очоод хэнд ч үл хэрэгсэгдсэн түүний тэндээс гуравхан километр зайнд орших Берманы хэсэгт буцаж явтал дэлбэрэлт болжээ. Чингээд бүх л туннелийнхний гадагшаа тэмүүлэн дүрвэхэд тэр бээр ганцаараа дотогшоо тэмүүлэн зүтгэж байжээ. 

	Ганц хоёрхон цагийн дараа Аллан түүнтэй учирвал дөчин найман цаг тасралтгүй ажилласан түүнээс харин хэн ч эцэж цуцсаны шинж тэмдэг эс олохоор харагдав. Нэн ялангуяа түүний үсээ хагалан хичээнгүйлэн самнасан нь хэвээрээ нь Алланд гайхал төрүүлжээ. Гуч эргэм насны дунд зэргийн нуруутай, хавчиг хоовон цээж бүхий Балтийн тэнгисийн орчмоос ирсэн Штром хэмээгч орос германы эрлийз тэр хүний хатангир туранхай нүүрэнд нь очтон гялалзах хоёр бяцхан нүд, тас хар ямаан сахал нь ихэд зохисон авай. 

	«Штром оо, бид анд болцгооё!» гэж шударга журамт баатарлаг үйлсээр гайхагдсан тэрхүү эрд Аллан хандан өгүүлээд гарыг нь атгав. 

	Харин Штромын царай төдий л өөрчлөгдсөн шинжгүй зөвхөн нөхөрсгөөр бяцхан мэхэсхийв. 

	Штром нь амь тэмцэн гүйж асан зургаан хүнийг өөрийнхөө буудлын хамгаалалтай байрандаа оруулж, хаалга үүднийхээ бүх сиймхий хаамхайг тостой даавуугаар бөглөн амьсгалах агаараар гачигдахад хүрсэн ч гал авалцсан хонгилд зогсоо чөлөөгүй ус агаар хөөрөгдсөөр байв. Чингэж байхдаа тэр бээр тийнхүү ахиад гурван цаг өнгөрвөөс аймшигтайяа бүтэж үхэхэд хүрнээ гэдгээ яв цав мэдэж байлаа!

	Алланы бүлгийнхэн тэрхүү Штромын буудлаас чанагшлах хэрэгтэй байв. Чингэхдээ тэд нар замаасаа онхолдсон вагонууд, хайрга чулуун овоо, хугарч бяцарсан дүнз гуалингууд дээгүүр авирч мөлхөн, алхам алхмаар холдон утаан дунд оров. Тэдний замд үхдэлүүд овоо овоогоор дайралдсанаа, нэгхэн хэсэгхэн газар түр онгойвол тэд нар тэрхэн чөлөөнд, нэлээд, хэдэнтээ яаруухан алхав. Чингэтэл Аллан гэнэт зогтусан «Чагнаа!» Хүн дуугарав уу?» хэмээв. 

	Нөхөд нь зогтусан чагнавал юу ч сонсогдсонгүй. 

	«Би л сонсох шиг болоод байна даа! Үгүй та нар сайн чагнаач. Би дуудъя» хэмээн Аллан ахин өгүүлэв. 

	Гэтэл үнэхээр Алланы дууны хариуд шөнийн харанхуйд тэртээгээс сонсогдох мэт нэгэн чимээ бүдэг бадаг дуугарав. 

	«Бас л нэг нь энд байна даа!» хэмээн Аллан тэвдэнгүй дуугарав. 

	Бусдад нь ч үнэхээр нэгэн бүдэгхэн дуу сонсогдох шиг болжээ. 

	Чингээд тэд хашхирч гуаглан чагнасаар эрсээр явж гаднын агаар, хоолойгоор салхи шуурга мэт үлээн буй нэгэн бяцхан салаа хонгилд орвоос, шүд нь арзайн ам нь ангайсан үхсэн нигер дэргэд нь хэвтээ, хана налан унасан нэгэн өвгөнтэй дайралдав. Муухан мушилзан инээмсэглэж буй тэрхүү өвгөний нь шингэн цасан цагаан үс нь хоолойгоор олгойдох гаднын эрүүл агаарт сэвэлзэн, нэн өрөвдөм турж эцэн хорчийж атирсан нь зуун настны нэгэн гэмээр авай. Түүний нүд нь хэвийн биш хурц болж хөдлөх ч тэнхэл тамиргүй болж сульдсан учир зөвхөн муухан инээмсэглэх ажээ. 

	«Мак аа, намайгаа авах гэж чиний ийнхүү ирэхийг би мэдэж байлаа!» хэмээн ойлгогдох төдий түүний шивнэхэд Аллан сая түүнийг танин

	«Ээ, Гобби минь байна шүү дээ!» хэмээн цочин баярлан хашхираад мөнөөх өвгөнийг тэврэн авав. 

	«Гобби» хэмээн түүнийг таниагүй бусад нь итгэмжгүйхэн дуугарав. Чингэхэд нь Аллан,

	«Тийм ээ, Гобби...» хэмээн баярласан уярснаа бараг муурах шахам дуугарав. 

	Гобби чингэхэд толгойгоо үл мэдэг дохин,

	«I am all right»31 хэмээн шивгэнэснээ дараа нь дэргэдээ хэвтээ үхсэн нигер лүүгээ заан «Энэ маань надад жаал төвөг удаж удаж харин эцэстээ тэсэлгүй өнгөрчихлөө» гэв. 

	Үхсэн амьдын хооронд болсон Гоббигийн тамир тэнхээг нь сэргээн хуучны сэргэлэн цовоо зан аалийг нь эгүүлэн олгох гэж хэдэн долоо хоногоор эмнэлэгт хэвтүүлэн сувилсан ч, харин тэр бээр эрт дээр үеийнх шигээ эрүүл чийрэг тэнхэл тамиртай эр болохооргүй хувирсан байв. 

	Тэр бээр ухаан санаа нь орон гаран, уймраа өег хуучтай болсон тул, хожмоо ч хэрхэн тэрхүү салаа хонгилд ирснээ хэлж эс чадахаар болжээ. Үнэн хэрэг дээрээ тэр бээр, дэлбэрэлтийн өмнөх өдөр, мөнөөх үхсэн монтёрын нэгэн бяцхан салаанд орхисон дэнлүү, амьсгалах агаар бүхий багийг заримдаа олж хэрэглэсэндээ тэнд хүрэлцэн очжээ. Харин Жаксон хэмээгч нигер нь агаараар дутан бүтсэнгүй мөртөө өлсгөлөн, хэт цус алдсандаа үхжээ. 

	Ганц нэгхэн галт тэрэгнүүд, туннелээс давхин ирж, ганц нэгхэн галт тэрэгнүүд туннел руу давхин одож байв. Инженерийн анги тээр доор утаатай баатарлаг тулалдаж байв. Тулалдаан хохирол багатай гэгдэх ч тэдний хэдэн арав нь утааны хордлогоор өвчилж, гурван америк, нэг франц, нэг япон таван ч хүн амь алджээ. 

	Ажилчид ажил хаяж ямар ч ашиггүй замын хажуугийн дэвсгийн дээгүүр эгнэн овооролдож Аллан ба түүний инженерүүд, хэрхэн ажиллахыг гөлрөн хөшөө мэт зогсоцгоосоор байв. Чингэхэд өөрийн эрхгүй нүд нь анилдавч ихэд ядарсан мөнөөхөн инженерүүд, тэдний хаяад явсан нүсэр том хөөргүүд, салхивчууд, гэрэлтүүлгийн аппаратуудыг зогсоо чөлөөгүй ажиллуулсаар байв. Тэдгээр даарч чичрэн зогсоо ажилчид дээр олон зуун сонирхогчид нэмж ирсээр байв. Тэд цаг тутамд галт тэрэг дүүрэн ирж ажил хаясан ажилчидтай нийлж байлаа. Тийнхүү Хобокон, Мак Сити хотын замын хөдөлгөөн ихсэхийг Синдикат, тэр дор нь мэдрэн, тэр хоорондын тээврийн хөлсийг тэнгэрт хадааснаас, анхны долоо хоногтоо хоёр сая долларын цэвэр ашгийг олов. Энэ өдрүүдэд туннелийн хотын аварга том буурчийн газар нь бараг хөл тавих зайгүй болтлоо сонин сурвалжлагчдаар дүүрвээс, мөн тэр лүүгээ нэгэн адил, хотын хайрга чулуун талбай, зам харгуй цөм, тэндхийн азгүй явдлыг агшин зуурч бол сонирхох хэмээн өглөөнийхөө амтат нэн тансаг зуушаа сагс сагсаар нь базаалгаж ачуулаад, инээж ханиан хүүрнэж шуугилдан ирсэн бэлтэй чинээлэг эрс эмсийн хэдэн мянган гоёмсог тэргээр пиг дүүрчээ. Гэвч тэнд хуран цугларагсад цөмөөрөө хонгилын салхивчаар татагдан туннелийн тэртээ дээрээс арван сарын бөртийх ч үүлгүй цэлмэг хөх тэнгэрт тасралтгүй олгойдох дөрвөн хар утаан цамхгийг сэтгэл түгшин харцгааж авай. Мөн л тээр доор нь хүмүүс, дэлбэрэлтийн үлдээсэн гамшигт ул мөртэй тэмцэлдсээр байлаа! Үхдэл хүүрүүдийг зөвхөн шөнөөр гаргах тул, тэдгээр сонирхогчид юу ч үзэхгүй мөртөө өдөр бүр цооглон энд тэндгүй овооролдсоор байв. Харин буудлын байшингаас хлорт кальцийн нэгэн зэвүүн эхүүн үнэр ойр хавиар нь гарахын аргагүй үнэртсээр байв. 

	Туннелийн эвдэрч сүйдсэн хэсгийг зөвхөн зайчилж янзлах ажил, хэдэн долоо хоногоор явагдсаар байв. Тэр нь модон бэхэлгээтэй хонгилын ихэнхэд нь улам ч хүнд байжээ. Хүмүүс тэндхийн гүнд нь өдөр бүр алхам алхмаар чанагшлан орсоор байв. Тэнд үхдэл хүүрүүд энд тэнд овоолготойн дээр, тэд нь голдуу аймшигтайяа зэрэмдэглэгдсэн тул заримдаа аль нь ч шатаж нүүрс болсон хүн, аль нь ч нүүрс болсон мод гэдэг нь үл танигдах бөлгөө. Тиймэрхүү хүний зэмүүд нь голдуу хайрга чулуун овоо, шатсан гуалингуудын чанадах тэр бүр хүн хялбархан үл хүрэх газраас гарсаар байв. Чингэхэд хэчнээн зүрх зоригтой эрс ч тэрхүү аймшигт тамын гай гамшгийн өмнө өөрийн эрхгүй зүрх шимшрэн байв. 

	Аллан үргэлж түрүүнд нь, эцэж цуцахыг мэдэхгүй явсаар авай. 

	Дэлбэрэлт, аюул сүйтгэл бүрийн дараа тохиолддог шигээ, үхдэлээр дүүрсэн хонгил, өвчтөнөөр дүүрсэн больницуудад уй гашуундаа элий балай болон уйлж унжсан эмс харчуул, энд тэндгүй ураг удмаа эрэн, хэрвээ азаар дайралдвал хашхиралдан мууралцах нь нэн өрөвдөлтэй байв. Харин ихэнх амь үрэгдэгсэд нь тодорхой биш байв. 

	Мак Сити хотын дэргэдэх бяцхан чандрын газар өдөр шөнөгүй утаа уугиулан, янз бүрийн шүтлэгтний хойдохыг нь уншиж байв. Тэрхүү ойн дундах бяцхан цолд орших чандарлах газар тийнхүү олон шөнө гэрэлтэй байсан авч, мөн л хүлээлгийн танхимуудад нь модон авс эцэс төгсгөлгүй жирийн ярайсаар байв. 

	Зөвхөн ганцхан бяц цохигдсон өрөмдөгч машины дэргэдээс дөрвөн зуун наян хүний хүүр олджээ. Дэлбэрэлт нь тэрхэн орчимдоо хоёр мянга найман зуун арван долоон хүнийг залгисан байв. 

	Өрөмдөгч машины сэгийг зайлуулахад, тэрхүү нүсэр том машины цаанаас зуугаад метрийн өргөнтэй өндрөөшөө намхавтар мөртөө, шидсэн чулуу гурав дөрвөн секундийн дараа тор хэмээн дуулдахаар жараад метрийн гүнтэй үлэмжийн том цооног прожекторын гэрэлд харагдав. 

	Дэлбэрэлт юунаас тийнхүү аймшигтай тохиолдсон нь баттай шийдэгдээгүй ч нэр цуутай хүмүүсийн үзэж байгаагаар бол: Харин химийн задралын явцад газрын хөрсний давхаргын нэгэнтээ үүсэн тогтсон хөндий, ямар нэгэн ихэд тэсрэмтгий хийгээр дүүрчихсэн байгаад тэр нь гэнэт бялтын тэсрэлтээр үүдэн дэлбэрсэн ажээ. 

	Аллан тэр өдрөөсөө, мөнөөх цооногийг шинжлүүлэх ажилдаа оржээ. Тэрхүү цооног нь бараг километр хэртэй үргэлжилсэн авч хуурай радий хэмээгч элементийн хольц бүхий хөрс зүйн ухаанд бол, субмариниум хэмээн нэрлэгдэх үл таних хөвсгөр хүдэр хана туургатай агуй байв. 

	Хонгил дахь юмс, эмх цэгцээ олж инженерүүд хуучин ажлынхаа байранд очив. 

	Гэвч ажил зогссон хэвээрээ байв. 

	
IX

	Аллан бүх ажил хаягсдад хандаж зарлал гарган нийтлүүлэв. Тэр бээр тэдэнд нэг бол ахин ажилдаа орох, эсвэл гарахаа шийдэхэд нь гурван өдрийн хугацаа өгчээ. 

	Мак Сити хотын хайрга чулуун талбайд жаран мянган хүний толгой шоволзон арван индрээс (Вагон дээрээс) зэрэг зэрэг илтгэгчид орилолдон асар том цуглаан болж байв. 

	Аравдугаар сарын бүрхэг хүйтэн тэр нэгэн өдөр, Туннел... Туннел... Мак... Катастрофий... Гурван мянган хүн... Синдикат... Ахиад Туннел... Туннел хэмээсэн үг радио хоолойгоор энд тэндгүй агаарт цуурайтав. 

	Гурван мянган хүн Туннелд залгиулсан хойно олон түмэнд ягаахан айдас эс төрөх билээ! Тэрхүү халуун тамд, цуцал адил шатаж, тарвага адил утагдахыг хэн ахин дурлах билээ! Тэр нь шиг буюу түүнээс ч том гай гамшиг аюул занал хэзээ нэгэн цагт ахин нөмөрч болохыг хэн байг гэх билээ! Эрлэг тэднийг хэчнээн ч догшин ширүүн залхаахаас үл буцах биш үү. Тиймээс ч тэрхүү чөтгөрийн хонгилыг хэн бүхэн бодмогцоо дагжин чичрэх учраа Европ, Азор, Бермудийн арлуудын туннелийн барилгынхан ч өөрийн эрхгүй зүрхээ зүсүүлцгээн ажлаа зогсоов. 

	Ийм үеэр Синдикатынхан, нэг хоёр ажилчдын удирдагчдыг мөнгөөр зодон тэднийг илтгэгчийн индэр өөд илгээж байв. 

	Тэдгээр хахууль авагсад шууд ажилдаа гарахыг шаардан ийн хашхиран: «Бид жаран мянгуулаа шүү дээ. Хэрвээ бусад нөхөдтэйгөө бол бид зуун наян мянгуулаа шүү дээ. Адаглаад өвөл босгон дээр иржээ. Одоо хаашаа очицгоох бил ээ? Бид цөм эхнэр хүүхэдтэй хэн бидэнд өмх талх өгөх вэ? Бид бүх л үйлдвэр завод дээрх ажилчдын цалин хөлсийг унагаахад хүрнэ. Ингээд бид хараал хүртэнэ шүү дээ!» гэв. Үүнийг хэн бүхэн мэдэж байв. Чингээд тэд, ажилчид Синдикатын хоорондох сайн харьцааг илэрхий өндөр цалингаар магтан, туннелийн «ариутгагч» хэмээгч бетондох буюу «чөтгөрийн хонгил» хэмээгчид хэн бүхний өдөрт авч буй тав буюу зургаан долларыг өдөржин гудамж шүүрдэн гутал арчсан хамгийн орлоготой хэмээгч хүн ч авах уу даа. Тийм үү, үгүй юу? хэмээцгээж байв. Мөн тэд нар ажилчдын хуаранг заан «Та нар гэр орон, цэцэрлэг, цэнгэлдэх талбайнуудаа харцгаа! Та бүхэн цөмөөрөө халуун ус, уншлагын танхимтай шүү дээ. Мак та нарын үр хүүхдийг эрүүл энх өсгөн хүн болгож байгаа шүү дээ. Та нар Нью-Йорк, Чикаго руу яваад үз л дээ. Бөөс бясаа нь та нарыг хэчнээн их хэмлэцгээх нь үү!» хэмээснээ зургаан жилд ийм нүсэр ажил дээр үүнээс өөр ямархан аюул учирлаа даа. Наашдаа ч Синдикат аль болохуйц гай гамшгаас урьдчилан бололцоотой бүхнийг хийхэд бэлэн байна гэх мэтийг онцлон өгүүлэв. 

	Тэдний эсрэг хэн ч ам ангайсангүй гэж үү. Үгүй! Харин хар дарсан юм шиг аймшигт гэнэт тас шилбүүрдүүлсэндээ тэр олон түмэн нам байснаа ийм үг дэлхий ертөнцөд ахин бүү дуулга хэмээсэн шиг хилэгнэн Синдикатын хатгаж гаргасан мөнөөх хөлсний илтгэгчдийг шүгэл, хашхиралдаан, чулуугаар нүүр нүдгүй нүүлгэв. 

	«Та нарын хэн тань ч тэр хараал идсэн туннелийн төлөө гараа бүү хөдөлгөө! Хэн тань ч бүү хөдлөг!» хэмээн өөр нэгэн илтгэгчийн баргил хоолой тэртээ өөр нэгэн индрээс энэ үед хүнгэнэв. 

	Тэгтэл хэдэн бээрийн газраас дуулдам алга ташилт аянга мэт нижигнэн нэгэн санаа бодолтой байгаагаа илтгэв. Тэдгээр илтгэгчид туннелийн барилтад гарсан тэрхүү дэлбэрэлтээс өмнөх бүх л осол гэмтэл бүхнийг тоочин, зөвхөн өнгөрсөн зургаан жилд нэгэн мянган найман зуун хань нөхдийг маань туннел залгив шүү дээ. Хэн үүнийг цагаатгах вэ? Хад чулуунд дарагдаж дайрагдсан энэхүү нэгэн мянган найман зуун хүнийг хэн ч юмны төдийд санахгүй байна гэж үү? Тэд мөн он жилээр буюу бүх л насаар зовж болох гай гамшиг бүхнийг хамж шимэн ярив. 

	«Макийг та нар хэн болохыг таньцгаа!» хэмээн тэдгээр илтгэгчид бас бархиралдсаар байв. (Тэдгээр илтгэгчид нь голдуу туннелийн дуусахыг аль болохоор хойшлуулах гэсэн усан онгоцны нийгэмлэгийн төлөөлөгчид байв (Тэд: Мак бол ажилчин ангийн дайсан! Тэрний хэлсэн нь цөм заль мэх, худал хуурмаг! Мак бол манай энэ ертөнцийн тээж яваа хамгийн том зандалчин! Тэр бол хонины арьс нөмөрсөн чоно! Түүнд одоо нэгэн буман найман түмэн хүн зүтгэж байна! Одоо тэдгээрийн хоёр түм нь түүний чөтгөр шуламсын хүнд ажлаас болж больницод сувилгааны газраар жилийн турш чихээд дараа нь чөтгөрт хөөгдөн насаараа эрэмдэг болж байна! Та нарын гудамж өмхийрүүлэх эсвэл амь хаацайлах, хоргонд үхэх нь Макд падгүй шүү дээ. Тэр бээр энэ өнгөрсөн зургаан жилд үлэмж их ажиллах хүчийг сүйтгэжээ! Одоо дуусгах цаг болсоон! Түүнийг, чухам хүмүүсийн хаанаас олохыг нь харах болсоон! Тэр бээр нэг бол тэр чөтгөрийн хонгил руугаа африкаас боолуудыг туух вий! Эсвэл улсаас хэрэгтэн ялтан хөлслөх вий! Та нар тэнд харагдаа авсыг хар л даа! Шил шилээ дараад хоёр бүтэн километр эгнээ байна шүү! Өөрсдөө шийдэцгээ гэв. 

	Хүмүүс чингэхэд шуугин давшлах мэт хөдлөн уухай! хашхиралдав. 

	Тэрхүү илтгэгчдийн олон түмнийг бие биедээ татах хэмээсэн тэмцэлдээн Мак Сити хотод өдөржин болов. Тэд мөнөөх л түрүүчийнхээ ярьснаа хэдэн мянга дахин давтав. 

	Гуравдах өдөр Аллан өөрөө олонд хандаж үг хэлэв. Хэдэн цагийн өмнө гэргий охин хоёроо чандарлаж оршуулаад уй гашуунд умбасан тэр бээр, тэр өдрийнхөө их үдийн хэрд тэрхүү олон түмэнд хандан цаг хэртэй үг хэлэв. Түүний ярих тусам радио хоолойгоор дуу нь чангаран туурвисан хэргийнхээ төлөө улайран зүтгээ өнө эртийн оюун билгийн хүчин чадал нь ахин ундрах шиг болж байв. 

	Урьд нь метр өндөр зурагт хуудсаар зарлагдсан түүний хэлэх үг нь хайрга чулуун талбайн хаана ч бол сонсогдохоор Герман, Франц, Итали, Испани, Орос, Польш бүх л хэлэн дээр зэрэг нэвтрүүлэгдэв. Мөн тэрхүү үг нь хэдэн зуун мянган ширхгээр хэвлэгдэн дэлхийн өнцөг буланд түгэхийн зэрэгцээ Бермуд, Азор, Финистерра, Бискай зэрэгт радио хоолойгоор долоон хэлэн дээр нэгэн зэрэг нэвтрүүлэгдэв. 

	Алланыг илтгэгчийн байр луу ирэхэд анир чимээгүй нам гүм угтжээ. Түүнийг олны дундуур ороход цугларагсад хага ярагдан олонх нь малгайгаа сөхөн мэндлэв. Түүнийг тийнхүү олны дундуур явж байхад бүх л замд нь хүн бүрийн дуун нэгэн шидэт хайрцагнаа ховх сорогдох адил үгүй болсон авай. Шороон түмэн хүний толгой арзганан буй далай гэлтэй харагдах тэрхүү олон түмний дундах галт тэргэн дээр, өнөөх л хүн бүхний сайн мэдэх хүн бүхэнтэй нь ярьж гар барилцсан «Том авгын» тэрэгч өргөн шанаатай хүдэр эрийг гарахад хайрга чулуун талбай дээр цугларсан тэрхүү хэдэн түмэн хүн, асар том үлэг гүрвэлийн хоолой мэт гүвэлзэн индрийн зүг хөдөлсөн авч харин ниссэн ялаа ч сонсогдом анир чимээгүй байв. 

	Алланы дуу мегафоноор хадав. Түүний өгүүлбэр бүр дөрвөн зүг найман зовхист ийн хангинав. «Туннелчид ээ, би та нартай ярихаар энд зогсож байна. Би өнөөх Мак Аллан чинь шүү дээ. Та нар юу андах уу! Намайг гурван мянган нөхдийгөө алсаан гэж та нар ажил хаясаан! Энэ бол худал хуурмаг зүйлээ! Хувь тавилан гэдэг бол, хүнээсээ хэцүү зүйл дэг ээ! Чухамдаа ажил хөдөлмөр л гурван мянган хүнийг чинь залгисан хэрэг шүү дээ! Өнөө ч өдөр бүхэн хэдэн зуун хүн, тэрхүү ажил хөдөлмөрийн чинь занганд орон, өнгөрч байна шүү дээ! Ажил хөдөлмөр гэдэг чинь байгальтай хийж байгаа ширүүн дайн дажин шүү дээ. Тиймээс үхэлгүй дайн дажин гэж байх уу! Ажил хөдөлмөрөөс зөвхөн Нью-Йоркт өдөрт хорин таваас доошгүй хүн амь алддагийг та нар мэднэ шүү дээ! Харин тэгэхдээ Нью-Йоркт хэн та нар шиг ийн ажил хаяж байна даа! Далайд жилдээ хорин мянган хүн загасны хоол болж байна. Харин тэгэхдээ хэн далайд гарахгүй хэмээн ажил хаяж байна. Туннельчид ээ, та нарыг хайрт нөхдөө алдсаныг би мэдэж байна! Би ч та нар шигээ, хайртай бүхнээ алдсан! Тэгэхлээр бид өр төлбөргүй биш үү! Ер нь хаана ч нүргэн буй ажил хөдөлмөр дээрх шигээ бид нөхдөө алдсан биш үү! Туннельчид ээ... хэмээв. Чингээд тэр бээр, тэдгээр ажлын хүмүүс зургаан жилийн турш үл зүйрлэгдэм их зүйлийг бүтээснийг дурдан тэдний бахархлыг хөгжөөх хэмээхдээ, Туннел бол зөвхөн зугаа цэнгэлийн тулд байгуулагдаагүй шүү дээ. Харин тэр бол хоёр тив Америк, Европыг хүж бариулан, ах дүүсүүлж хоёр ертөнц, хоёр соёлыг холбох хэмээсэн юм. Туннел мянга мянган хүнийг хоолтой болгосон. Тэр нь зөвхөн ганц хоёр хөрөнгөтнүүдийг баяжуулах төдий биш бүхэл ард түмнийг, бид бүхнийг элбэг дэлбэг амьдруулахад туслах шүү дээ хэмээв. Үнэхээр ч энэ бүхэн нь түүний чин санаа нь байжээ. 

	«Туннельчид ээ, тэр доорх бүхэн чинь та нарынх шүү дээ. Та нар өөрсдөө Синдикатын хувь нийлүүлэгч гишүүд нь шүү дээ!» хэмээн тэр мөн үргэлжлүүлэн өгүүлэв. 

	Аллан чингэхэд түдэлгүй, хэрхэн тэр бээр тэрхүү шороон түмэн хүний сэтгэлд нь сүүмэлзэх галыг ноцоон, хэрхэн тэднийг таашаан хашхиралдан, давлах мэт хөдөлцгөөхийг нь харан, олны сэтгэл бүрмөсөн эргэчхээгүйг ажив. 

	«Туннельчид ээ! Би ч өөрөө та нар шиг ажилчин хүн! Би хэзээ ч тэр аймтгай хулчгаруудыг үл хайрланам! Тэд бидний эгнээнээс бүрмөсөн тонилтугай! Харин хэн чин зоригтнууд нь бидэнтэйгээ үлдэг! Ажил хөдөлмөр гэдэг чинь зөвхөн гэдэс цатган, ам тосдохын нэр биш. Ажил хөдөлмөр гэдэг чинь хүний хүсэл эрмэлзлийн туйл шүү дээ! Ажил гэдэг чинь эрэн үеийн бахдал бахархал шүү дээ! хэмээв. 

	Тэгтэл хүмүүс дэмжин хашхиралдав. 

	Бүгдээрээ Алланы талд байв. Харин түүнийг маргаадрын дотор ажилдаа гарцгаа хэмээхэд мөнөөх олон түмэн сүхдүүлсэн юм шиг нам гүм болцгоон айн сүрдэцгээв... 

	Аллан яаж ч чадахгүй болов. 

	Орой нь ажилчдын ахлагчид хурал хийлгэн өглөө болгосон авч хэн ч ажилд эс гарчээ. 

	Далайн ба Европын зогсоолуудынхан америкийнхаа нөхөдтэйгөө нэгэн саналтай байв. 

	Маргааш чингэхэд Аллан зуун наян мянган хүнийг ажлаас нь халж, бүх хуаран байруудыг дөчин найман цагт суллуулах үүрэг өгөв. 

	Туннел зогсон, Мак Сити хот үхсэн мэт хөл хөдөлгөөнгүй болов. 

	Зөвхөн энд тэнд ганц хоёр буутай харуулууд зогсох авай.

	 

	ДАЛД ЗАМ – 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Гнейс — өөхөн чулуу, гялтгануур зэргээс бүтсэн газрын хөрсний хатуу давхарга




	[←2]
	 Аll right sir! (анг.) — Ноёнтон! Сайн
 




	[←3]
	 Pacemaker (анг.) ажлыг хэр хэтрүүлэн хурдасгах зорилгоор капиталист орнуудад өндөр цалингаар мөлжигддөг ажилчин




	[←4]
	 Рите (гер.) Эртний германы талбайн хэмжээсний нэгж 1 Рит (3 м х 5 м)




	[←5]
	 big pocket (анг.) — том халаас




	[←6]
	 Money! — мөнгө!




	[←7]
	 Кой-Койн — Өмнөд африкийн хошуугаар амьдардаг нэгэн төрлийн үндэстэн




	[←8]
	 Уолт Уайтманн (1819—1842) — чөлөөт ритмээр яруу найраг туурвиж агсан нэрт гарсан умард Америкийн яруу найрагч




	[←9]
	 Hеllo, Wоlf, how dо you dо? — За, хөөе, Вольф сайн уу?




	[←10]
	 Стивенсон (1781 — 1848) амьдарч агсан 1814 онд галт тэрэгний толгой, 1821 онд төмөр замыг анх зохиож байгуулсан хүн




	[←11]
	 Маркони (1874— 1937) амьдарч агсан радио харилцааг нээгчид




	[←12]
	 Эерлих (1857—1915) амьдарч агсан германы химич




	[←13]
	 Кох — Микробиологийг үндэслэгч германы эмч




	[←14]
	 G a m e s (анг.) — тоглолт




	[←15]
	 Stор mу bоу (анг.) — за нөхөр минь, тэвч!




	[←16]
	 All right (анг.) — За!




	[←17]
	 Never mind (анг.) — За, тэр ч нохой долоо!




	[←18]
	 Balliungen (гер.) — Газар теннис тоглоход бөмбөг ойртуулдаг хүүхдүүд




	[←19]
	 Thrее cheers and a tiger for him (анг.) — мандан бадраг урай!, урай!




	[←20]
	 Good damm you, jеs — (Анг.) золиг шиг эр дээ




	[←21]
	 Gооd morning Jap! — Наран хүн маань сайн уу?




	[←22]
	 Мister Hobby, thе Lond blees your sоu (анг.) — Эрхэм хүн Гобби таныг бурхан ивээх болтугай




	[←23]
	 Job (анг.) — ажил




	[←24]
	 Hurry up, you idiof (анг.) — Бушуул, маанаг минь




	[←25]
	 No dirty business now! (анг.) — Тэнэглэцгээхээ зoгс оо!




	[←26]
	 amiсо (Итали үг) — нөхөр анд




	[←27]
	 Macs wife (анг.) — Макийн авгай




	[←28]
	 Macs wife and littlе girl (анг.) — Макийн авгай охин хоёр




	[←29]
	 Gо on! — Тэгээд цааш нь




	[←30]
	 Sauve! (франц) — Аврагджээ




	[←31]
	 I am all right (анг.) — Миний хувьд ч яах вэ

